
“ኢትዮጵያውያን ከካራ ማራ ...  ወደ ገጽ 4 ዞሯል

የጠቅላይ ሚኒስትሩ ጉብኝት ...  ወደ ገጽ 4 ዞሯል 117 ከተሞች...  ወደ ገጽ 4 ዞሯል

“ኢትዮጵያውያን ከካራ ማራ ድል በመማር 
ኢትዮጵያዊነትን ማስቀደምና የሀገርን 
ሉዓላዊነት ማስጠበቅ ይገባቸዋል”

-	 ብርጋዴል ጀነራል ዋሲሁን ንጋቱ 

ዘላለም ግዛው 

አዲስ	አበባ:-	ኢትዮጵያውያን	ከካራ	ማራም	ሆነ	በታሪክ	ከተመዘገቡ	
ድሎች	 	ከልዩነት	ይልቅ	ኢትዮጵያዊነትን	ማስቀደምና	የሀገርን	ሉአላዊነት	
ማስጠበቅ	እንደሚገባቸው	በአውደ	ውጊያው	የተሳተፉት	ብርጋዴር	ጀነራል	
ዋሲሁን	ንጋቱ	ገለጹ፡፡			
ኢትዮጵያውያን	በየካቲት	ወር	ከሚያከብሯቸው	ድሎች	አንዱ	የሆነው	

የካራማራ	ድል	ዛሬ	46ኛ	ዓመት	የድል	በዓሉ	እየታሰበ	ነው፡፡	
ብርጋዴር	ጀነራል	ዋሲሁን	 የድል	በዓሉን	በማስመልከት	ለኢትዮጵያ	

ፕሬስ	 ድርጅት	 እንደገለጹት፤	 የካራማራ	 ድል	 ብዙዎች	 የሕይወት	
መስዋዕትነትን	 ከፍለው	 የተመዘገበ	 ነው፡፡	ኢትዮጵያውያን	 ለዳር	ድንበር	
መከበር	ሁሌም	ዘብ	መቆም	አለባቸው፡፡
ጦርነቱ	 የተካሄደው	 ድንበር	 ጥሶ	 የገባውን	 ወራሪውን	 የሶማሊያ	

ጦር	 ከሀገር	 በማስወጣት	 የኢትዮጵያን	 ሉዓላዊነት	 ለማስከበር	 ሲሆን፤	
በተካሄደው	ጦርነት	ብርጋዴር	ጀነራል	ዋሲሁን	ለሁለት	ጊዜ	መሰለፋቸውን	
አስታውሰዋል፡፡					

በጋዜጣው ሪፖርተር 

አዲስ	 አበባ፡-	 ጠቅላይ	 ሚኒስትር	 ዐቢይ	 አሕመድ	
(ዶ/ር)	 በኬንያና	 ታንዛኒያ	 ያደረጉት	 ጉብኝት	 ሀገራቱ	
በኢኮኖሚ፣	 በኃይል	 አቅርቦት	 እና	 በቀጣናዊ	 ደኅንነት	 	
ያላቸውን	 ግንኙነት	 ይበልጥ	 የሚያጠናክር	 መሆኑን	
የጠቅላይ	ሚኒስትር	ጽህፈት	ቤት	ገለጸ፡፡	
የጠቅላይ	ሚኒስትር	ጽህፈት	ቤት	ፕሬስ	ሴክሬታሪያት	

ኃላፊ	 ቢልለኔ	 ስዩም	 በሰጡት	 ማብራሪያ፤	 ጠቅላይ	
ሚኒስትር	ዐቢይ	አሕመድ	(ዶ/ር)	በኬንያና	ታንዛኒያ	

ማርቆስ በላይ 

አዲስ	አበባ፦	በሀገሪቱ	117	ከተሞች	የአቅም	ግንባታና	
የመሠረተ	 ልማት	 ማስፋፊያ	 ፕሮግራም	 ተጠቃሚ	
መሆናቸውን	 የከተማና	 መሠረተ	 ልማት	 ሚኒስቴር	
አስታወቀ።	 በፕሮጀክቱ	 ከ749	 ሺህ	 በላይ	 ለሆኑ	 ዜጎች	
የሥራ	ዕድል	መፈጠሩም	ተገልጿል፡፡
በከተማና	 መሰረተ	 ልማት	 ሚኒስቴር	 የቤቶችና	

ከተማ	 ልማት	 ዘርፍ	 ሚኒስትር	 ዴኤታ	 ወይዘሮ	 ሄለን	
ደበበ	 ለኢፕድ	 እንደገለጹት፤	 በሀገሪቱ	 117	 ከተሞች	
የአቅም	ግንባታና	የመሠረተ	ልማት	ማስፋፊያ	ፕሮግራም	
ተጠቃሚ	ሆነዋል፡፡
ባለፉት	 አምስት	 ዓመታት	 በ117	 ከተሞች	 ላይ	

የመሠረተ	ልማት	ማስፋፊያ	ፕሮግራም		ተግባራዊ	ሲደረግ	
መቆየቱን	 የጠቆሙት	ሚኒስትር	ዴኤታዋ፤	በፕሮግራሙ	
ስድስት	ነጥብ	ስድስት	ሚሊዮን	ዜጎች	ተጠቃሚ	ሆነዋል	
ብለዋል፡፡
በከተሞች	አቅም	ግንባታ	የመጀመሪያ	ዙር	የመሠረተ	

ልማት	ማስፋፊያ	ፕሮግራም	90	በመቶ	ማሳካት	መቻሉን	
ጠቅሰው፤	ሁለተኛው	ዙር	ለማስቀጠል	የቅድመ	ዝግጅትና	
የፕሮግራም	ዲዛይን	እየተሠራ	መሆኑን	ገልጸዋል፡፡
ለፕሮጀክቱ	ከዓለም	ባንክ	691	ሚሊዮን፣	ከከተሞችና	

ክልሎች	መዋጮ	ደግሞ	248	ሚሊዮን	ዶላር	በላይ		የተገኘ	

117 ከተሞች 
የአቅም ግንባታና የመሠረተ ልማት ማስፋፊያ ፕሮግራም 

ተጠቃሚ ሆነዋል

“ዩኒቨርሲቲው 
በሚያደርግልን ድጋፍ ምርትና 

ምርታማነታችንን ማሳደግ 

ችለናል”

የጠቅላይ ሚኒስትሩ ጉብኝት 
ከሀገራቱ ጋር የነበረውን 
ትስስር ያጠናከረ ነው

- የባሌ አካባቢ አርሶ አደሮች

ቢልለኔ ስዩም

ማህሌት ብዙነህ 

አዲስ አበባ፡- በአዲስ አበባ የአትክልት ገበያ ሁኔታ 
ከነበረው ዋጋ በአንጻራዊነት መረጋጋት ማሳየቱን በመዲናዋ 
የሚገኙ ሸማቾችና ነጋዴዎች ገለጹ፡፡

በአዲስ አበባ ከተማ የካ ክፍለ ከተማ ልዩ ስሙ ኮተቤ 
02 የአትክልት ገበያ ሲገበያዩ ያገኘናቸው ወይዘሮ አበበች 
ሀብተወልድ ለኢፕድ እንደገለጹት፤ የአትክልት ገበያ 
ሁኔታው ከወራት በፊት ከነበረው አንጻር መጠነኛ ቅናሽ 
አሳይቷል፡፡

በተለይም የቲማቲም ምርት  በኪሎ እስከ 80 ብር 
ሲገዙ እንደነበር አስታውሰው፤ አሁን ላይ በኪሎ 20 ብር 
መሸመታቸውን ተናግረዋል፡፡

በተመሳሳይም የሽንኩርት ዋጋ መጠነኛ ቅናሽ 
እንዳለውና በአሁኑ ወቅት እየታየ ያለው የገበያ መረጋጋት 
ቀጣይነት እንዲኖረው ከአርሶ አደር ጀምሮ ሁሉም 
የበኩሉን መወጣት እንዳለበት ሃሳባቸውን አስተላልፈዋል።

ወይዘሪት ዝናሽ ነጋ በመዲናዋ ከሚገኙ የገበያዎች 
አንዱ በሆነው የሾላ ገበያ ሲገበያዩ ያገኘናቸው ሲሆን፤ 
በፊት ላይ የነበረው የአትክልት ዋጋ መወደድ የሚቀንስ 
በማይመስል ሁኔታ ያሰጋ እንደነበር ገልጸዋል።አሁን ላይ 
መጠነኛ የዋጋ ቅናሽ እየታየ መሆኑን ጠቁመዋል፡፡

ሸማቿ በምግብ ቤት ሥራ ላይ እንደተሰማሩ ገልጸው፤ 
የአትክልት ዋጋ በተለይም የሽንኩርት እና ቲማቲም ምርት 
መወደድ በስራቸው ላይ ከፍተኛ ተጽእኖ ፈጥሮባቸው 
እንደነበር አስታውሰዋል፡፡

አሁን ላይ የሚስተዋለው የገበያ መረጋጋትም 

በመዲናዋ የአትክልቶች ገበያ አንጻራዊ መረጋጋት ማሳየቱን 
ሸማቾችና ነጋዴዎች ተናገሩ

ቀጣይነት እንዲኖረው ብሎም ከዚህ የበለጠ የምርት 
አቅርቦትና ተመጣጣኝ ዋጋ እንዲኖር መንግሥት ትኩረት 
መስጠት አለበት ነው ያሉት፡፡

በየካ ክፍለ ከተማ ልዩ ስሙ ኮተቤ 02 አትክልት 
ምርቶች ነጋዴ የሆኑት አቶ ተከስተ ኃይለማርያም 
በበኩላቸው፤ የአትክልቶች ዋጋ መጠነኛ ቅናሽ ያሳየ 
ሲሆን፤ ይህም ተቀዛቅዞ የነበረውን የገበያ እንቅስቃሴ 
እያነቃቃው መሆኑን አንስተዋል፡፡

ለዚህም ከዚህ ቀደም 80 ብር ድረስ ይሸጥ የነበር 
ቲማቲም አሁን ላይ ወርዶ ከ15 እስከ 20 ብር እየተሸጠ 

መሆኑን ተናግረዋል።በተመሳሳይ ቀይ ሽንኩርት ይሸጥ 
ከነበረበት 150 ብር ወደ 80 ብር ዝቅ ብሎ እየተሸጠ 
መሆኑን በማሳያነት ገልጸዋል፡፡

ለዋጋው መረጋጋትም የአትክልት ምርቶች በበቂ ሁኔታ 
ወደ ከተማው እየገቡ መሆኑ ዋነኛ ምክንያት ነው ብለዋል።

በሀገሪቱ በቂ የአትክልት ምርት ቢኖርም በመንገድ 
መዘጋት እና በደላሎች በሚፈጠረው ተጽእኖ  ለአትክልት 
ምርቶች ዋጋ መቀነስና መጨመር ምክንያት ነው ያሉት አቶ 
ተከስተ፤ ዘንድሮ በተለይም የቲማቲም ምርት አቅርቦት 
በስፋት ስላለ በተገቢው መንገድ ለሸማች መድረሱን 

የሚመለከተው አካል ክትትሉን አጠናክሮ ሊቀጥል 

እንደሚገባ ተናግረዋል፡፡

የኢትዮጵያ ፕሬስ ድርጅት በአዲስ አበባ ከተማ 

ባደረገው የአትክልት ገበያ ቅኝትም ሽንኩርት ከ75 ብር 

እስከ 85 ብር፣ ቲማቲም ከ15 ብር እስከ 20 ብር፣ ጥቅል 

ጎመን በ15 ብር፣ ድንች ከ25 እስከ 35 ብር፣ ካሮት ከ55 

ብር እስከ 70 ብር፣ ነጭ ሽንኩርት 250 ብር፣ ሎሚ 

በኪሎ 200 ብር፣ ቃሪያ ከ150 እስከ 130 ብር በመሸጥ ላይ 

እንደሚገኝ መመልከት ችሏል፡፡

ቃልኪዳን አሳዬ 

አዲስ አበባ፦ ዲጂታል አሠራሮችን በመዘርጋት 
የመንግሥት አገልግሎቶችን ቀልጣፋ ለማድረግ እየተሠራ 
መሆኑን የኢኖቬሽንና ቴክኖሎጂ ሚኒስቴር አስታወቀ፡፡     

የዲጂታል ኢትዮጵያ ሳምንት አካል የሆነው የዲጂታል 
ኢትዮጵያ ኮንፍረንስ ባሳለፍነው ሳምንት ተካሂዷል።

በኮንፍረንሱ ላይ የተገኙት የኢኖቬሽንና ቴክኖሎጂ 
ሚኒስትር ዲኤታ ዶክተር ይሽሩን አለማየሁ እንደተናገሩት፤ 
መንግሥት የዲጂታል ቴክኖሎጂ አማራጮችን አሟጦ 
ለመጠቀም የሚያስችሉ ምቹ ሁኔታዎችን በመፍጠር ረገድ 
በትኩረት እየሠራ ነው። በዚህም የዲጂታል አሠራሮችን 
በመዘርጋት የመንግሥት አገልግሎቶችን ቀላልና ቀልጣፋ 
ለማድረግ ጥረት እየተደረገ ነው፡፡

በዚህም በኤሌክትሪክ ኃይል አቅርቦት አማራጮች፣ 
በአይሲቲ እና ቴሌኮሙኒኬሽን መሰረተ ልማቶች 
ማስፋፊያ፣ በኤሌክትሮኒክስ ንግድ ልማት፣ በብሔራዊ 
መታወቂያ፣ በሳይበር ደህንነት፣ በፋይናንሺያል ስልቶች 
እንዲሁም በሰው ሀብት ልማት ላይ እየተሠራ ይገኛል 
ብለዋል።

በብሔራዊ የዲጂታል ኢትዮጵያ ስትራቴጂ በተገኙ 
ውጤቶች ላይ የመካከለኛ ጊዜ ግምገማ በማካሄድ የተሻሉ 
አፈጻጸሞች የተለዩ መሆናቸውን አንስተው፤  በሀገር 
አቀፍ ደረጃ የሚነሱ ጥያቄዎችን ለመመለስ ብዙ መስራት 
እንደሚያስፈልግ ተናግረዋል፡፡

የመንግሥት ጥረት ብቻውን በቂ አይደለም ያሉት 
ሚኒስትር ዴኤታው፤ የዲጂታል ቴክኖሎጂን የሚያውቅና 
የሚጠቀም ማህበረሰብ በመፍጠር የኢትዮጵያን 
የዲጂታል ጉዞ እውን ለማድረግ የሚመለከታቸው 
ባለድርሻ አካላት ርብርብ እና የአጋር ድርጅቶች ድጋፍ 
ወሳኝ መሆኑን ጠቁመዋል። 

ዲጂታል ኢትዮጵያን እውን ለማድረግ ከመሠረተ 
ልማት ግንባታ እስከ ዜጎች የግል ዳታ ጥበቃ ድረስ 
ምቹ ሁኔታዎችን ለመፍጠር በርካታ ሥራዎች እየተሠሩ 
መሆናቸውን ገልጸው፤ የአውሮፓ ኅብረት ሥራዎቹን 
በመደገፍ ለኢትዮጵያ የዲጂታል ጉዞ እያደረገ ላለው 
አስተዋጽኦ ምስጋና አቅርበዋል። 

የአውሮፓ ኅብረት የኢኮኖሚክ አስተዳደር ቡድን 
መሪ ኢዮዋና አልበሊስኮ በበኩላቸው፤ ዲጂታላይዜሽን 
ህይወትንና አኗኗርን በማቅለል ከንግድ፣ ከመንግሥት እና 
ከሌሎች ተቋማት ጋር የተቀላጠፈ መስተጋብር መፍጠር 
የሚያስችል መሆኑን ተናግረዋል።

ዲጂታላይዜሽን ለሁሉም ሰው ተደራሽ መሆን 
እንዳለበት ጠቁመው፤ የአውሮፓ ኅብረት ለኢትዮጵያ 
የዲጂታል ጉዞ እውን መሆን እያደረገ ያለውን ድጋፍ 
በቀጣይም አጠናክሮ እንደሚቀጥል አረጋግጠዋል።

የመጀመሪያው ‹‹የዲጂታል ኢትዮጵያ ሳምንት›› ከሰኞ 
የካቲት 18 ቀን 2016 ዓ.ም ጀምሮ ለተከታታይ አምስት 
ቀናት “የጋራ ጥረታችን ለዲጂታል ኢትዮጵያችን” በሚል 
መሪ ቃል በተለያዩ ዝግጅቶች መከበሩ የሚታወስ ነው፡፡

ዲጂታል አሠራሮችን በመዘርጋት አገልግሎቶችን 
ለማቀላጠፍ እየተሠራ ነው 

ሶሎሞን በየነ 

አዳማ፦ የኅብረት ሥራ ማህበራት ሪፎርምን ወደ 
ሙሉ ትግበራ ለማስገባት እየተሠራ መሆኑን የኢትዮጵያ 
ኅብረት ሥራ ኮሚሽን አስታወቀ፡፡

የኅብረት ሥራ ማህበራት ሪፎርም የተሳለጠ እንዲሆን 
የፌዴራልና የክልል የብልጽግና ፓርቲ አመራሮችን ግንዛቤ 
ማስጨበጫ መርሀ ግብር ትናንት ተካሂዷል።

በመርሀ ግብሩ ላይ ንግግር ያደረጉት የኢትዮጵያ 
ኅብረት ሥራ ኮሚሽን ኮሚሽነር ጌታቸው መለሰ (ዶ/ር) 
እንደገለጹት፤ ማህበራቱ በሀገር ኢኮኖሚ ግንባታ ላይ 
የሚጠበቅባቸውን ሚና እንዲወጡ ለማስቻል ሀገር አቀፍ 
የኅብረት ሥራ ማህበራት ሪፎርም መርሀ ግብር ተዘጋጅቶ 
ወደ ሙሉ ትግበራ መግባት የሚያስችሉ ተግባራት 
በመከናወን ላይ ይገኛሉ።

ማህበራቱ አባሎቻቸውን በዘላቂነት ተጠቃሚ 
እንዲያደርጉና በሀገር ኢኮኖሚ ግንባታ ላይ 
የሚጠበቅባቸውን ሚና እንዲወጡ ያስፈልጋል ያሉት 
ኮሚሽነሩ፤ ይህ እንዲሆን ለማስቻል ሀገር አቀፍ የኅብረት 
ሥራ ማህበራት ሪፎርም መርሀ ግብር ተዘጋጅቶ ወደ 
ሙሉ ትግበራ መግባት የሚያስችሉ ተግባራት በመከናወን 
ላይ ይገኛል ብለዋል።

ለሀገሪቱ ማህበራዊ፣ ኢኮኖሚያዊ ዕድገት ወሳኝነት 
ላለው ለኅብረት ሥራ ማህበራት ሪፎርም ውጤታማነት 
ከፌዴራል  እስከ ወረዳ በየደረጃው ያሉ የብልጽግና 
ከፍተኛ አመራሮች የሚያደርጉት የድጋፍና ክትትል ሥራ 
አይተኬ ነውም ብለዋል፡፡

በአጭር ጊዜም ቢሆን እስካሁን ባለው ተሞክሮ 
ለሀገሪቱ ማህበራዊ፣ ኢኮኖሚያዊ ዕድገት ወሳኝነት 
ላለው ለኅብረት ሥራ ማህበራት ሪፎርም ስኬታማነት 
ከፌዴራል  እስከ ወረዳ በየደረጃው ያሉ የብልጽግና 
ከፍተኛ አመራሮች የሚያከናውኑት የድጋፍና ክትትል 
ሥራ ቁልፍ ጉዳይ መሆኑን ኮሚሽነሩ ጠቁመው፤ አመራሩ 
የሚያደርገው ድጋፍና ክትትል ለሪፎርሙ ውጤታማነት 
አይተኬ በመሆኑ በትኩረት ድጋፋቸውን አጠናክረው 
እንዲቀጥሉ ጥሪ አቅርበዋል።

ኮሚሽነሩ ከሕዝብ ተወካዮች ምክር ቤት ጀምሮ 
ከሁሉም ባለድርሻ አካላት ጋር በሚባል ደረጃ በዘርፉ 
ሪፎርም ማምጣት በትኩረት ሊሠራበት የሚገባ ወቅታዊ 
አጀንዳ መሆኑን ግንዛቤ እንዲፈጠር መደረጉን ጠቅሰው፤  
በድሬዳዋ ከተማ አስተዳደር ከከፍተኛ አመራር እስከ 
ቀበሌ አመራር እንዲሁም ለባለድርሻ አካላት ጭምር 

የኅብረት ሥራ ማህበራት ሪፎርምን ወደ ሙሉ 
ትግበራ ለማስገባት እየተሠራ ነው

የግንዛቤ ማስጨበጫ ተሰጥቷል። 
በዚህም በከተማ አስተዳደሩ የኅብረት ሥራ ማህበራት 

መረጃ የመሰብሰብና የመተንተን ሥራ፣ የአደረጃጀት አዲስ 
ፍኖተ ካርታ የማዘጋጀትና በገጠር ደረጃ በክላስተር 
ኅብረት ሥራ ማህበራትን መልሶ የማጠናከር ተግባር 
ተከናውኗል ብለዋል።

በተመሳሳይ በኦሮሚያ ክልል በየደረጃው ላሉ 
የብልጽግና ፓርቲ አመራሮችና ለተመረጡ ኅብረት 
ሥራ ማህበራት አመራር አካላት በሪፎርም ትግበራው 
ዙሪያ የግንዛቤ ፈጠራ ንቅናቄ መደረጉን አውስተው፤ 
በተፈጠረው ሰፊ የግንዛቤ ማስጨበጫ በክልሉ ኅብረት 
ሥራ ማህበራትን በደረጃ የመለየት ሥራና በሥራ ላይ 
የሌሉትን የመሰረዝ ሥራ ከመከናወኑ ባለፈ በፌዴሬሽንና 
ዩኒየኖች የቦርድ አመራር ውስጥ አማካሪ ባለሙያዎች 
እንዲካተቱ በማድረግ ለሌሎች ክልሎች አስተማሪ ሥራ 
መሠራቱን ተናግረዋል።

የድሬዳዋ ከተማ አስተዳደርና የኦሮሚያ ክልል  
ከፍተኛ አመራሮች  ለሪፎርም ሥራው ልዩ ትኩረት 
በመስጠት ባከናወኑት የድጋፍና ክትትል ሥራ የተመዘገቡ 
ውጤቶች እንደመልካም ተሞክሮ የሚወሰድ ናቸው 
የሚሉት ኮሚሽነሩ፤ ይህንን መልካም ተሞክሮ ሌሎች 
ክልሎችና ከተማ አስተዳደሮች ትምህርት የቀሰሙበትና 
የሪፎርም ትግበራ ሰነዶችን ወደ አካባቢያቸው ነባራዊ 
ሁኔታ በመቀየር ወደ ሥራ ለመግባት በሂደት ላይ 
መሆናቸውን አመላክተዋል።

 የሀገር አቀፍ የኅብረት ሥራ ማህበራት ልማትና 
እድገት ሪፎርም ንቅናቄ ታህሳስ 28 ቀን 2016 ዓ.ም 
“ኅብረት ሥራ ማህበራት፣ ከገበያም በላይ!” በሚል መሪ 
ሃሳብ  ይፋ መደረጉ ይታወሳል።

  ዶክተር ይሽሩን አለማየሁ 
   ኢዮዋና አልበሊስኮ

ወይዘሮ አበበች ሀብተወልድ ወይዘሪት ዝናሽ ነጋ አቶ ተከስተ ኃይለምርያም

ጌታቸው መለሰ (ዶ/ር) 



ዜና
ገጽ 3አዲስ ዘመን   ማክሰኞ የካቲት 26 ቀን 2016 ዓ.ም

ሞገስ ጸጋዬ 

አዲስ አበባ፡- ትኩረቱን በኢንሹራንስ ዘርፍ  ያደረገ 
የኢንሹራንስ ተቆጣጣሪ ተቋም ለማቋቋም እየተሠራ  
መሆኑን ብሔራዊ ባንክ  አስታወቀ፡፡

የተባበሩት መንግሥታት የልማት ፕሮግራም 
ኢንሹራንስና የአደጋ ፋይናንስ ተቋም  ከአጋር ድርጅቶች 
ጋር በመሆን አርሶ አደሮችንና የንግድ ድርጅቶችን ከአደጋ 
ለመከላከል የሚያስችል የኢንሹራንስ ስጋት ፋይናንስ  
ፕሮግራም በትናንትናው ዕለት ይፋ ተደርጓል፡፡

ለአራት ዓመታት የሚተገበረው ፕሮግራም ይፋ 
በሆነበት ወቅት በኢትዮጵያ ብሔራዊ ባንክ  የኢንሹራንስ 
ቁጥጥር  ዳይሬክቶሬት ዳይሬክተር  አቶ በላይ ቱሉ 
እንደገለጹት፤ የኢንሹራንስ ዘርፉ አላደገም ከሚያስብሉ 
ምክንያቶች ውስጥ አንዱ ትኩረቱን በኢንሹራንስ ዘርፍ  
ያደረገ የኢንሹራንስ ተቆጣጣሪ አለመኖሩ ነው፡፡ 

በመሆኑም ይህን ተቆጣጣሪ ተቋም ለማቋቋም 
እየተሰራ ነው ያሉት ዳይሬክተሩ፤ ብሔራዊ ባንክም 
አስፈላጊውን ድጋፍ እንደሚያደርግ ተናግረዋል፡፡ 

ዜጎች ስለ ኢንሹራንስ ያላቸው ግንባዜ ዝቅተኛ 
በመሆኑ  የግንዛቤ ፈጠራ ሥራ መሥራት ያስፈልጋልም 
ብለዋል፡፡  

ኢንሹራንስ ከሌሎች ንግዶች የተለየ የሚያደርገው 
ንግዱ በመረጃ ላይ የተመሰረተ መሆኑ ነው ያሉት 
ዳይሬክተሩ፤ የኢንሹራንስ ፖሊሲ ሊኖረው እንደሚገባም 
አመላክተዋል፡፡ 

ይፋ የሆነው ፕሮግራም በዘርፉ ላሉ ብዙ ችግሮች 
ምላሽ የሚሰጥ መሆኑንም ገልጸዋል፡፡ 

ተቆጣጣሪው ተቋም ጥናቶችን በማጥናት የግንዛቤ 
ፈጠራ ሥራ በመሥራትና ድጋፎችን በማድረግ ዜጎች 
የኢንሹራንስ ተጠቃሚ እንዲሆኑ በማስቻል ችግሮችን 
ቀድሞ የመከላከል ሥራ እንደሚሠራም አብራርተዋል፡፡ 

መረጃን የሚተነትኑና የቴክኒክ ድጋፍ የሚሰጡ 
ባለሙያዎች እንደሚያስፈልጉ ጠቅሰው፤ እንደ ተቆጣጣሪ 
አካል የሚመጡ መረጃዎችን ለመተንተን የሚያስችል 

ትኩረቱን በኢንሹራንስ ዘርፍ  ያደረገ ተቆጣጣሪ 
ተቋም ሊቋቋም ነው

መነሻ የሚሆን እውቀት እንዲመሰረት መሥራት 
እንደሚያስፈልግ ገልጸዋል፡፡

እንደ አቶ በላይ ገለጻ፤ ከኢትዮጵያ ብሔራዊ 
ባንክ በኩል የንግድ ድርጅቶችን ከአደጋ ለመቆጣጠር 
የሚያስችል የኢንሹራንስ ስጋት ፋይናንስ ተግባራዊ 
ለማድረግ የሚያስችሉ የሕግ ማዕቀፎችን ለማውጣት  
እየተሠራ ነው፡፡ 

የግብርና ሚኒስቴር የግብርናውን ዘርፍ ለማሳደግ 
ባለው ኃላፊነት አርሶ አደሮች የኢንሹራንስ ተጠቃሚ 
ለማድረግ በሚሰራው ሥራ በትብብር እንሠራለን 
ብለዋል፡፡ 

በሀገር አቀፍ ደረጃ የግብርና ኢንሹራንስ በዝቅተኛ 
ደረጃ ላይ ከመገኘቱም በላይ  የተደራጀ መረጃ የለውም 
ያሉት አቶ በላይ፤ የግብርና ኢንሹራንስ ብቻ ሳይሆን 
የአየር ንብረት ለውጥ አደጋን በሚመለከት የተደራጀ 
መረጃ ባለመኖሩ በቀጣይ አስፈላጊ ሥራዎች ይሠራሉ 
ብለዋል፡፡ 

የተባበሩት መንግሥታት የልማት ፕሮግራም ተወካይ 
ሳሙኤል ዶ በበኩላቸው እንደገለጹት፤ የኢንሹራንስ ስጋት 
ፋይናንሲንግ በኢትዮጵያ ችግር ላይ ያሉ አርሶ አደሮችን 
የሚረዳ ጅምር ነው።  

በኢትዮጵያ በሰው ሰራሽና በተፈጥሮ አደጋዎች 
የሚያጋጥሙ ችግሮችን ለመቅረፍ የኢንሹራንስ ዋስትና 
ያስፈልጋል፡፡ ይህም አቅምን ለመገንባትና በኢትዮጵያ 
ዘላቂ ልማትን ለማምጣት ይረዳል ሲሉ ተናግረዋል፡፡ 

እንደ ተወካዩ ገለጻ፤ የኢትዮጵያ መድህንና የአደጋ 
ፋይናንስ ተቋም መመስረት በድንገተኛ አደጋና በአየር 
ንብረት ለውጥ የሚነሱትን ውስብስብ ፈተናዎች 
ለመፍታት ይረዳል፡፡ ይህም ችግሮችን ለመፍታት ያለንን 
የማያቋርጥ ትብብርና አጋርነት ማሳያ ነው።

ኢትዮጵያ በስፋት በጎርፍ፣ ድርቅ፣ በበሽታዎችና 
በግጭት የምትጠቃ ሀገር በመሆኗ የፋይናንስ ኢንሹራንስ 
ፕሮግራም ይፋ መሆኑ ከፍተኛ ጠቀሜታ አለው ሲሉ 
ተናግረዋል፡፡

አቶ በላይ ቱሉ ሳሙኤል ዶ 

ቃልኪዳን አሳዬ

አዲስ አበባ፦ የፊታችን መጋቢት ሦስት የሚካሄደው 
የመጀመሪያው የኢትዮ-ማልታ ቢዝነስ ፎረም በኢትዮጵያ 
የሚገኙትን የቢዝነስና የኢንቨስትመንት እድሎች 
ለማስተዋወቅ እንደሚያግዝ የኢትዮጵያ ኢንቨስትመንት 
ኮሚሽን አስታወቀ፡፡

የኢትዮጵያ ኢንቨስትመንት ኮሚሽን ኮሚሽነር ሀና 
አርአያሥላሴ፣ በኢትዮጵያ የማልታ አምባሳደር ሮናልድ 
ሚካሌፊና የኢትዮጵያ የንግድና ዘርፍ ማህበራት ምክር 
ቤት ፀሐፊ አቶ ውቤ መንግሥቱ በጋራ ለመገናኛ ብዙኃን 
መግለጫ ሰጥተዋል።

በዚሁ ወቅት ኮሚሽነር ሀና እንደገለጹት፤ ፎረሙ 
በኢትዮጵያ የሚገኙትን የቢዝነስና የኢንቨስትመንት 
እድሎች ለማስተዋወቅ የሚያግዝ ሲሆን፤ ከአይሲቲ፣ 
ከትምህርት፣ ከኮንስትራክሽን፣ ከፋይናንስና ከሌሎች 
ዘርፎች የተወጣጡ 16 ድርጅቶችን የሚወክሉ 40 
የሚደርሱ የማልታ የቢዝነስ ተወካዮች ይሳተፉበታል፡፡

ባለፉት ጥቂት ዓመታት በሀገራቱ መካከል ያለው 
የዲፕሎማሲ ግንኙነት በመጠናከር ላይ ይገኛል ያሉት 
ወይዘሮ ሀና፤ ለዚህም ተመጣጣኝ የሆነ የቢዝነስና 
የኢንቨስትመንት ግንኙነት እንዲኖር ፎረሙ እንደሚያግዝ 
አንስተዋል፡፡

በፎረሙም በኢትዮጵያ ስላሉ የኢንቨስትመንት 
እድሎች መግለጫ የሚሰጥ ሲሆን፤ ከፎረሙ በኋላም 
ብዛት ያላቸው የማልታ ኢንቨስተሮች በኢትዮጵያ 
ኢንቨስት ያደርጋሉ ተብሎ እንደሚጠበቅ አመላክተዋል።

ማልታ በቆዳ ስፋቷ አነስተኛ ብትሆንም ለኢትዮጵያ 
ትልቅ እድል ያላት ሀገር ናት፤ ሀገራቱ የቢዝነስና 

ፎረሙ በኢትዮጵያ የሚገኙትን የቢዝነስና የኢንቨስትመንት 
እድሎች ለማስተዋወቅ ያግዛል

	የመጀመሪያው የኢትዮ- ማልታ ቢዝነስ ፎረም የፊታችን መጋቢት ሦስት ይካሄዳል 

የኢንቨስትመንት ሥራዎቻቸውን በማጠናከር ኢትዮጵያ 
ለማልታ ወደ አፍሪካ መግቢያ መንገድ እንድትሆንና 
ኢትዮጵያ በማልታ በኩል የተቀሩ የአውሮፓ ሀገራትን 
ለማግኘት እድል እንደሚፈጥርላት ኮሚሽነሯ 
አውስተዋል፡፡

የኢትዮጵያ ኢንቨስትመንት ኮሚሽን ፎረሙን 
ያዘጋጀው በኢትዮጵያ ከሚገኘው የማልታ ኤምባሲና 
የኢትዮጵያ የንግድና ዘርፍ ማህበራት ምክር ቤት ጋር 
በመተባበር መሆኑን ያነሱት ኮሚሽነር ሀና፤ ከኢትዮጵያ 
ወደማልታ የሚሄዱ ምርቶች ማስፋትና ኢንቨስተሮች 
መሳብ በሚቻልባቸው ጉዳዮች ዙሪያ  ውይይቶች 
ይደረጋሉ ብለዋል፡፡

እንደ ኮሚሽነር ሀና ገለጻ፤ ኢትዮጵያ በአፍሪካ ዋነኛ 
የኢንቨስትመንት መዳረሻ እንድትሆን በማድረግ ለተቀሩ 
የአፍሪካ ሀገራት እንደመግቢያ እንድትሆን ሲሠራ ነበር፡፡ 
ላለፉት ዓመታት የኢንቨስትመንትና የቢዝነስ ሁኔታዎችን 
ለማሻሻል መንግሥት በርካታ የፖሊሲና የአሠራር 
ለውጦች ሲያደርግም ቆይቷል፡፡

ማልታና ኢትዮጵያ ረጅም ዲፕሎማሲያዊ ግንኙነት 
ያላቸው ሀገራት ቢሆኑም፤ ገንኙነታቸው የተጠናከረው 
ከሁለት ዓመታት በፊት ማልታ ኤምባሲዋን በአዲስ አበባ 

መክፈቷን ተከትሎ እንደሆነ የገለጹት ደግሞ በኢትዮጵያ 
የማልታ አምባሳደር ሮናልድ ሚካሌፊ ናቸው፡፡ 

በሁለት ዓመታት ውስጥ በትምህርት፣ በሳይበር 
ዲፕሎማሲ፣ በንግድና በተለያዩ ዘርፎች ከኢትዮጵያ 
ጋር በጋራ እየሠሩ እንደሆነና የሚካሄደው ፎረም ይህን 
የሚያጠናክር እንደሆነ አምባሳደሩ ገልጸዋል፡፡

ማልታ በቆዳ ስፋቷ አነስተኛ ብትሆንም የአውሮፓ 
ኅብረት አባል ሀገር እንደመሆኗ መጠን ለኢትዮጵያ ወደ 
አውሮፓ ኅብረት ገበያ መግቢያ ልትሆን እንደምትችል 
ያነሱት አምባሳደሩ፤ የኢትዮጵያ ኢኮኖሚ በለውጥ ላይ 
የሚገኝ በመሆኑ አዳዲስ ክህሎቶችንና ግንኙነቶችን 
እንደሚፈልግ ተናግረዋል።

የኢትዮጵያ የንግድና ዘርፍ ማህበራት ምክር ቤት 
ዋና ፀሐፊ አቶ ውቤ መንግሥቱ በበኩላቸው፤ የቢዝነስ 
ፎረሙ በሀገራቱ መካከል ያለውን ትስስር በማጠናከር 
የኢትዮጵያን ምርቶችና አገልግሎቶች ለሌሎች ሀገራትም 
መድረስ እንዲችሉ የሚያግዝ ነው ብለዋል፡፡ 

አክለውም ከኢትዮጵያ በኩል ከ100 ያላነሱ የንግድ 
ማህበረሰቦች የሚገኙ ሲሆን፤ ፎረሙ ኢትዮጵያ ሰፊ 
የገበያ እድሎችን እንድታገኝ እድል የሚፈጥር መሆኑን 
ገልጸዋል፡፡

ፎ
ቶ

 - 
ገባ

ቦ 
ገብ

ሬ

አቶ ውቤ መንግሥቱ ወይዘሮ ሀና አርአያሥላሴ    አምባሳደር ሮናልድ ሚካሌፊ

አማን ረሺድ
 
አዲስ አበባ፡- የዓለም ጤና ድርጅት እስከ 

2030 የጆሮ ጤና ሽፋን ወደ 20 በመቶ ለማሳደግ 
ያስቀመጠውን ግብ ለማሳካት በትኩረት እየተሠራ 
እንደሚገኝ ተገለጸ። በኢትዮጵያ 15 በመቶ የሚሆኑ 
ዜጎች በመስማት ችግር ተጠቂ መሆናቸውም 
ተገልጿል።

የዓለም የመስማት ቀን በኢትዮጵያ ለስድስተኛ 
ጊዜ በዓለም ለ17 ጊዜ “አመለካከትን እንቀይር” በሚል 
መሪ  ሃሳብ ትናንት ተከብሯል።  

በቅዱስ ጳውሎስ ሆስፒታል ሚሊኒየም ሕክምና 
ኮሌጅ ዋና ፕሮቮስት ዶክተር ሲሳይ ሥርጉ በወቅቱ 
እንደገለጹት፤ የመስማት ቀን መከበሩ ኅብረተሰቡ  
ስለጆሮ ጤናና የመስማት እንክብካቤ ግንዛቤ 
እንዲኖረው ያግዛል። 

ኮሌጁ ላለፉት አምስት ዓመታት ከክርስቲያን 
ብላይንድ ሚሽን ጋር በመተባበር  የጆሮ ጤናና 
የመስማት እንክብካቤ ህክምና እንዲሁም የግንዛቤ 
ማስጨበጫ  አገልግሎት ለዜጎች መስጠቱን 
ተናግረዋል።

የጆሮ ጤና እና የመስማት እንክብካቤን በሀገር 
አቀፍ ደረጃ  ተደራሽና ውጤታማ ለማድረግ 
ከባለድርሻ  ጋር በቅንጅት እየተሠራ እንደሚገኝ 
ጠቁመዋል።

በተለያዩ ክልሎችና ጤና ጣቢያዎች ላይ ሕክምና 
እየተሰጠ መሆኑን ገልጸው፤ የመስማት ችግር 
በማህበረሰቡ ላይ ሊያስከትል የሚችለውን ጫና 
ለማቃለል  እየተጣራ ነው ብለዋል።

እንደ ኢትዮጵያ ታዳጊ በሆኑ ሀገራት ላይ ችግሩ 
በይበልጥ እየተስተዋለ መሆኑን የጠቆሙት ዶክተር 
ሲሳይ፤ ከመስማት ችግር ጋር ተያይዞ ዜጎች ላይ 
የሚደርሰውን የማግለልና የአድሎ አመለካከት ችግር 
ለመቀነስ በቁርጠኝነት መሥራት ይገባል ብለዋል።

በመስማት ችግር ውስጥ ለሚገኙ ዜጎች ለመስማት 
የሚረዳ አጋዥ መሳሪያዎች ድጋፍ እየተደረገ መሆኑን 
ጠቅሰው፤ በቀጣይ በአገልግሎት፣ በትምህርትና 
ስልጠና እንዲሁም በምርምር የሚሰጠውን 
አገልግሎት ለማስፋት ታቅዷል ብለዋል።    

ሁሉም ዜጋ መስማት መቻል በእለት ተዕለት 
ህይወት ውስጥ ያለው ሚና ከፍተኛ መሆኑን 
በመገንዘብ የመስማት ጤናውን ሊጠብቅ ይገባል ሲሉ 
ገልጸዋል።

የክርስቲያን ብላይንድ ሚሽን ፕሮግራም ማናጀር 
አቶ  አዱኛ ሂርጳ በበኩላቸው፤ በዓለም ጤና ድርጅት 
እስከ 2030 የጆሮ ጤና ሽፋንን ወደ 20 በመቶ 
ለማሳደግ የተቀመጠውን ግብ ለማሳካት በትኩረት 
እየተሠራ እንደሚገኝ ተናግረዋል።

የቀኑ መከበር የተቀመጠውን ግቡን ለማሳካት 
ይረዳል ያሉት አቶ  አዱኛ፤ ድርጅቱ ቅዱስ ጳውሎስ 
ሆስፒታልን ጨምሮ በሀገር አቀፍ ደረጃ በሚገኙ 
ሆስፒታሎች በመስማት ችግር  ለተጋለጡ ዜጎች 
አስፈላጊውን ድጋፍ እያደረገ እንደሚገኝ ተናግረዋል።

በተጨማሪም የመስማት ጤና ችግር 
ያለባቸው ሰዎች አስፈላጊውን ትኩረት እንዲያገኙ 
እንደሚያደርግ ገልጸዋል።

በድርጅቱ በ12 ሚሊዮን ብር በሚገመት ብር 
ወጪ በሀገር አቀፍ ደረጃ በተደረገ ጥናት 15 በመቶ 
በላይ የሚሆኑ ዜጎች በመስማት ችግር ተጠቂ ሆነዋል።

ጥናቱ 40 በመቶ በከተማ 60 በመቶ በገጠር 
የሚኖሩ 9 ሺህ 966 ግለሰቦችን ናሙና ወስዶ 
መሰራቱ ተገልጿል።

በ2030 
የጆሮ ጤና ሽፋንን ወደ 
20 በመቶ ለማሳደግ 

እየተሠራ ነው

	15 በመቶ የሚሆኑ ዜጎች 
በመስማት ችግር ተጠቂ 
ሆነዋል



ገጽ 4 አዲስ ዘመን   ማክሰኞ የካቲት 26 ቀን 2016 ዓ.ም

ዜና

ከ1ኛው ገጽ የዞረ

ከ1ኛው ገጽ የዞረ

ከ1ኛው ገጽ የዞረ

የአሁኑ ትውልድ ከካራማራ ድል የሀገር ፍቅር 
ስሜት እና አንድነትን መማር አለበት፡፡ ጦርነት 
አጥፊ፣ አውዳሚ እና አክሳሪ መሆኑን መገንዘብ፣ 
የሰላምንም ዋጋ መረዳት ይገባዋል ብለዋል፡፡        

የተካሄዱ ጦርነቶች በርካታ የሕይወት 
መስዋዕት ማስከፈላቸውን፣ አካል ማጉደላቸውን፣ 
ንብረት ማውደማቸውንም አመልክተዋል፡፡ 

‹‹ከጦርነት የምንጠቀመው ነገር የለም፣ 
ይበቃል›› ያሉት ብርጋዴል ጀነራል ዋሲሁን፤ 
የሰላምን ዋጋ መገንዘብ፣ ለኢትዮጵያ ሰላም 
መስፈን መተባበር እንደሚገባም ነው የተናገሩት፡፡ 

ጦርነት አትራፊ አይደለም፡፡ ልዩነቶችን 
በሰላማዊ መንገድ መፍታት አለብን ያሉት 
ብርጋዴር ጀኔራሉ፤ የንግግር ባህልን ማዳበር 
ያስፈልገናል ሲሉም ነው የጠቀሱት፡፡   

እንደርሳቸው ማብራሪያ፤ የሕግ የበላይነት 
መከበር አለበት፣ ተጠያቂነትን ማስፈን 
ያስፈልጋል፣ ንጹሃን እንዳይጎዱም ከለላ በማድረግ 
ሁሉም ኃላፊነቱን መወጣት አለበት፡፡ 

የኢትዮጵያ መከላከያ ሠራዊት አልሸባብን 
በመዋጋት የአካባቢውን ሰላም በማስጠበቅ ከፍተኛ 
ሚና እየተጫወተ እንደሚገኝም አመልክተዋል፡፡ 

ሕዝቡን በማስተባበር ታጠቅ ተብሎ 
በተሰየመው ማሰልጠኛ 300 ሺህ ሚሊሻ በሶስት 
ወራት በማሰልጠን፣ የካቲት 26 ቀን 1970 ዓ.ም 
በኩባና በየመን ወታደሮች ተሳትፎ ጭምር በመልሶ 
ማጥቃት  የኢትዮጵያ ጦር የእብሪተኛውን የዚያድ 
ባሬ ጦር ካራ ማራ ላይ ድል በማድረጉ የኢትዮጵያ 
አሸናፊነት በአደባባይ መታወጅ ችሏል።

ከጣሊያንና ከእንግሊዝ ቅኝ ገዢዎች ነፃነቷን 
በ1952 ዓ.ም ያገኘችው ሶማሊያ  በነጻነቷ ማግሥት 
ሶማሊያን ለ21 ዓመታት ያስተዳደሩት ዚያድባሬ፤ 
ታላቋን የሶማሊያ ሪፐብሊክ ለመመስረት’ በሚል 
“ድንበራችን እስከ አዋሽ ይደርሳል” እያሉ በመዛት 
የጦርነት ነጋሪት መጎሰማቸው የሚታወስ ነው።  

በ1953 ዓ.ም የድንበር ላይ ትንኮሳ ጀምረው 
በ1956 ዓ.ም ጠቅላይ ሚኒስትር አብድረሺ አሊ 
ሸርማርኬ እንዲሁም በ1969፣ በ1972 እና በ1973 
ዓ.ም ደግሞ ፕሬዚዳንት ዚያድ ባሬ (ሜጀር 
ጀኔራል) የሶማሊያ ሠራዊት የኢትዮጵያን ድንበር 
ጥሶ እንዲገባና ወረራ እንዲፈፅም ሠራዊታቸውን 
ማዘዛቸው በታሪክ ተመዝግቧል፡፡ 

ያደረጉት ጉብኝት ሀገራቱ በኢኮኖሚ፣ በኃይል አቅርቦት እና 
በቀጣናዊ ደኅንነት  ያላቸውን ግንኙነት ይበልጥ የሚጠናክር 
ነው፡፡ ጉብኝቱ በሀገራቱ መካከል የነበረውን ታሪካዊ ትስስር 
ያድሳል፡፡

ጠቅላይ ሚኒስትሩ ከልዑካኖቻቸው ጋር የምሥራቅ 
አፍሪካ ጉብኝታቸውን የጀመሩት በኬንያ ናይሮቢ እንደነበር 
የጠቀሱት ቢልለኔ፤ በኬንያው ፕሬዚዳንት ዊልያም ሩቶ 
በቤተ መንግሥት ደማቅ አቀባበል ተደርጎላቸዋል ብለዋል፡፡

በኬንያ የሁለትዮሽ ውይይት መደረጉን ያነሱት ኃላፊዋ፤ 
ጠቅላይ ሚኒስትሩ ከሀገሪቱ ፕሬዚዳንት ጋር ካደረጉት 
የሁለትዮሽ ውይይት ጎን ለጎን ሚኒስትሮች ከአቻዎቻቸው 
ጋር ውይይት ማካሄዳቸውን ጠቅሰዋል፡፡

ውይይቱ ኬንያ እና ኢትዮጵያ የነበራቸውን የቆየ 
ትስስር እና ግንኙነት ያጠናክራል ብለዋል፤ በተለይ 
የኬንያው ፕሬዚዳንት አዲስ ተመራጭ ከመሆናቸው ጋር 
ተያይዞ በሁለቱ ሀገራት መሪዎች መካከል ያለውን ግንኙነት 
ለማጠናከር የሚረዳ ጉብኝት መሆኑን አንስተዋል፡፡

በኬንያና በኢትዮጵያ መካከል የኃይል አቅርቦት 
ስምምነት እንዳለ ጠቁመው፤ ይህን ስምምነት ፍሬያማ 
ለማድረግ ከኢትዮጵያ ወደ ኬንያ የኃይል አቅርቦት 
የሚደረግበት መስመር በጠቅላይ ሚኒስትር ዐቢይ 
አሕመድ(ዶ/ር) መጎብኘቱን ተናግረዋል፡፡

መሆኑን ጠቅሰው፤ በከተሞች ሰፋፊ የመሠረተ ልማት 
ሥራዎች  መሥራት የተቻለ መሆኑን ተናግረዋል። 

በፕሮጀክቱ  አንድ ሺህ 353 ኪሎ ሜትር ጌጠኛ 
ድንጋይ  መንገዶች፣ 974 ኪሎ ሜትር የመንገድ ፍሳሽ 
ማስወገጃዎች እና 914 ኪሎ ሜትር የተለያዩ መንገዶች 
ግንባታ እንዲሁም የመንገዶች ጥገና  መሠራቱን 
ገልጸዋል፡፡  በተጨማሪም 205 ሄክታር የአረንጓዴ 
ስፍራዎች፣ ፓርኮች፣ የወንዝ ዳር ፕሮጀክቶች 
መሠራታቸውን አስረድተዋል፡፡

በተጨማሪም የመንገድ ላይ መብራት ዝርጋታ፣ 
የገበያ ማዕከላት ግንባታና ሌሎች በርካታ ተያያዥ 
ሥራዎች መሠራታቸውን የገለጹት ወይዘሮ ሄለን፤ 
ፕሮጀክቱ  በባቱ፣ በጅማ፣ ሻሸመኔ፣ ሀዋሳን ጨምሮ 
በአብዛኛዎቹ ከተሞች ተግባራዊ ተደርጓል ብለዋል።

በበርካታ ከተሞች ተስፋ ሰጪ ሥራዎች 
መሠራታቸውን ጠቅሰው፤ ውጤታማ ሥራ ከሠሩ 
ከተሞች መካከል ጅግጂጋ፣ ሀዋሳ፣ ቢሾፍቱ፣ ጎንደር 
ከተሞች እንደሚገኙበት ጠቁመዋል፡፡ 

እስካሁን በፕሮጀክቱ ለ749 ሺህ 854 ዜጎች 
በቋሚና ጊዜያዊ የሥራ ዕድል መፈጠሩን አያይዘው 
ተናግረዋል፡፡

ሁለተኛውን የከተሞች የአቅም ግንባታና 
የመሠረተ ልማት ፕሮግራም ለማስቀጠል የቅድመ 
ዝግጅትና የፕሮግራም ዲዛይን ሥራዎች እየተሠሩ 
መሆናቸውንም አመላክተዋል።

ማርቆስ በላይ 

ባሌ ሮቤ፡- የመደወላቡ ዩኒቨርሲቲ በኩታ ገጠም 
ክላስተር በማደራጀት በሚያደርግልን ድጋፍ ምርትና 
ምርታማነታችንን ማሳደግ ችለናል ሲሉ የባሌ አካባቢ አርሶ 
አደሮች ገለጹ፡፡

ሲናና ወረዳ ሞዴል አርሶአደር አቶ ሀብቴ ወልዴ 
ለኢትዮጵያ ፕሬስ ድርጅት እንደገለጹት፤ዩኒቨርሲቲው 
በኩታ ገጠም ክላስተር በሚያደርግልን ድጋፍ ምርትና 
ምርታማነታችንን ማሳደግ ችለናል፡፡

ዩኒቨርሲቲው ከማሳ ዝግጅት ጀምሮ እስከ ምርት 
አሰባሰብ ድረስ አስፈላጊውን ክትትልና ድጋፍ ሲደርግ 
ቆይቷል ያሉት አቶ ሀብቴ፤ በኩታ ገጠም ክላስተር ለተደራጁ 
18 አርሶአደሮች ክትትልና ድጋፍ እያደረገ ነው ብለዋል፡፡ 

መደወላቡ ዩኒቨርሲቲ የተለያዩ ሥልጠናዎችን 
ጨምሮ  ማዳበሪያና ምርጥ ዘር በማቅረብ ድጋፍ ማድረጉን 
ጠቅሰው፤ በምርት ዘመኑ ከአንድ ሄክታር መሬት ከ40 እስከ 
55 ኩንታል ምርት ማግኘታቸውን ገልጸዋል፡፡

ዩኒቨርሲቲው የማዳበሪያንና ዘር አጠቃቀም ላይ 
በቴክኖሎጂ የታገዘ ድጋፍ እንደሚያደርግላቸው  በመግለጽ 
በተለይም ምርትና ምርታማነትን በማሳደግ አርሶአደሩን 
ተጠቃሚ በማድረግ ላይ መሆኑንም ጠቁመዋል፡፡

ዩኒቨርሲቲው በሚያቀርብላቸው  ድጋፍ የቤተሰባቸውን 
ህይወት በማሻሻል ላይ እንደሚገኙ የሚገልጹት አርሶ 

“ዩኒቨርሲቲው በሚያደርግልን ድጋፍ ምርትና 
ምርታማነታችንን ማሳደግ ችለናል”

- የባሌ አካባቢ አርሶ አደሮች

የጠቅላይ ሚኒስትሩ ጉብኝት ከሀገራቱ ጋር የነበረውን...
እንደ ቢልለኔ ገለጻ፤ ጠቅላይ ሚኒስትር ዐቢይ እና 

ፕሬዚዳንት ሩቶ በሁለትዮሽ ውይይታቸው ከታሪካዊ ዳራ 
አንስቶ አሁን እስካሉ ወቅታዊ ሁኔታዎች ተወያይተዋል። 
በዚህም በቀጣናው ላይ ሰላምና ደህንነት እና የጋራ ልማትን 
ከማጎልበት አኳያ በርካታ ነጥቦችን አንስተዋል፡፡ 

ይበልጥ ተጠናክሮ ሊሠሩ የሚችሉባቸው መስኮች 
ላይም መግባባት ላይ ደርሰዋል ብለዋል፡፡

ጠቅላይ ሚኒስትሩ የኬንያ ጉብኝታቸውን ሲያጠናቅቁ 
ወደ ታንዛኒያ ዳሬሰላም ማቅናታቸውን የገለጹት ቢልለኔ፤ 
ወደ ሀገሪቱ ያቀኑትም በፕሬዚዳንት ሳኒያ ሱሁሉ የጉብኝት 
ጥያቄ መሰረት መሆኑን ተናግረዋል፡፡

ጠቅላይ ሚኒስትር ዐቢይ ዳሬሰላም ሲደርሱ ደማቅ 
አቀባበል እንደተደረገላቸው ጠቅሰው፤ ከፕሬዚዳንቷ ጋር 
በተለያዩ ጉዳዮች ላይ ውይይት ማድረጋቸውን ተናግረዋል፡፡

ፕሬዚዳንት ሳኒያ ሱሁሉ ከጠቅላይ ሚኒስትር ዐቢይ 
ጋር ካደረጉት የሁለትዮሽ ውይይት በተጨማሪ ከልዑካን 
ቡድኑ ጋር ውይይት ማድረጋቸውንም ገልጸዋል፡፡

በተደረጉ ውይይቶችም ታንዛኒያ እና ኢትዮጵያ ታሪካዊ 
ትስስሮቻቸውን ለማጠናከር ተግባብተዋል ብለዋል፡፡

አንድ ወቅት የታንዛኒያ የአየር ኃይል ሲደፈር የኢትዮጵያ 
አየር ኃይል ሲከላከልለት እንደነበር ለማሳያነት በማንሳትም፤ 
በፓን አፍሪካኒዝም ያላቸው ትስስርም ከጁሊየስ ኔሬሬ እና 
ከአፄ ኃይለስላሴ የሚጀምር መሆኑን አስገንዝበዋል፡፡ ይህም 
ለሁለቱ ሀገራት ፍሬያማ ግንኙነት እንዲኖራቸው መሰረት 
የጣለ ነው ብለዋል፡፡

በአሁኑ ወቅትም ኢትዮጵያ ከታንዛኒያ ጋር በንግድ 
የተሳሰሩ መሆናቸውን ጠቅሰዋል፡፡

ኢትዮጵያ ከምትሠራቸው የኢኮኖሚ ማሻሻያ 
ሥራዎች ጋር ታንዛንያ ልዩ ቅርበት እንዳላት ጠቅሰው፤ 
ለአብነትም ሁለቱ ሀገራት በግብርና ማሻሻያ ሥራዎች፣ 
ማዕድን፣ ቱሪዝምና ሌሎች ዘርፎች ላይ የሚሰጡት ተኩረት 
እንደሚያመሳስሏቸው ተናግረዋል፡፡

ፕሬዚዳንት ሳኒያ ጠቅላይ ሚኒስትር ዐቢይ ለቀጣናው 
መረጋጋት የሚያደርጉትን አስተዋፅኦ አንስተው ዕውቅና 
መስጠታቸውንም ቢልለኔ ጠቁመዋል፡፡ በተጨማሪም 
ፕሬዚዳንቷ ጠቅላይ ሚኒስትሩ የኢትዮጵያን ኢኮኖሚ 
ለማሳደግ የሚያደርጉትን ጥረት አድንቅዋል ብለዋል፡፡

አረንጓዴ አሻራ ላይ አብሮ ለመሥራት 
መወያየታቸውንም ኃላፊዋ ገልጸዋል፡፡

ግንኙነቶችን ይበልጥ ለማሳለጥ ከውይይቱ በኋላም 
የመግባቢያ ሰነዶች መፈረማቸውን አስታውቀዋል፡፡

ከባህልና ስነጥበብ አኳያ ዓለም አቀፍ የፊልም 
ኢንዱስትሪውን ለመሳብ፤ በግብርናው ዘርፍ በተለይም 
የአይሲቲ ውጤቶች ለዘርፉ አጋዥ በሚሆኑበት አግባብ 
እና ሙቀትን መቋቋም የሚችል የስንዴ ምርቶች ላይ ዘርፍ 
እንዲሁም በኃይል አቅርቦት እና ሽያጭ ዘርፍ የመግባቢያ 
ስምምነት መፈረሙን ቢልለኔ አስታውቀዋል፡፡

ጠቅላይ ሚኒስትር ዐቢይ በታንዛኒያ የቀድሞ ፕሬዚዳንት 
አሊ ሁሴን ህልፈት የተሰማቸውን ሀዘን ለፕሬዚዳንት ሳኒያ 
እና ለመላው የታንዛኒያ ሕዝብ አስተላልፈዋል፡፡ 

አደሩ፤ በአሁኑ ጊዜ በርካታ የአካባቢያቸው አርሶ አደሮች 
ለግብርናው ዘርፍ የሚያስፈልጉ መሳሪያዎች በመግዛት ላይ 
እንደሚገኙ ገልጸዋል፡፡

በ2015/16 የምርት ዘመን የዋግና ሙጃ የተባለ 
አረም በአካባቢው ሲያስቸግራቸው መቆየቱን ጠቅሰው፤ 
ከዩኒቨርሲቲው ከኬም ቴክስና ሌሎች አጋር አካላት ጋር 
በመሆን ፓላስ ሱፐር የሚባል ኬሚካልን በመጠቀም 
ውጤታማ ሥራ መሰራቱንም ገልጸዋል፡፡

በመጨረሻም ዩኒቨርሲቲው የዘር ቁጥጥር፣ የፋይናንስ 
አያያዝና ሌሎች ጉዳዮች ላይ ለአርሶ አደሩ ስልጠና ሊሰጥ 
እንደሚገባ አመላክተዋል፡፡

በጎሮ ወረዳ አርሶ አደር የሆኑት አቶ አሎ አብዲ 

በበኩላቸው፤ መደወላቡ ዩኒቨርሲቲ ምርጥ ዘርና ማዳበሪያን 
በማቅረብ በዘርና ማዳበሪያ አጠቃቀም ዙሪያ ተገቢው 
ስልጠና እንደተሰጣቸው ገልጸዋል፡፡

ቀደም ሲል በአካባቢው ከሚያመርቱት ምርት ከሄክታር 
30 ኩንታል ስናገኝ ቆይተናል የሚሉት አቶ አሎ፤ በአሁኑ 
ጊዜ  ዩኒቨርሲቲው በሚያደርግላቸው ድጋፍና ክትትል 
ከሄክታር 43 ኩንታል ምርት ማግኘት ችለናል ብለዋል፡፡

ዩኒቨርሲቲው ለአካባቢው አርሶ አደሮች በሚሰጣቸው 
የግንዛቤ ማስጨበጫ መርሀ ግብሮች ተጠቃሚ 
መሆናቸውን ጠቅሰው፤  ዘርን በክላስተር በመዝራት 
ምርትና ምርታማነትን ማሳደግ የሚያስችል እውቀት 
ማግኘታቸውን ገልጸዋል፡፡

አቶ ሀብቴ ወልዴአቶ አሎ አብዲ

በረመዳን ፆም 90 ሺህ ዜጎችን የኢፍጣርና ማዕድ መጋራት 
መርሀ ግብር ይካሄዳል

ዳግማዊት ግርማ 

አዲስ አበባ፡- በዘንድሮው 1445ኛው የረመዳን ፆም 
90 ሺህ ዜጎችን ለማስፈጠርና ማዕድ ለማጋራት መታቀዱ 
ተገለጸ። 

በዘንድሮው 1445ኛው የረመዳን ፆም ወቅት “ኢትዮጵያ 
ታፍጥር” በሚል መሪ ሃሳብ እንደሚካሄድ የኢፌዴሪ ባህልና 
ስፖርት ሚኒስቴር፣ ኢትዮጵያ ታፍጥር ቲም፣ ኪንግስ ኦፍ 
ዓባይ ሚዲያና  ፍሎር ዲዛይን  ትናንት የጋራ መግለጫ 
ሰጥተዋል።

የባህልና ስፖርት ሚኒስቴር የኪነ ጥበብ ስነጥበብ ፈጠራ 
ልማት ዘርፍ ሚኒስትር ዴኤታ ወይዘሮ ነፊሳ አልመሃዲ 
እንዳሉት፤ የኢፍጣር መርሀ ግብሩ ለሰላሳ ቀን የሚቆይ 
ሲሆን፤ አቅመ ደካማ የሆኑ የእስልምናና የክርስትና እምነት 

ተከታዮችን የእለት የምግብ ፍጆታን የመቻል ሥራ ይከውናል 
ብለዋል።

ሚኒስትር ዴኤታዋ በንግግራቸው፤ ይህን መርሀ ግብር 
ለየት የሚያደርገው በክርስቲያን እምነት ተከታዮች ዘንድ 
ታላቁ ጾም የሆነው የአብይ ጾም የሚጀመርበት ወቅት መሆኑ 
ነው ብለዋል። 

ድጋፉ በቀጥታ ስርጭትና ከለጋሽ ተቋማትና ግለሰቦች 
ከሚሰበሰብ ገቢ መሆኑን ጠቅሰው፤ በበጎ አድራጎት  ተግባሩ 
ላይ በሀገር ውስጥና በውጭ የሚገኙ ኢትዮጵያውያን 
እንዲሳተፉ ጥሪ አቅርበዋል።

የኢትዮጵያ ታፍጥር ቲም የበላይ ጠባቂ ኡስታዝ ጀማል 
በሽር በበኩላቸው እንደገለጹት፤ በሀገር አቀፍ ደረጃ 90 ሺህ 
በላይ ዜጎችን ለማስፈጠርና ማዕድ ማጋራት ታቅዷል።

በመጪው 30 የረመዳን ቀናት በአዲስ አበባ እና በክልል 

ከተሞች በጎዳና ላይ የሚኖሩ ወገኖች እንዲሁም በተፈጥሮ 
እና ሰው ሰራሽ ችግሮች ከቀያቸው ለተፈናቀሉ፣ በሕክምናና 
በማረሚያ ቤት ለሚገኙ፣ የአልጋ ቁራኛ የሆኑ እና ጧሪ 
ቀባሪ የሌላቸውን ወገኖች በመለየት ያለ ሃይማኖት ልዩነት 
ሃይማኖታቸው በሚፈቅደው ሥርዓት የማስፈጠር እና ማእድ 
ለማጋራት መርሀ ግብር እንደሚካሄድ ተገልጿል።

ኢፍጣር መርሀ ግብሩ በሕክምና ማዕከላትና የበጎ 
አድራጎት ድርጅቶች ውስጥ የሚከወን መሆኑን ጠቅሰው፤ 
ለአረጋውያን በየቤቶቻቸው የማስፈጠርና ማዕድ የማጋራት 
ሥራዎች እንደሚከወኑ ጠቁመዋል።

ለዚሁ ድጋፍ  የሚውለው ገቢ ከለጋሽ ተቋማት እና 
ግለሰቦች ለማሰባሰብ የታቀደ ሲሆን፤ ከ72 ሚሊዮን በላይ 
ገቢ በማሰባሰብ ከ90 ሺህ ሕዝብ በላይ ተደራሽ እንደሚሆን 
ታውቋል።

ስልክ - 011-126-43-41
ፋክስ - 011-811-13-15

የዝግጅት ክፍል ፋክስ - 251-011-1-56-98-62

ማከፋፈያ :- ስልክ ቁጥር - 011-157-02-70

ነፃ ሃሳብ
ይህ አምድ በተለያዩ ፖለቲካዊ ኢኮኖሚያዊና 

ማህበራዊ ጉዳዮች ዙሪያ ዜጎች ነፃ ሀሳባቸውን 
የሚሰጡበት ነው።በዓምዱ ላይ የሚወጡ ጽሁፎች 

የዝግጅት ክፍሉን አቋም አያመለክቱም።

የማስታወቂያ መቀበያ ክፍል
ስልክ ቁጥር - 011-156-98-73
ፋክስ - 011-126-58-12

የማስታወቂያ ሽያጭ ማስተባበሪያ
ስልክ - 011-1-26-43-39

የአዲስ ዘመን ማኔጂንግ ኤዲተር
ወንድወሰን ሽመልስ ታደሰ 
ስልክ፡- 011 126 4200 
Email:- wendweson.shimelis@press.et

የዜና ማዕከል ዋና አዘጋጅ 

ወርቁ ማሩ
Email:- workumaru2@gmail.com

የአዲስ ዘመን ምክትል ዋና አዘጋጆች 
• ኃይሉ ሣህለድንግል
• እስማኤል አረቦ
• ቦጋለ አበበ  

የኢትዮጵያ ቀዳሚነት እና ተምሳሌታዊ መንገድ በዘመን የሚታጠር፣ ከሁኔታ ጋር ብቻም የሚገለጽ አይደለም ። 
ይልቁንም የኢትዮጵያ ስሪት፤ የኢትዮጵያውያንም ተፈጥሯዊ ውቅር ከራስ ባሻገር ለሌሎች በመትረፍ ውስጥ የተቃኘ 
ከመሆን የሚመነጭ ነው ። ለዚህ ደግሞ እንደ አንድ ኢትዮጵያዊ በኩራት ከሩቅም፣ ከቅርብም ያሉ ማሳያዎችን መጥቀስ 
ይቻላል።

በዚህ ረገድ የኢትዮጵያ ከራስ ባሻገር ስለ ሌሎች ደኅንነት፣ ሰላምና ነጻነት የመቆም አንዱ ማሳያ ተደርጎ የሚገለጸው 
የዓድዋው ድል እና መንፈሱ ነው ። እንደሚታወቀው የዓድዋ ድል ኢትዮጵያ ለአውሮፓውያን የቅኝ ግዛት ስምሪት ቦታ 
የነፈገችበት፤ እንቢኝ ብሎ ወደ ግዛቷ የዘለቀውን ወራሪም አንገት አስደፍታና አሳፍራ የመለሰችበት፤ በዚህ ተግባሯም 
ለሌሎች አፍሪካውያንና ጭቁኖች ሁሉ ተስፋን የፈነጠቀችበት ነው።

የዓድዋ ድል እንደ ሀገር መተባበርን፣ በአንድ መሰለፍን፣ ለጋራ ሕልውና በጋራ ቆሞ ዋጋ መክፈልን ብቻ ሳይሆን፤ 
ውስጣዊ ችግሮችና ልዩነቶች የጋራ ጠላትን በጋራ ሆኖ ለመፋለም እንከን እንደማይሆኑ በተግባር የገለጠ ነው ። ስለ ሀገር 
ሉዓላዊነት፣ ስለ ሕዝብ ክብርና ደኅንነት ሲባል ክቡር የሆነው የሰው ልጅ ራሱን አሳልፎ የሚሰጥበት የሰብዕና ልኬትም 
ያሳየ ነው።

የዓድዋ ድል እንደ አፍሪካ ለቅኝ ግዞት እንቢኝ ማለትን፤ ክብርና ነጻነትን አሳልፎ አለመስጠትን ብቻ ሳይሆን፤ ለሀገር 
ሉዓላዊነት እና ለዜጎች ክብርና ነጻነት መሪና ተመሪ በአንድ ልብ መክሮ በጋራ የሚሰለፍበትና ዋጋ የሚከፍልበት እንጂ 
በሌሎች ችሮታ የማይመጣ ስለመሆኑ ትምህርት የሰጠ ነው።

የዓድዋ ድል ለዓለም ጭቁን ሕዝቦች የሀገርን ሉዓላዊነት ማጽናት እንደሚቻል፤ ወራሪን ድል ነስቶ ማባረር 
እንደሚቻል፤ የሰው ልጅ በሰውነቱ ከማንም የማይበልጥ፣ ከማንም የማያንስ መሆኑን በማስረዳት ለነጻነትና ክብራቸው 
እንዲታገሉ መነሳሳትን ያጎናጸፈ ነው።

የዓድዋ ድል በጥቅሉ ለሰው ልጆች የመቻል፣ የማድረግ፣ በራስ አቅም የመቆም፣ ከራስ አልፎ ለሌሎች የመትረፍ፣ 
በሌሎች ፍላጎትና ይሁንታ ስር አለመውደቅ ወይም ለሌሎች ጥቅምና ፍላጎት አለመገዛት፣ ስለ ክብርና ነጻነት ዋጋ 
የመክፈል ልዕልናን፤ ይሄን ማድረግም የሚያጎናጽፈውን ክብርና ከፍታ ያስተማረ ነው ። ከማስተማር ባለፈም በጭቆና 
ቀንበር ስር ያሉ ሁሉ ስለ ክብርና ነጻነታቸው ታግለው ነጻነታቸውን ማስከበር፣ ክብራቸውንም ማስመለስ አስችሏቸዋል።

ይሄ አቅምና መንፈስ ከኢትዮጵያ ምድር የወጣ ነው፤ ይሄ ከፍታ ከኢትዮጵያውያን የማድረግ አቅም የመነጨ ነው፤ 
ይሄ የነጻነት ተጋድሎ ከኢትዮጵያ እና ኢትዮጵያውያን ነጻነትን አሳልፎ ያለመስጠት ሰብዕና የተወለደ ነው ። እናም 
የዓድዋ ድል ለኢትዮጵያ ነጻነትና ክብርን፤ ዓለምአቀፍ ተቀባይነትና የዲፕሎማሲ ከፍታን ሲያጎናጽፍ፤ ለአፍሪካውያን 
ወንድሞችና ለመላው ጭቁኖች ደግሞ የነጻነት ችቦን አቀጣጥሏል።

ዓድዋ በትናንት መንፈሱ ይሄን ገልጿል፤ ለዛሬም አቅምና ኩራት ሆኗል ። ነገር ግን ዓድዋ በትናንት መንፈስ ተቃኝቶ 
ያጎናጸፈው ነጻነት እና ያቀጣጠለው የነጻነት ችቦ፤ ዛሬ ላይ በዛው መልክ ሊከወን አይችልም። ይልቁንም ከፍታው 
ተጠብቆ በዛሬ መንፈስ ሊቃኝ፤ በዘመኑ  ፍላጎቶችና የትግል አውዶች ሊገለጥ ይገባል።

ምክንያቱም፣ የዛሬው ዓድዋ ሉዓላዊነቷ ተጠብቆ የቆየች ሀገርን አጽንቶ ማዝለቅ ነው፤ የዛሬው ዓድዋ የተሟላ ሰላም 
ያላት ሀገርን እውን ማድረግ ነው ። የዛሬው ዓድዋ እጁን ለልመና ሳይሆን ለሥራ የሚዘረጋ ትውልድን መፍጠር ነው ። 
የዛሬው ዓድዋ ከዘመኑ ቴክኖሎጂ ጋር መተዋወቅና አብሮ መጓዝ፤ ከዚያም አለፍ ሲል የቴክኖሎጂ ተቀባይ ሳይሆን ፈጣሪ 
መሆን ነው። የዛሬው ዓድዋ የራስን ፍላጎት በሁሉም መልኩ በራስ አቅም አሟልቶ መገኘት ነው።

ይሄን ማድረግ ሲቻል የትናንቱ ዓድዋ ያጎናጸፈን ነጻነት ምሉዕ ይሆናል ። ምክንያቱም ኢኮኖሚያዊ ነጻነትን ማረጋገጥ 
ሳይቻል ነጻነት አይኖርም፤ እናም ኢኮኖሚያዊ ነጻነትን ማረጋገጥ የዓድዋን ታሪክ መድገም ነው ። የቴክኖሊጂ ጥገኛ ሆኖ 
ነጻ ነኝ ማለት አይቻልም፤ እናም የራስን ቴክኖሎጂ አበልጽጎ ጥቅም ላይ በማዋል ዓድዋን ከፍ ማድረግ ይቻላል ።

ከዚህ ባሻገር ዓድዋ የዲፕሎማሲ ከፍታን የፈጠረልን አውድ ነው ። ዲፕሎማሲያችን ደግሞ ለራስ ጥቅም ብቻ ታስቦ 
የሚከወን አይደለም ። ይልቁንም ለጋራ ተጠቃሚነት መርህ የተገዛ፤ በወንድማማችነት መንገድ ተራምዶ፣ በጎርብትና 
ልኬት ተቃኝቶ፣ የጋራ ሀብትን በጋራ አልምቶ የመጠቀም ግብን ያስቀመጠ እንጂ።

የዓድዋ መንፈስ ከራስ ባሻገር ለሌሎች መትረፍ ነው ። የዛሬው የኢኮኖሚ፣ የቴክኖሎጂና ሌሎችም ሁለንተናዊ 
ብልጽግናን የማረጋገጥ ተግባራት ከራስ ያለፈ የወንድምና ጎረቤት ሕዝብና ሀገራትን ጥቅምና ብልጽግናን ማዕከል ያደረጉ 
ናቸው ። ዲፕሎማሲና የውጭ ግንኙነት መንገዱም ይሄው ነው። ኢትዮጵያ ከጎረቤቶቿ፣ ከቀጣናው፣ ከአህጉሪቷ ብሎም 
ከሌላው ዓለም ጋር የሚኖራት ትብብርና ግንኙነት በጋራ ተጠቃሚነትና አብሮ በመልማት መርህ የተቃኘ ነው።

ይሄ ደግሞ የትናንቱ ዓድዋ የድል መንገድ ነው ። ምክንያቱም ኢትዮጵያ ነጻ ነኝ ብላ አልተቀመጠችም ። ለጎረቤቶቿ 
ነጻነት፣ ለአህጉሪቱ ነጻነት፣ ብሎም ለሌሎች ጭቁን ሕዝቦች ነጻነት ሠርታለች፤ አሁንም እየሠራች ትገኛለች። ዛሬም 
ኢትዮጵያ ለመበልጸግ የምታደርገው ጉዞ የቀደመውን ነጻነት ምሉዕ የማድረግ ሲሆን፤ ከድህነት ወጥቶ ሁለንተናዊ 
ብልጽግናን በማረጋገጥ ከኢኮኖሚም ሆነ ከቴክኖሎጂ ጥገኝነት ነጻ መሆን እንደሚቻል በማረጋገጥ፤ በዚህም ተምሳሌት 
መሆንም ነው!

ዓድዋን በዘመኑ መንፈስ መግለጥ ይገባል! ዛሬም እንደ ዓድዋ…
ዳንኤል ዘነበ 

አውሮፓውያን አፍሪካን በመቀራመት ንድፋቸው 
(Scramble for Africa) በሚል ውጥን የአፍሪካ ሀገራትን 
ቅኝ ተገዢያቸው በማድረግ በብዙ እንደተሳካላቸው 
ታሪክ ምስክር ነው። ከዚህ በተቃራኒው ግን ኢትዮጵያ 
ለወረራ የመጣችባትን ጣሊያንን ድል በማድረግ 
ሉዓላዊነትና ክብሯን ማስጠበቅ ብቻ ሳይሆን፤ ወራሪን 
አሳፍሮ የመመለስ ልዕልናን ሌሎች እንዲጎናጸፉ በማድረግ 
ለነጻነት እንዲታገሉ መንገድ አሳይታለች ።

የካቲት 23/1888 ዓ.ም ደግሞ ይሄ አኩሪ ገድል 
መከሰቻ በሆነው በዓድዋ ተራሮች የኢትዮጵያውያን 
የአሸናፊነት ልዕልና እውን የሆነበት ነው። ወቅቱ በመላው 
ዓለም ጥቁር ሕዝቦች በባርነትና በቅኝ ግዛት ላይ የነበሩ 
ከመሆኑ ጋር ተያይዞም፤ የዓድዋ ድል ለወራሪዎች 
እፍረትን፣ ለቅኝ ተገዢዎች ደግሞ የአሸናፊነት መንፈስን 
የፈጠረ ነበር።

ፕሮፌሰር ባህሩ ዘውዴ፣ “የኢትዮጵያ ታሪክ፤ 
ከ1847 እስከ 1983” በሚል ርዕስ ባዘጋጁት የታሪክ 
መጽሐፋቸው፤ “...ከሰፊው የፖለቲካና የታሪክ ትንታኔ 
አኳያ የዓድዋ ጦርነት ከአፍሪካ ምድር አዲስ ኃይል 
መነሳቱን የሚያበስር ይመስላል። የዚያች አህጉር 
ተወላጆች የማይናቅ ወታደራዊ ኃይል ሊሆኑ እንደሚችሉ 
ልናሰላስል ተገደናል። እንዲያውም አሁን ነገሩ አስቂኝ 
ቢመስልም ፣ ይህ ሁኔታ (ዓድዋ) ጨለማይቱ አህጉር 
በላይዋ ላይ ሥልጣኗን ባንሰራፋችው በአውሮፓ ላይ 
የምታደርገው አመጽ የመጀመሪያ ምዕራፍ ነውም 
ተብሏል፤” በማለት በዓድዋ ጦርነት ትረካው ለጣሊያን 
ግልጽ ወገናዊነት የሚሳይ የሚባለው ጆርጅ በርክሌን ዋቢ 
አድርገው አስፍረዋል።

ይሄ የሚያስረዳው፣ ታላቁ የዓድዋ ድል የቅኝ አገዛዝ 
ማዕበልን የመታ የጥቁር ሕዝቦች ድል መሆኑ ሲሆን፤ 
በዚህም ድሉ የሰው ልጅ ሁሉ በእኩልነት የሚታይበት 
እና የሚከበርበት አስተሳሰብ እንዲወለድም አድርጓል። 
ዓለማችንን ወደ አዲስ ምዕራፍ እንድትሸጋገርም  
አስገድዷል። 

ለጥቁሮች መብትና ነፃነት በመታገል ደማቅ ታሪክ ፅፎ 
ያለፈው ማርክስ ጋርቬይ፤ “የዓድዋ ድል፣ የአውሮጳውያንን 
የአይበገሬነት ትርክት ያነኳኮተ፣ በመላው አፍሪካ ክፍለ 
ዓለምም ለነፃነት ለሚደረገው ትግል ተስፋን የፈነጠቀ 
ነው”  በማለት የዓለም  ነባራዊ ሁኔታ  የቀየረ ማርሽ  ቀያሪ 
ድል መሆኑን መስክሯል።

ዓድዋ የጥቁር ሕዝቦችን ለነጻነት ያነሳሳ፣ 
የኢትዮጵያዊነት መንፈስ በዓለም አቀፍ ደረጃ እንዲቀነቀን 
ያስቻለም ድል ነው። እንደ ማርክስ ጋርቬይ እነ ሴዳር 
ሴንጎርና የካረቢያን ወጣቶች ፓሪስ ላይ ቆመው ኔግሪቲዩድ 
በተሰኘ ተመሳሳይ ፖለቲካዊና ሥነጽሑፋዊ ንቅናቄ 
ጥቁርነትን በኩራት የማቀንቀን መነሳሳት የተፈጠረውም 
ከዚሁ ከዓድዋ መንፈስ ለመሆኑ እሙን ነው ።

እናም በዚህ ልክ ታላቅ የሆነ ድል ባለቤት ለሆነችው 
ኢትዮጵያ ዓለም በታሪክ ብቻ ሳይሆን በተግባር እውቅና 
ሰጥቷል። አፍሪካዊያን የላቀ ክብር ቸረዋታል።  እንደ 
ነጻነት ምልክት  በመቁጠርም ከቅኝ ግዛት ማግስት በርካታ 
የአፍሪካ ሀገራት ለሰንደቅ ዓላማቸው ከኢትዮጵያ ሰንደቅ 
ዓላማ ቀለማትን ወርሰዋል። ዛሬም ድረስ አፍሪካዊያን 
በአንድነት የሚሰባሰቡባት የኅብረታቸው መቀመጫ  
አድርገው ሰይመዋታል።

ዓለምም ለቅኝ ግዛት የተሰማሩ ምዕራባውያንን 
ጨምሮ ለኢትዮጵያ ተገድደው እውቅናን ከመስጠት 
ባለፈ፤ ነጻነትና ሉዓላዊነቷን አክብረው ዲፕሎማሲን 
ለመከወን በማለም ኤምባሲዎቻቸውን በአዲስ አበባ 
ከፍተዋል። 

በቅኝ ገዥዎች የአገዛዝ ፖሊሲያቸውን ጭምር 
እንዲመረምሩ አድርጓል። ዓድዋ ከድሉ ማግስት ኢትዮጵያ 
ሉዓላዊት ሀገር መሆኗ እንዲረጋገጥ እና ድንበሯን 
እንድትካለልም አስችሏታል ።ኢትዮጵያ በዓለም አቀፍ 
መድረኮች እንድትታወቅ፣ ዝናዋ እንዲናኝና እንድትከበር 
ጭምር ምክንያት ሆኗል። ይህ ታዲያ የትናንቶቹ 
ትውልዶች የተግባር ፍሬ መሆኑን ልብ ይሏል።

እናም የትናንት ጀግኖች አያቶቻችን ለመላው ዓለም 
ጥቁር ሕዝቦች ኩራት በዘመናት ብዛት የማይደበዝዝ 
ጀብዱ በደማቅ ቀለም እንደጻፉት ሁሉ፤ የአሁኑ 
ትውልድም የዓድዋን ከፍታ የሚመጥን ተግባር በልማት 

መድገም ይኖርበታል ። በመሆኑም አባቶች አጥንታቸውን 
ከስክሰው ያቆዩአትን ሀገር አንድነቷን በማስቀጠል፤ 
ሁለተናዊ እድገትና ሰላሟን እውን በማድረግ ዳግም 
በድህነትና ሰላም እጦት ለሚቸገሩ ሕዝቦች አርአያ  
እንድትሆን ማድረግ ይጠበቅብናል። 

በዚህ ረገድ ምሳሌ የሚሆኑ ጅምር ተግባራት አሉ። 
ለአብነት የሕዳሴ ግድብን መጥቀስ ይቻላል። የህዳሴው 
ግድብ የኢትዮጵያዊያን የዘመናት ህልምና ቁጭት፤ 
የመሪዎች መሻት ነበር። አሁን ባለው ትውልድ ቁጭቱ 
በተግባር ተመንዝሮ፤ የሕዳሴ ግድብን በራስ አቅም 
እውን ማድረግ ተችሏል። ይሄም በብዙ መልኩ ዓድዋን 
የሚወክል፤ በተለይም የዚህ ዘመን ትውልድ የራሱን 
ዓድዋ በልማት መስኩ እንዴት መግለጥ እንዳለበት 
ተገንዝቦ የተገበረው ፕሮጀክት ነው።

ከህዳሴው ፕሮጀክት ባሻገር የግብርናው ዘርፍ 
በተለይ በስንዴ፣ ሩዝና ሌሎችም ምርቶች የተገኘውና 
እየተገኘ ያለው ውጤት የዘመኑ ትውልድ ምን ያህል 
የራሱን ኃላፊነት መወጣት የሚያስችለውን ሰብዕና 
እየተላበሰ ስለመሆኑ ማሳያዎች ናቸው። በዚህም 
ኢትዮጵያ ስንዴን ከውጭ ከማስገባት ወጥታ ስንዴን ወደ 
ውጪ መላክ የቻለችበትን እድል ፈጥራለች።

ይህም እንደ ዓድዋው ሁሉ ለኢትዮጵያ በዓለም አቀፍ 
ደረጃ እውቅና ያስገኘ የኢትዮጵያን ስም በበጎ የቀየረ ግዙፍ 
ተግባር ነው። አፍሪካዊያንም በምግብ ራሳቸውን የመቻል 
እምቅ አቅም እንዳላቸው ያስመሰከረ በጎ ጅምር ሆኗል።

እነዚህና መሰል ጅምር ተግባራትና የልማት 
ውጤቶች ታዲያ ከልማትነታቸው ባሻገር እንደ ዓድዋ 
የአንድነት ውጤቶች፣ ተባብሮ በመሥራት የተገኙ ድሎች 
ናቸው። ይሁን እንጂ እነዚህ ድሎች ጅምር እንጂ ብዙ 
የምንኩራራባቸው አይደሉም ። ምክንያቱም ዓድዋ 
የግዛት ሙሉ ሉዓላዊነትና ነጻነትን ያጎናጸፈ ድል የመሆኑን 
ያህል፤ የዚህ ዘመን የልማት ድሎች ሁሉን አቀፍ ሀገራዊ 
ብልጽግናን እውን በማድረግ ውስጥ የሚመዘኑ መሆን 
አለባቸው ።

ለዚህ እውን መሆን ደግሞ ወቅቱ የሚጠይቀውን 
ትጋት፣ አንድነትና መደማመጥ መላበስ  የግድ ይላል። 
በመሆኑም የዚህ ዘመን ፈተና የሆነውን ግለኝነት እና 
ጽንፈኝነት በመታገል በተባበረ ክንድ በልማት ኢትዮጵያን 
ከድህነት የማውጣት ኃላፊነት እንዳለብንም መረዳት 
ይጠይቃል። ከዓድዋ ድልም፣ በጦርነት ድል ማድረግን 
ብቻ ሳይሆን፤ በኢኮኖሚውም ፣ በፖለቲካውም፣ 
በማህበራዊ ዘርፍም ድል ማድረግ መቻልን ተምሮ በዛው 
ልክ መግለጥ  ያስፈልጋል።

የዓድዋን ድል መንፈስ በተላበሰ መልኩ በአንድነት 
ተከባብረን መስራት ከቻልን፤ በጅምር ደረጃ ባለው 
በልማቱ መስክም አዲስ ታሪክ ማስመዝገብ ይቻላል። 
ለዚህም ነው እርስ በእርስ ከመጠላለፍ ተላቆ በተለያዩ 
መስክ የተጀመሩ የልማት ሥራዎችን በአንድነትና በተባበረ 
መንፈስ ከዳር ማድረስም ያስፈልጋል። በጥቅሉም 
ኢትዮጵያን በማስቀደም ተቀናጅቶ መስራት ከቻለ ድህነት 
ዛሬ ያጠቆረው ሰማይ በብርሃን የፈካን ነገን ለመጪው 
ትውልድ ማስረከብ ይቻላል።

ዓድዋ የጥቁር ሕዝቦችን 
ለነጻነት ያነሳሳ፣ 

የኢትዮጵያዊነት መንፈስ 
በዓለም አቀፍ ደረጃ 

እንዲቀነቀን ያስቻለም 
ድል ነው

ነፃ ሃሳብ
አዲስ ዘመን   ማክሰኞ የካቲት 26 ቀን 2016 ዓ.ም

ፖለቲካ እና ልዩ ልዩ 

በቁምላቸው አበበ ይማም (ሞሼ ዳያን) 
fenote1971@gmail.com

ቁምላቸው አበበ በአማራ ባህል፣ ቱሪዝምና ማስታወቂያ ቢሮ፤ በኢትዮጵያ ዜና አገልግሎት፤ በደቡብ መገናኛ ብዙኀን፤ በጋዜጠኝነትና በታሪክ ባለሙያነት ያገለገሉ ሲሆን፤ የደቡብ 
ኤፍ ኤምን ከባልደረቦቻቸው ጋር በመሆንም አቋቁመዋል።በፌዴራል ውሃ ስራዎች ኮንስትራክሽን ድርጅትና በአለ በጅምላ በኮሙዩኒኬሽን ዳይሬክተርነት አገልግለዋል። ከአአዩ 
በቋንቋና ታሪክ የመጀመሪያ ዲግሪያቸውን የሰሩ ሲሆን፤ በዚሁ ዩኒቨርሲቲ በጋዜጠኝነትና ኮሙዩኒኬሽን ሁለተኛ ዲግሪያቸውን በማጠናቀቅ ላይ እያሉ ባጋጠማቸው ድንገተኛ 
ህመም ተስተጓጉሏል። ጥልቅ ሀሳብ ያዘሉ ወቅታዊ ጉዳዮች ላይ የሚያተኩሩ ፁሑፎችን በማህበራዊ ሚዲያና በተለያዩ ጋዜጦች በማውጣት ይታወቃሉ።

“የጋራ ጥረታችን ለዲጂታል ኢትዮጵያችን !”
በ2015 በተደረገው አንድ ጥናት የኤሌክትሮኒክስ 

ክፍያ ሥርዓት ብቻውን 296 ቢሊዮን ዶላር የኢኮኖሚ 
ጥቅም ያስገኘ ሲሆን ይህም በአማካይ ሁለት ነጥብ 
ስድስት ሚሊዮን ሥራዎችን በየዓመቱ ከመፍጠር ጋር 
በእኩል እንደሚታይ ተመልክቷል። የክሬዲት ካርድ፣ 
ዴቢት ካርድ፣ ኢ-ዋሌት፣ የባንክ የማስተላለፍ ዘዴና የካሽ 
ክፍያ ዘዴ የሚባሉት ደግሞ የዚህ የኤሌክትሮኒክስ ክፍያ 
ሥርዓት ዘዴዎች ሲሆኑ ሀገራችን በዚህ ዘርፍ ይቀራታል።

ዓለማችን በኤሌክትሮኒክስ የክፍያ ስርት 79 ትሪሊየን 
አጠቃላይ ዓመታዊ ሀብት የምታመነጭ ሲሆን፤ ከዚህም 
ውስጥ ስድስት ትሪሊዬን ዶላር የሚመነጨው በቴክኖሎጂ 
ብቻ ነው ። ይህም በየዓመቱ 18 ትሪሊዮን ከምታመነጨው 
አሜሪካና 11 ትሪሊዮን ከምታመነጨው ቻይና ቀጥሎ 
ሶስተኛው ግዙፍ የኢኮኖሚ ሀገረ ያደርገዋል። ባደጉና 
በማደግ ላይ ባሉ ሀገራት መካከል ያለው ትልቁ የኢኮኖሚ 
እድገት ልዩነት ቴክኖሎጂን በአግባቡ በመጠቀምና 
ባለመጠቀም መካከል ያለ ልዩነት ብቻ ስለሆነ ቴክኖሎጂ 
ለእድገት ዋልታ አድርጎ መጠቀም ግድ ይላል ።

በአሁኑ ጊዜ የዲጂታል ትራንስፎርሜሽን ዓለምን 
እየተቆጣጠረ ይገኛል። በኢትዮጵያም መንግሥት 
የዲጂታል ቴክኖሎጂን በመጠቀም ኢኮኖሚውን 
ለማሳደግና የማኅበረሰቡን ጥያቄ ለመመለስ የዲጂታል 
2025 ስትራቴጂ ነድፎ በመንቀሳቀስ ላይ ይገኛል። 
በኢኖቬሽን እና ቴክኖሎጂ ሚኒስቴር የአይሲቲ እና ዲጂታል 
ኢኮኖሚ ልማት ዘርፍ ሚኒስትር ዴኤታ ይሹሩን ዓለማየሁ 
(ዶ/ር) የዲጂታል ኢትዮጵያ ሳምንትን አስመልክቶ ሰሞኑን 
በሰጡት ጋዜጣዊ መግለጫ እንደተናገሩት፤ በርካታ 
የአፍሪካ ሀገራትም የዲጂታል ቴክኖሎጂ በመጠቀም 
አገልግሎታቸውን በቀላልና ማኅበረሰቡን ተጠቃሚ 
በሚያደርግ መልኩ ተደራሽ እያደረጉ ናቸው።

ኢትዮጵያም በዲጂታል 2025 ስትራቴጂ 
ከተቀመጡት አንኳር ጉዳዮች መካከል የዲጂታል መሠረተ 
ልማት በመዘርጋት፣ የኢንተርኔት ተደራሽነት ማስፋት፤ 
የዳታ ማዕከላትን መገንባት እንደሚገኙበት፤ እንዲሁም 
ዲጂታል ቴክኖሎጂ ለመጠቀም የዲጂታል መታወቂያ 
ማዘጋጀትና የሳይበር ደህንነት የማስጠበቅ፣ የኢ-ኮሜርስና 
የመንግሥትን አገልግሎት ዲጂታል በሆነ መንገድ 
ተደራሽ ማድረግ እንዲሁም በዘርፉ አስቻይ ምህዳር 
ለመፍጠር በክህሎት በፋይናንስና በሕግ ማዕቀፍ ረገድ 
ዝግጁ በማድረግ ሥራዎች እየተሠሩ እንደሚገኙ ይሹሩን 
ዓለማየሁ (ዶ/ር)ገልጸዋል።

የዲጂታል ሳምንት ዝግጅትም ለማኅበረሰቡ 
የኢትዮጵያን የዲጂታል ትራንስፎርሜሽን ሥራዎች 
ለማስተዋወቅ፤ ብሎም ኅብረተሰቡ የዲጂታል 
ቴክኖሎጂዎችን እንዲጠቀሙ ግንዛቤን በመፍጠር 
የዲጂታል ኢኮኖሚ እድገትን ለማፋጠን የሚጠቅም 
መሆኑን ሚኒስትር ዴኤታው ገልጸው፤ መንግሥት 
የዲጂታል ቴክኖሎጂን ለልማት እና ለዕድገት በማዋል 
የማኅበረሰቡን የዕለት ከዕለት እንቅስቃሴ ቀላልና ቀልጣፋ 
ለማድረግ እያከናወናቸው ስላሉ ዘርፈ-ብዙ እንቅስቃሴዎች 
የሚቀርቡበት ይሆናል።

በተጨማሪ የኢትዮጵያን የዲጂታል ሽግግር ጉዞ 
ገጽታዎችን የሚያጎሉ የተለያዩ አሳታፊ ተግባራትና 
ትምህርታዊ ዝግጅቶች የሚካሄዱበት ሲሆን፤ ማኅበረሰቡ 
በዚህ ረገድ የተሠሩ ሥራዎችን በመከታተል ሊገለገል 
እንደሚገባ አሳስበዋል። የመጀመሪያው የዲጂታል 
ኢትዮጵያ ሳምንት በሀገር አቀፍ ደረጃ “የጋራ ጥረታችን 
ለዲጂታል ኢትዮጵያችን” በሚል መሪ ቃል በሀገር 
አቀፍ ደረጃ ከየካቲት 18 እስከ 22 ቀን 2016 ዓ.ም 
በተለያዩ መርሀ ግብሮች የሚከበር ሲሆን፤ ከሁሉም 
ክልል የሚመለከታቸው አካላትና የፌዴራል ተቋማት 
የሚታደሙበት መሆኑም በ”አዲስ ዘመን”ዘገባ 

ተመልክቷል።
ቀደም ባለ መጣጥፌ እንዳስነበብሁት፤ ዓለማችን 

ሶስተኛውን የኢንዱስትሪ አብዮት አገባዳ ወደ አራተኛው 
የኢንዱስትሪ አብዮት ማማተር ከጀመረች ሰነባበተች። 
ሶስተኛው የኢንዱስትሪ አብዮት ከ20ኛው መክዘ አጋማሽ 
ዛሬ ድረስ የቀጠለው ሲሆን ፤ የዲጂታል ቴክኖሎጂ፣ በይነ 
መረብ ወይም ኢንተርኔት፣ አውቶሜሽን፣ ሮቦቲክስና 
ሌሎች ቴክኖሎጂዎች የተስፋፉበትና በስፋት ጥቅም ላይ 
የዋሉበት ነው። ብዙ ሊቃውንት አሁን የምንገኝበትን 
ጊዜ የአራተኛው የኢንዱስትሪ አብዮት የተጀመረበት፤ 
የዲጂታል ቴክኖሎጂ የተቀናጀበት፣ የሰው ሠራሽ 
አስተውሎት ወደ ሥራ የገባበት፣ በይነ መረብ እያንዳንዱን 
የሕይወት ቅንጣትና የኢኮኖሚ ዘርፍ ማዳረስ የጀመረበት 
ከመሆኑ ባሻገር በአኗኗራችንና በግንኙነታችን ላይ ዕለት 
ዕለት እየተገለጠ ያለ ነው።

እጃችን የገባን ቴክኖሎጂ ተለማምደነውና 
ተዋውቀነው ሳናበቃ እጃችን ላይ የሚያረጅበትና በፍጥነት 
የሚለዋወጥበት ዘመን ነው። ዓለማችን ዲጂታል እየሆነች 
ነው። በዲጂታል ቴክኖሎጂና በኮሙኒኬሽን ኔትወርክ 
እየተሳሰረች በአኗኗራችን፣ በሥራችንና በዕለት ተዕለት 
ግንኙነት ላይ ለውጥ እየመጣ ነው። ከዚህ ጋር የተያያዙ 
ዲጂታል መሣሪያዎች፣ የሶፍትዌር መተግበሪያዎች፣ እንደ 
ፌስቡክ ያሉ ማህበራዊ መድረኮች፣ በመረጃ ወይም በዳታ 
ላይ የተመሠረቱ እንደ መረጃ የማፈላለግና ኮሙኒኬሽን 
አገልግሎቶች እየተስፋፉ ነው። ፍጥነት፣ ተለዋዋጭነት፣ 
የማያቋርጥ መሻሻል፣ ወዘተረፈ የዲጂታል ዓለሙ መለያ 
ነው።

ለፈጠራና ለንግድ አዳዲስ ዕድሎችን ይዞ እንደመጣው 
ሁሉ የዜጎችን ግለ ሕይወት ወይም ፕራይቬሲ፣ ደህንነትና 
ግንኙነት አደጋ ላይ እየጣለ ነው። የተሳሳተና ሆን ተብሎ 
የተዛባ መረጃ እንደ እንጉዳይ እየፈላ፤ በይነ መረብ፣ 
ማህበራዊ ሚዲያ፣ የሞባይል ስልኮች፣ ክላውድ፣ ቢግ 
ዳታ አናሌቲክስ፣ ሰው ሠራሽ አስተውሎትና ብሎክቼይን 
የዲጂታል ዓለሙን ወደ አዲስ ምዕራፍ እያሸጋገሩት 
ይገኛል። እነዚህ የቴክኖሎጂ እምርታዎች መረጃን በቀላሉ 
እንድናጋራና እንድንለዋወጥ፣ ከሌሎች ጋር እንድንተባበር፣ 
ሂደቶችን አውቶሜት እንድናደርግ፣ የዲጂታል ምርቶችንና 
አገልግሎቶችን እንድናስፋፋ በመጋዝ አኗኗራችንና 
አሠራራችን አቅልለውልናል።

ወደ አህጉራችን አፍሪካ ስንመጣም በስፋት ጥቅም 
ላይ እየዋለ እናገኘዋለን። ዲጂታል ቴክኖሎጂዎችና 
ፈጠራዎች በፍጥነት እያደጉ ነው። የተንቀሳቃሽ ስልክና 
የበይነ መረብ ተጠቃሚዎች መበራከት ለአፍሪካ ዲጂታል 
ኢኮኖሚ ማበብ የማይተካ ሚና እየተጫወተ ይገኛል። 
ዲጂታል አፍሪካ ሰፋ ያለ የዲጂታል ቴክኖሎጂን ማለትም 
የሞባይል ስልኮችን፣ ማህበራዊ ሚዲያን፣ ኢ-ኮሜርስን፣ 
የዲጂታል ክፍያን፣ ፊንቴክን፣ ኢ-ጤናን፣ ኢ-ትምህርትን 
እና ኢ-ግብርናን የሚያካትት ነው።

በአህጉሩ ለዲጂታል ፈጠራ መስፋፋትና መጎልበት 
የአንበሳውን ድርሻ እየተጫወተ ያለው ደግሞ የሞባይል 
ስልክ ሲሆን ለበይነ መረብ ተደራሽነትና ለዲጂታል 
አገልግሎት መስፋፋትም የማይተካ ሚና እየተጫወተ 
ይገኛል። ሞባይል መኒ በአፍሪካ እያደገ ለመጣው 
የፋይናንስ አካታችነት እንዲሁ የላቀ አስተዋጽኦ እያበረከተ 
ነው።

በሚቀጥሉት ዓመታት የዲጂታል ኢኮኖሚ ተጽዕኖ 
በአፍሪካ አሁን ከሚገኝበት ይልቅ እያደገና እንደ ዋርካ 
እየሰፋ እንደሚሄድ ሀገራችን ጥሩ ማሳያ ናት። የዲጂታል 
መሠረተ ልማት መስፋፋት ለዲጂታል ኢኮኖሚው ጥሩ 
መደላድል እየፈጠረ ነው። ሆኖም ተግዳሮቶች የሉበትም 
ማለት አይደለም። የዲጂታል ቴክኖሎጂ ተደራሽነት በእኩል 
ደረጃ አለመገኘት ወይም ዲጂታል ዲቫይድ ቀዳሚው 

ችግር ነው። ዜጋው ስማርት ስልኮችን፣ ታብሌቶችን፣ 
ላፕቶፖችንና በይነ መረብን በቀላሉ አለማግኘቱ የመረጃ 
ተደራሽነቱን ኢፍትሐዊ አድርጎታል። የዲጂታል ክህሎት 
እጥረትና የዲጂታል ኢንቨስትመንቱ ውስን መሆን ሌላው 
የዘርፉ ማነቆ ነው። ለመሆኑ በሀገራችንስ ዲጂታል 
ኢኮኖሚው በምን ሁኔታ ነው የሚገኘው።

የገንዘብ ሚኒስትሩ አቶ አህመድ ሽዴ በአንድ መድረክ 
እንደገለጹት ከሞላ ጎደል የዲጂታል ኢትዮጵያን ምስል 
ቅንብብ አድርጎ ያሳያል ብዬ አስባለሁ። የመንግሥት 
ኤሌክትሮኒክስ ክፍያ ድርሻን ለማሳደግና ቀልጣፋ 
ለማድረግ እስካሁን የ159 ባለ በጀት መሥሪያ ቤቶች 
የኤሌክትሮኒክስ ክፍያ ዘዴ እንዲተገብሩ መደረጉን 
ያስታወቁት ሚንስትሩ፤ ለአብነትም ባለፈው ዓመት ዘጠኝ 
ወራት 79.2 ቢሊዮን ብር ክፍያ በኤሌክትሮኒክስ ዘዴ 
መከፈሉን፤ ኢትዮ ቴሌኮም የመንግሥት የኤክትሮኒክስ 
ክፍያ ድርሻ ለመወጣት እንዲያስችለው የሪፎርም 
ሥራዎችን እየሠራ ይገኛል።

ለአብነትም የታክስ ክፍያ አሰባሰብ ሥርዓቱ በቴሌ ብር 
እንዲከፈል የሚያስችል ሥርዓት መዘርጋቱን፤ በባንኮች 
በኩል ተከፋይ የሚሆነውን የመንግሥት ሠራተኞች 
ደመወዝ በቀጣይ በቴሌ ብር እንደሚሆን መገለጹን 
ተከትሎ ኩባንያው የሚጠብቀው ቅድመ ዝግጅትና 
ያለው አቅም ምን ይመስላል? በሚለው ዙሪያ የኢትዮ 
ቴሌኮም ቺፍ ኮሙዩኒኬሽን ኦፊሰር አቶ መሳይ ውብሸት 
ለሪፖርተር እንዳስረዱት ፣ በመንግሥት የተያዙት ጉዳዮች 
ወቅቱን ጠብቀው ቢገለጹ እንደሚሻል ተናግረው፣ ነገር 
ግን ኢትዮ ቴሌኮም አገልግሎቱን ለማቅረብ የሚያስችል 
በቂ ዝግጅትና አቅም እንዳለው አስታውቀዋል።

ተቋሙ በሞባይል ገንዘብ ዝውውር አገልግሎቱ 
እስካሁን ከ32 ሚሊዮን በላይ ደንበኞችን አገልግሎት 
እየሰጠ እንደመገኘቱ መጠን የዘረጋው ሲስተም 
አገልግሎቱን በቀላሉ ለመስጠት ያስችለዋል። የትኛውም 
ውሳኔ ከሚመለከተው አካል ከመጣ መሥራት 
እንደሚቻል፤ ደመወዝ በቴሌ ብር መከፈሉ የተቋማትን 
ቅልጥፍና በመጨመር የሚያደርገውን አስተዋጽኦ 
በመግለጽ፤ በዕረፍትና በበዓላት ወቅት የሚውል 
የደመወዝ ክፍያ ቀንና ተዛማጅ ጉዳዮች ለደመወዝ ከፋዩም 
ሆነ ተከፋዩ በሚያመች ለመክፈል እንደሚያስችል አቶ 
መሳይ ይናገራሉ። እስካሁን ባለው አገልግሎቱ እንደ 
ደመወዝ ዓይነት የጅምላ ክፍያ በሚከፈልበት ወቅት 
ሠራተኞች የደመወዛቸውን እስከ 35 በመቶ ያለምንም 
ዋስትና መበደር እንደሚችሉ፤ ኩባንያው በቀጣይ ሌሎች 
ተጨማሪ አማራጮች እንደሚያቀርብና እስካሁን ድረስ 
ግን ከሚመለከተው አካል የመጣ አቅጣጫ አለመኖሩን አቶ 
መሳይ አጽንኦት ሰጥተዋል።

ኢትዮ ቴሌኮም የቴሌ ብር የሞባይል ገንዘብ 
ዝውውርን ይፋ ካደረገበት ግንቦት 3/2013 ዓ.ም ጊዜ 
አንስቶ እስከ ግንቦት 2015 ዓ.ም ድረስ 32.2 ሚሊዮን 
ደንበኞች እንዳፈራ፤ በአገልግሎቱም እስካሁን ከ375.2 
ቢሊዮን ብር በላይ ዋጋ ያላቸው ግብይቶች (ትራንዛክሽንስ) 
እንደተፈጸመ አስታውቋል። እንዲሁም የነዳጅ ክፍያ 
በአስገዳጅነት በቴሌ ብር እንዲፈጸም ከተደረገበት 
ከሚያዝያ 16 ቀን 2015 ዓ.ም ጀምሮ 2.7 ቢሊዮን ብር 
ግብይት መፈጸሙ ታውቋል። ስለ ዲጂታል ክፍያ ወቅታዊ 
ሁኔታ ካነሳሳሁ ላይቀር፤ የዲጂታል ኢትዮጵያን ታሪካዊ 
ዳራ መለስ ብለን እንቃኝ።

ዲጂታል ኢትዮጵያ የዲጂታል ዕድሎችን በመጠቀም 
ፈጠራ የታከለበትና በእውቀት ላይ የተመሠረተ ኢኮኖሚ 
ለመገንባት የሚያስችል በኢትዮጵያ መንግሥት የሚመራ 
ተነሳሽነት ነው። ከሀገር በቀል የኢኮኖሚ ማሻሻያ አጀንዳ 
እና የ10 ዓመት የልማት ዕቅድን ከመሳሰሉ ቁልፍ ሀገራዊ 
ስትራቴጂዎች ጋር እንዲሁም እንደ አፍሪካ ህብረት 

አህጉራዊ ዲጂታል ትራንስፎርሜሽን ስትራቴጂ ካሉ ዓለም 
አቀፍ ስትራቴጂዎች ጋር የተሳሰረ ነው።

ዲጂታል ኢትዮጵያ የመንግሥትን፣ የግሉን ዘርፍና 
የልማት ኤጀንሲ ተዋንያንን በአንድ ላይ በማሰባሰብ፣ 
መሠረታዊ የዘርፍ ተነሳሽነትን በመለየት የሀገሪቱን ዲጂታል 
ኢኮኖሚ ጉዞን ለማሳለጥ እንዲሁም የኢትዮጵያ የዲጂታል 
ትራንስፎርሜሽንን በግንባር ቀደምትነት ለመምራት 
የሚችሉና አዳዲስ ቴክኖሎጂዎችን ሊጠቀሙ የሚችሉ 
አራት ስትራቴጂያዊ ቅድሚያ የሚሰጣቸው ዘርፎችን 
ለይቷል። ግብርና፣ የማምረቻ ዘርፍ፣ የመረጃ ቴክኖሎጂና 
ቱሪዝም ቅድሚያ የተሰጣቸው ዘርፎች ናቸው።

ዲጂታል ትራንስፎርሜሽን ምንድነው?
ዲጂታል ትራንስፎርሜሽን÷ በአካል ከሚደረጉ 

ግንኙነቶች ወጥቶ የዲጂታል አሠራሮችን በመተግበር 
ወደ ዲጂታል ኢኮኖሚ ለመድረስ ባለ ሂደት ውስጥ ያለ 
“ጉዞ” ነው። የዲጂታል የሽግግር ጉዞ በመንግሥት፣ በንግድ 
ድርጅቶች እና በማኅበረሰቡ መካከል ግንኙነት በአካል 
ይካሄድ ከነበረበት አናሎግ ኅብረተሰብ ወጥቶ ግንኙነትና 
ልውውጦች በበይነ መረብ በጣም ፈጣን፣ ርካሽ፣ እና 
ደህንነቱ አስተማማኝ የሆነን ቴክኖሎጂን በመጠቀም 
ወደሚካሄዱበት የተቀናጀና አካታች ዲጂታል ኢኮኖሚ 
የሚደረግ ጉዞ ነው።

ዲጂታል ኢኮኖሚ የሚያመለክተው የተሻሻለ 
የኔትወርክ ግንኙነቶችን እና እርስ በርስ ተያያዥነት 
ያላቸውን የዲጂታል መድረኮችን በመጠቀም የሚደረግ 
የኢኮኖሚ እንቅስቃሴን ነው።

የዲጂታል ትራንስፎርሜሽን ጉዞ ከአናሎግ ኢኮኖሚ 
ይጀምራል። በአናሎግ ኢኮኖሚ ውስጥ በዜጎች 
በመንግሥትና በንግድ ድርጅቶች መካከል ያለው ግንኙነት 
የዲጂታል ቴክኖሎጂን የማይጠቀም እና በአካል የሚደረግ 
ነው። ከአናሎግ ኢኮኖሚ ቀጥሎ የሚገኘው ደግሞ ዝቅተኛ 
የዲጂታል ተደራሽነት ነው። በዚህ ውስጥ ውስን የዲጂታል 
መሠረተ ልማት ይኖራል፤ የተወሰኑ የዲጂታል ማሳያዎች 
ብቅ ብቅ ማለት ይጀምራሉ።

የዲጂታል ትራንስፎርሜሽን ጉዞው ይቀጥልና አናሎግ 
ግን የዲጂታል አሠራር እያደገ ይሄዳል። በዚህ ውስጥ 
አብዛኞቹ አገልግሎቶች አናሎግ የሆኑበት፣ ግልፅ የሆነ 
የዲጂታል ራዕይ ካልተቀናጁ አገልግሎቶች ጋር ያሉበት 
እና የሚተገበርበት ነው። ይህ አናሎግ እና ያልተቀናጀ 
የዲጂታል አገልግሎት ደግሞ የተቀናጀ የዲጂታል ሥርዓትን 
ይወልዳል። በዚህ ውስጥ የላቀ፣ የተቀናጀ የዲጂታላይዜሽን 
አገልግሎትና ጠንካራ አስቻይ ሥነ ምህዳሮች ይኖራሉ። 
የዲጂታል ኢኮኖሚም ይገነባል። የዲጂታል ኢኮኖሚ 
የተሟላ የዲጂታል ኢኮኖሚ የተተገበረበት፣ ከመንግሥትና 
የንግድ ተቋማት ጋር ለመገናኘት የዲጂታል አገልግሎትን 
የሚጠቀም ነው። የንግድ ተቋማት ፈጠራ የታከለበት 
አገልግሎት ያቀርባሉ። የመንግሥት ሥራዎችና 
አገልግሎቶች ዲጂታል ይሆናሉ።

አብዛኞቹ የንግድ መነሻዎች ዲጂታል ይሆናሉ።
ጎረቤት ሀገር ኬንያ ከ14 ዓመታት በፊት የጀመረችው 

‘ኤምፔሳ’ የተሰኘውን የሞባይል ገንዘብ ሥርዓት አሁን ላይ 
72 በመቶ የሚሆነው የሀገሪቱ ነዋሪ እየተጠቀመው ይገኛል 
ይላል ቮክስ ከተባል ድህረ ገጽ የተገኘ መረጃ። በሰባት 
ሀገራት የሚሰራው ኤምፔሳ 42 ሚሊዮን ንቁ ደንበኞችና 
400 ሺህ ወኪሎች አሉት። 50 በመቶ የሚሆነው የኬንያ 
ዓመታዊ ጥቅል ምርት/GDP/በዚሁ ሥርዓት በኩል 
ይንቀሳቀሳል። በኡጋንዳ ከጠቅላላ ሕዝቡ የባንክ አካውንት 
ያለው 11 በመቶ ሲሆን ኤምፔሳን የሚጠቀመው ሰው ግን 
42 በመቶ ተሸጋግሯል። እናም እነዚህ ሀገራት ከግብይት 
በኋላ ቁጥር ህ/ሽን ንገረኝ ማለት የተለመደ ነው ይለናል 
ቢቢሲ።

ሻሎም ! አሜን።

ሳይንስና ቴክኖሎጂ  
ዲጂታል ኢትዮጵያን ዕውን ለማድረግ የሚደረጉ ጥረቶች

ወርቅነሽ ደምሰው

ዲጂታል ኢትዮጵያን እውን የማድረጉ ጉዞ ተጠናክሮ 
ቀጥሏል። ዲጂታላይዜሽንን  ማስፋፋትና ማሳለጥ 
የሚያስችሉ በርካታ ሥራዎችም እየተሠሩ ይገኛሉ። 
ከእነዚህም መካከል የመንግሥት አገልግሎቶችን 
በማዘመን ወደ ዲጂታል መቀየር፣ የክፍያ ሥርዓቶችን 
በኤሌክትሮኒክ  እንዲሆኑ ማስቻል እና  ለዲጂታል 
ሥራዎች  አጋዥ የሆኑ የተለያዩ መተግበሪያዎች  በልጸገው 
በተግባር ላይ እንዲውሉ መደረጋቸውን መጥቀስ 
ይቻላል። 

ዲጂታል ኢትዮጵያን እውን የማድረጉን ሥራ 
በበላይነት የሚመራው የኢኖቬሽንና ቴክኖሎጂ 
ሚኒስቴርም በቴሌኮም የመሠረተ ልማት ግንባታ፣ 
በሲስተሞች ልማት፣ በአስቻይ ምህዳር ፈጠራ እና በሰው 
ሀብት ልማት ረገድ ለዲጂታል ኢትዮጵያ ጉዞ መደላድል 
የሚሆኑ ሥራዎችን  በመሥራት ውጤቶች እንዲመዘገቡ 
እያደረገ  ይገኛል።  

ሚኒስቴር መሥሪያ ቤቱ በባለፈው ሳምንትም 
በዲጂታል ረገድ የተሠሩ ሥራዎች በማስተዋወቅ  
ኅብረተሰቡ በዲጂታል ቴክኖሎጂ ዙሪያ  ያለውን 
ግንዛቤ ለመጨመር የሚያስችል  የግንዛቤ ማስጨበጫ 
መርሃ ግብሮችን ማዘጋጀቱ  ይታወሳል። በመሆኑም 
የመጀመሪያው ‹‹የዲጂታል ኢትዮጵያ ሳምንት››  ‹‹የጋራ 
ጥረታችን ለዲጂታል ኢትዮጵያችን›› በሚል መሪ ቃል 
ከየካቲት 18 እስከ የካቲት 22 ድረስ ለአምስት ተከታታይ 
ቀናት በማዘጋጀት በተለያዩ መርሃ ግብሮች  ሲያካሄድ  
ቆይቷል ።

በማጠቃለያ ፕሮግራሙ ላይ የተገኙት የኢኖቬሽንና 
ቴክኖሎጂ ሚኒስትር ዴኤታ ይሹሩን ዓለማየሁ (ዶ/ር) 
እንዳሉት፤ የመጀመሪያው ዲጂታል  ሳምንት ለተከታታይ 
አምስት ቀናት መካሄዱ ማኅበረሰቡ የኢትዮጵያን 
የዲጂታል ትራንስፎርሜሽን ሥራዎች እንዲያውቅና 
የዲጂታል ቴክኖሎጂዎችን እንዲጠቀም የሚያስችል  
ግንዛቤ ለመፍጠር ያለመ ነው ። ሳምንቱም እንደ ሀገር 
በኢንፎርሜሽን ኮሙኒኬሽን ቴክኖሎጂ (አይሲቲ)
ና በዲጂታል ኢኮኖሚ ዘርፍ ሲሰሩ የነበሩ ሥራዎችን 
ኅብረተሰቡ እንዲያወቃቸው ለማድረግ ያስቻለ  ነው።

በሳምንቱ በተከናወኑ መርሃ ግብሮች  በየክልሉ 
የሚገኙ የቴክኖሎጂና የአይሲቲ ዘርፉን  ለሚመሩ 
አመራሮች፣ ለአጋር አካላትና ለማኅበረሰቡ ግንዛቤ 
ማስጨበጥ የተቻለበት እንደሆነም አመላክተዋል ። 
በመሆኑም በየእለቱ የተለያዩ ፕሮግራሞች የቀረቡ  
መሆኑን አስታውሰው፤ የመጀመሪያ ቀን ከክልል 
አመራሮች ጋር በዲጂታል ዘርፉ ላይ ልምድ ልውውጥ 
መድረጉን አንስተዋል ። ከዚህ በተጨማሪም ሰው ሠራሽ 
አስተውሎትን (አርቴፊሻል ኢንተለጀንስ) በተመለከተ 
የተሠሩ ሥራዎች መጎብኘታቸውን ተናግረዋል ።

በሁለተኛውና በሦስተኛው ቀናትም የኤሌክትሮኒክ 
መንግሥት ስትራቴጂ እና  ኢንተርፕራይዝ አርክቴክቸር 
በተመለከተ የተዘጋጁ ሰነዶች ቀረበው ውይይት 
ተካሄዶባቸዋል። በተለይ የኤሌክትሮኒክ መንግሥት 
ስትራቴጂ ለቀጣይ አምስት ዓመት የሚመራበት ስትራቴጂ  
ለማጽደቅ እንዲቻል የመጨረሻው  ግብዓት ለማሰባሰብ 
የሚያስችል ውይይት የተካሄደበት እንደነበር ሚኒስትር 
ዴኤታው አስታውሰዋል።  

በቀጣዮቹ ቀናትም እንዲሁ በዲጂታል ዘርፍ እየተሰሩ 
ያሉ  በርካታ ሥራዎች  የቀረቡበት እንደሆነ የሚናገሩት 
ሚኒስትር ዴኤታው፤ በእነዚህ ቀናት በግሉ ዘርፍ እና 
በሚኒስቴር መሥሪያ ቤቱ የተሰሩ የተለያዩ ሥራዎች የቀረቡ 
መሆኑን ገልጸዋል። እነዚህ ሥራዎች በዲጂታል ዘርፍ 
ያለውን ሀገራዊ አቅሞችን መገምገምና ግንዛቤ ማስጨበጥ  
የሚያስችሉ ሥራዎች የተሰሩበት ነው  ብለዋል። 

ሚኒስትር ዴኤታው እንዳሉት፤ በመርሃ ግብሩ 
አጠቃላይ በሀገር ደረጃ በዲጂታልና በአይሲቲ የተሰሩ 
ሥራዎች ሀገራዊ የዲጂታል አቅም የታየበት ነው ። 
በተለይ ሀገር በቀል በሆኑ እውቀቶች መጠቀም እንደሚገባ  
ያለንን አቅም እንድናይ የሚያደርገን ነው ። ሀገር በቀል 
አቅምን ስንጠቀም ደግሞ የጊዜ ብክነት ያስቀራል፤ የሰው 
ኃይል በአግባቡ እንድንጠቀም ያስችላል ። በተጨማሪም 
በሀገራችን  የተሰሩ ኦፕሬቲንግ ሲስተም እና የራሳችን የሆነ 
ምርቶች መጠቀም ከደህነትም አንጻር ብዙ ፋይዳ  አለው ። 
ምክንያቱም የሌሎች ሀገራት የተሰሩ ምርቶችን መጠቀም 

ከደህንነትም ሆነ ከውጭ ምንዛሪ ወጪ አንጻር ሲታይ 
የሚያመጣው ተጽዕኖ ከፍተኛ ነው ። በራሳችን የተሠሩ 
ውጤታማ የሆኑ ሥራዎችን ሲኖሩ የወደፊቱ ትውልድ 
ተስፋ አድርጎ የበለጠ ሥራ እንዲሰራ  ያስችላሉ።

‹‹በዲጂታል ሳምንቱ የተሠሩ ሥራዎች በሀገር 
ደረጃ በዲጂታልና በአይሲቲ ዘርፍ የተሠሩ ሥራዎች 
እየተገመገሙ ማኅበረሰቡ በእነዚህ ሥራዎች በመጠቀም 
የዲጂታል ሥራዎች እንዲሰራና የዲጂታል ሥራው 
እንዲቀላጠፍ ማድረግ የሚያስችሉ ናቸው›› ያሉት 
ሚኒስትር ዴኤታው፤  ኢትዮጵያን ወደ ዲጂታል 
ኢኮኖሚ ልማት ለማስገባት ከዲጂታል ቴክኖሎጂ እውን 
የሚያደርጉ  ውጤታማ ሥራዎችን በመሥራት እንደሆነ 
ያስረዳሉ። 

እሳቸው እንደሚሉት፤ በዲጂታል ኢትዮጵያ 2025 
ስትራቴጂ በዋናነት መሠራት አለባቸው የተባሉት 
ተግባራት በግልጽ የተቀመጡ ናቸው። የመጀመሪያ 
የመሠረተ ልማት ዝርጋታ  ነው። ይህ ሲባል  በዋናነት  
የኤሌክትሪክ ኃይልና እና የኢንተርኔት ኔትወርክን 
እስከታችኛው ማኅበረሰብ  ድረስ ማስፋትና ተደራሽ 
እንዲሆን ማድረግ ነው። እንዲሁም  የዳታ ማዕከላትን 
መገንባት እና ሌሎች አስፈላጊ መሠረተ ልማቶች 
መገንባትንም  የሚጠይቅ ነው።

ዲጂታል ኢትዮጵያን እውን እንዲሆን ማስቻል 
በኢኖቬሽንና ቴክኖሎጂ ሚኒስቴር ብቻ የሚፈጸም 
ተግባር  ሳይሆን የሁሉንም የመንግሥት ተቋማት አብሮ 
መሥራት የሚጠይቅ ነው ያሉት  ዴኤታው፤ ለአብነት 
የኤሌክትሪክ ኃይልና እና  የኢንተርኔት ተደራሽነት  ስንል  
እነዚህ አገልግሎቶች  ከተቋሙ ውጭ የሚሰሩ  ስለሆነ  
እነዚህ ሥራዎች ለመሥራት ከሚመለከታቸው ተቋማት 
ጋር  አንድ ላይ በመቀናጀት መሠረተ ልማቱን በአብሮ 
የሚሰራ የሚያስፈልግ መሆኑን ያስረዳሉ።  

‹‹በተጨማሪ አስቻይ ሥርዓት መገንባት  ያስፈልጋል 
። ዲጂታልን ስናነሳ የዲጂታል ግብይቶች ይኖራሉ ። 
ከሌሎች ጋር በዲጂታል መንገድ ግንኙነት ስናደርግ 
የዲጂታል ሲስተም ውስጥ መታወቅ አለብን ። ይህ 
ስናደርግ ደግሞ በዲጂታል መታወቂያ( አይዴ) 
አማካይነት ነው። እንዲሁም እንደ ቴሌ ብር፣ ኤምፔሳ 
እና ሌሎችም  የዲጂታል ክፍያ ፕላትፎርሞችን  ማዘጋጀት 
ያስፈልጋል›› ነው ያሉት።

‹‹ዲጂታል የራሱ የደህንነት ስጋቶች ያሉት፤ ለዚህም 
የሳይበር ደህንነት ምህዳርን ማጠናከር  ያስፈልጋል›› 
የሚሉት ሚኒስትር ዴኤታው፤ ይህም በተቋም ደረጃ 
ተዋቅሮ እየተሰራ  እንደሆነና በዲጂታል  ፕላትፎርሞች 
ላይ ብዙ መሥራት እንደሚያስፈልግ ነው ያስረዱት ። 
ለዚህም የመንግሥት አገልግሎቶችን በኤሌክትሮኒክ 
የማድረግ፣ ኢኮሜርስ ፕላትፎርሞች  ያሉ ሲሆን፣ 
በእነዚህ ፕላትፎርሞች የንግድ ሥራዎችን እና የመንግሥት 
አገልግሎቶችንም በዲጂታል እንዲሳለጡ  መደረጋቸውን 
ያነሳሉ። 

እሳቸው እንዳሉት፤ የዲጂታል ሥነ ምዳሩን መገንባት 
ያስፈልጋል ። ምክንያቱም ለዲጂታል ዘርፉ ፋይናንስ 
ማዘጋጀት፣ በዘርፉ በቂ የሰው ኃይል ማፍራት እና 
በአጠቃላይ ኢኮሲስተሙን የሚያሳልጥ የሕግ ማዕቀፍ  
አስፈላጊ እንደሆነ ነው የገለጹት ። ዲጂታል ኢትዮጵያ 
እውን ለማድረግ እነዚህ ዋና ተግባራት  ሚኒስቴር 
መሥሪያ ቤቱ መሪ ሆኖ  ከሁሉም ተቋማት  ጋር በአንድ 
ላይ  የሚሰሩ ሥራዎች መሆናቸው ገልጸው፤  የግሉ 
ዘርፍንም  ተሳትፎ የሚጠይቁ መሆኑን  አብራርተዋል ።

እንደ ሚኒስቴር ዴኤታው ማብራሪያ፤ ዲጂታል 
ኢትዮጵያ በፍጥነት እውን እንዲሆን  በመንግሥት ትኩረት 
ከተሰጣቸው አራት ዘርፎችም  የግብርና፣ የቱሪዝም፣ 
የማኑፋክቸሪንግ እና  አጠቃላይ አገልግሎቶችን በአይሲቲ  
ሲስተሞች  እንዲሆኑ ማድረግ ናቸው።  በተለይ  
ሲስተሞችን   በአይሲቲ   እንዲሆን ማድረግ፤ ሌሎች 
ሲሰተሞች ላይ  ውጤታማ በሆነ መልኩ ለመሥራት እና 
የሥራ እድል ለመፍጠር የሚያግዝ  ነው።

እንደ ሀገር ዲጂታል ኢትዮጵያ እውን ለማድረግ 
የሚያስችሉ በርካታ ሥራዎች እየተሰሩ መሆኑን  
የጠቆሙት ሚኒስትር ዴኤታው፤ በሀገር አቅም የተሰሩ 
ሁለት ትልልቅ ፕሮጀክቶች እንዳሉም ተናግረዋል ። 
‹‹እነዚህ ፕሮጀክቶች ሀገራችን ያላትን እምቅ አቅም ለማየት 
ያስቻሉ ናቸው›› ብለዋል ። እነዚህ ፕሮጀክቶችም  የሀገራዊ  
ኔትወርክ ማሳለጫ /National Network Exchange 

of Ethiopia/ እና የኢትዮኑክስ ኦፕሬቲንግ ሲስተም 
ሥርጭት Ethionux Operating System Distribution  
ናቸው ብለዋል።  

በሀገር አቅም የተሰሩ ፕሮጀክቶችን በተመለከተ 
ማብራሪያ የሰጡት የኢኖቬሽን ቴክኖሎጂ ሚኒስቴር 
የናሽናል ኔትወርክ ፕሮጀክት መሪ አቶ ዳንኤል አድነው 
እንዳሉት፤ አሁን ላይ  በሀገራችን የምትጠቀምበት 
የኢንተርኔትና  የኔትወርክ ፕሮቶኮል አሮጌ  ነው። ሌሎች 
ሀገራት የሚጠቀሙት የኢንተርኔት ዓይነት ለመጠቀም 
የሚያስችል አይደለም። በመሆኑም በሚኒስቴር 
መሥሪያ ቤቱ ይህንን ለማሻሻል የሚያስችል የመጀመሪያ 
የኢንተርኔትና  የኔትወርክ ፕሮቶኮል  መሥራት ተችሏል ። 

አሁን የተሰሩ እነዚህ ሥራዎች ሌሎች ሀገራት 
የሚጠቀሙበት ሲሆን፤ በኢትዮጵያ ግን እስካሁን 

መሥራት ሳይቻል መቅረቱን አንስተዋል። እስካሁን 
በሌሎች ሀገራት በሰሩት የኔትወርክ ማሳለጫ እየተጠቀምን 
እንደሆነ ጠቅሰው፤ የተሰሩት ፕሮጀክቶች ይህን ችግር 
የሚፈታና ሀገሪቷ ያላትን አቅም የሚያሳዩ መሆናቸውንም 
ይናገራሉ።  

የፕሮጀክቶቹ ሥራ ተጠናቅቆ የሚቀረው በተግባር 
ላይ ማዋል እንደሆነ  የሚጠቁሙት አቶ ዳንኤል፤ 
ፕሮጀክቶቹ ተግባራዊ ሲደረጉ አሁን ላይ እያጋጠመ 
ያለው የኢንተርኔት መጨናነቅም አይኖርም ። ተጠቃሚ 
ለሚሆኑ አካላት ቴክኒካዊ ድጋፍ መስጠት፣ ፖሊሲ 
እንዲወጣ እና የተለያዩ ስትራቴጂዎች ወጥተው በሀገሪቱ 
ተግባራዊ እንዲሆን በከፍተኛ ፍጥነት ለመጓዝ ያስችላል 
ይላሉ። 

‹‹በሌሎች ሀገራት (ሱማሊያ፣ ጂቡቲ እና ኬንያ) ይህን 
የኢንተርኔት ዓይነት እየተጠቀሙ እኛ የማንጠቀምበት 
ምንም ዓይነት ምክንያት የለም›› ያሉት አቶ ዳንኤል፤ ይህ 
ፕሮጀክት ሀገሪቱ ሌሎች ሀገራት የሚጠቀሙት ዓይነት 
ኢንተርኔት ለመጠቀም የሚያስችል አቅም እንዳላትና 
ከዚህ በላይ መሥራት እንደሚቻል በተግባር ለማሳየት 
ያስቻለ ነው ሲሉ ተናግረዋል ።

አሁን ላይ በሀገሪቱ የኢንተርኔት ኮኔክቲቪቲ ችግር  
እንዳለ ጠቅሰው፤  ችግሩም ምንድነው፣ የጎደለውስ 
ምንድነው፣ አገልግሎቶቹ  ኖረውም  አገልግሎት 
የማይሰጡትስ በምን ምክንያት  ነው፤ የሚለውን  
በመለየትና ጥናት በማድረግ ይህን ፕሮጀክት መሥራት 
እንደተቻለ ይገልጻሉ ።  ይህ ፕሮጀክትም እነዚህን ችግሮች 
የሚቀርፍ ሲሆን፤ በቀጣይም ይህን ለማሻሻል የሚያስችል 
ሀገራዊ የኔትወርክ ማሳለጫ (National network 
Exchange) አምስት  ቦታዎች ላይ እንዲኖር በማድረግ 
ተደራሽ ለማድረግ እንደሚሰራ ገልጸዋል ። ይህም 
ተግባራዊ ሲሆን የሳይበር ደህንነት ስጋት በከፍተኛ ደረጃ 
ለመቀነስ እንደሚያስችል ነው አቶ ዳንኤል የሚናገሩት ።

    ‹‹እስካሁን ባለው አሠራር በሀገራችንን ኢንተርኔት 
ለመጠቀም ሆነ የተለያዩ አገልግሎቶችን ለማግኘት ወደ 
ውጭ ሀገራት በመውጣት ተመልሰን መግባትን የሚጠይቅ 
ነው›› ያሉት አቶ ዳንኤል፤ ይህ ሲሆን ደግሞ ለተለያዩ 
ችግሮች ተጋላጭ የሚዳርግ መሆኑን አመላክተዋል ። 
በተለይ የሳይበር ደህንነት ስጋቶች ተጋላጭ የመሆን 
እድሉን ሊያሰፋው የሚችል መሆኑን አብራርተዋል ።

እሳቸው እንዳሉት፤ በሀገራዊ አቅም የተሰራ 
የኔትወርክ ማሳለጫ  የኢንተርኔት ፍሰቱን 80 በመቶ  
ያህል በማሳደግ  የሳይበር ደህንነት የሚቀንስ ነው ። 
ለዚህ አገልግሎት የሚወጣውን ገንዘብ በከፍተኛ ሁኔታ 
ይቀንሳል። ፕሮጀክቱ ሀገሪቱ ለኢንተርኔት ማሳለጫ 
በዓመት ታወጣው የነበረውን  ከ60 ሚሊዮን ዶላር በላይ 
ወጪ የሚያስቀር ነው።

ይህን ማሳለጫ መሥራት ባለመቻሉ ሀገሪቷ እስካሁን 
ለኢንተርኔት ብቻ ከ60 ሚሊዮን ዶላር በላይ ታወጣ 
እንደነበር ያነሱት  አቶ ዳንኤል፤ ይህ ፕሮጀክት እንደዚህ 
ዓይነት ፕሮጀክቶችን በሀገር ውስጥ መሥራት የሚቻል 
መሆኑን የሚያረጋግጥ ነው ይላሉ።  ፕሮጀክቱንም 
በቅርቡ  በተግባር ላይ በማዋል አንድ ማሳለጫ በአይሲቲ 
ፓርክ የሚቋቋም መሆኑን አመላክተዋል።   

   ‹‹የሰዓት ፕሮቶኮል እና ኢንተርኔት ፕሮቶኮል ቨርሽን 
6 /IPV6/ እስካሁን  ኢትዮጵያ ውስጥ የለም›› ያሉት 
አቶ ዳንኤል፤ የሰከንዶች  ልዩነት ትልቅ የገንዘብ ኪሳራ 
የሚደርስ መሆኑን ይገልጻሉ ። ይህን ግን አብዛኞቻችን 
ትርጉም አንሰጠውም ። ሌሎች ሀገሮች ጊዜን ወደ ገንዘብ 
የሚቀይሩ  ብዙ ሥራዎችን  ሰርተው ከአንድ እስከ አስራ 
ሁለት የኢንተርኔት ማሳለጫ  ያላቸው ሀገሮች አሉ ። በእኛ 
ሀገር የሌሉት እንዳሉ ሆነው  ያሉትንም ቢሆን በአግባቡ 
መጠቀም ያስፈልጋል ። የቴክኖሎጂ አቅም ብዙ መሥራት 
እየቻልን ሳንጠቀም እየቀረ ነው›› ይላሉ።

 የተሠሩት ሥራዎች እስካሁን በሀገራችን የሌሉ ናቸው 
ያሉት አቶ ዳንኤል፤ እነዚህን መጠቀም ባለመቻላችን 
ፈጣንና ከፍተኛ  የኢንተርኔት አገልግሎት ማግኘት 
እንዳልተቻለ አመላክተዋል።

ፕሮጀክቱ በቀጣይም ሀገሪቱን በሳይበር ደህንነት 
የተጠበቀ ኢንተርኔት ኔትወርክ ማሳለጫን ተግባራዊ 
የሚያደረግ መሆኑን ጠቁመው፤ ለኢንተርኔት የሚወጣው 
ከፍተኛ ወጪን በማስቀረት ኅብረተሰቡ ከፍተኛ ፍጥነት 
ባለው የኢንተርኔት ኔትወርክ ተጠቃሚ እንዲሆን  
የሚሰራ መሆኑን አመላክተዋል 

ፕሮጀክቱ ሀገሪቱ 
ለኢንተርኔት ማሳለጫ 

በዓመት ታወጣው 
የነበረውን  ከ60 

ሚሊዮን ዶላር በላይ 
ወጪ የሚያስቀር ነው

በዓድዋ ጦርነት ድል እንዴት ሊገኝ ቻለ?
ምሕረት ሞገስ

ኢጣሊያኖች እ.አ.አ በ1888 ከሸዋው ንጉስ ምኒልክ 
ጋር ለመፈራረም የውጫሌን ውል  አዘጋጁ። ኢጣሊያ 
ኤርትራን ከወረረች በኋላ የተዘጋጀው ይኸው ውል 
ኢጣሊያ በባሕር ዳርቻ ቅኝ ግዛት ላይ ያላትን ጥያቄ 
እውቅና እንዲሰጥ ተደርጎ የተመቻቸ ነበር።  ውሉ 
ኢጣሊያ የገንዘብ ድጋፍ እና ወታደራዊ ቁሳቁሶችን 
ለማቅረብ ቃል የገባችበት የሁለቱንም ጥቅም ከግምት 
ውስጥ ያስገባ ነው ቢባልም፤ የስምምነቱ አንቀጽ 17ን 
ጨምሮ ሌሎችም የውሉ አንቀፆች በሁለቱ የሰነድ 
ቅጂዎች ትርጓሜ ላይ ልዩነት ስለነበራቸው አለመግባባት 
ተፈጠረ። 

በተለይም አወዛጋቢው አንቀፅ 17 በጣልያንኛ 
የኢትዮጵያ ንጉሠ ነገሥት ሁሉንም የውጭ ጉዳዮችን 
በኢጣሊያ ባለሥልጣናት አማካይነት የማካሄድ ግዴታ 
እንዳለበት የሚያስቀምጥ ሲሆን፤ ይህም ኢትዮጵያን 
የጣሊያን መንግሥት ፍቃደኝነት ላይ እንድትመሠረት 
ያስገድዳታል። የጽሑፉ የአማርኛ ቅጂ ግን ንጉሠ ነገሥቱ 
ከውጭ ሀገራት ጋር በሚኖራቸው ግንኙነት የኢጣሊያን 
መንግሥትን ቢሮዎች ሊጠቀሙበት እንደሚችሉ 
ይገልፃል። ዳግማዊ ምኒልክም ይህንን እና ሌሎችም 
የትርጉም ልዩነቶች ሲያውቁ ተቃወሙ፤ ከኢጣሊያን 
ዲፕሎማቶች ጋር ተጋጩ ። 

የቃል ግጭቱን ተከትሎ የኢጣሊያ ጦር ወደ 
ኢትዮጵያ ግዛት ዘልቆ እንደሚገባ እና እንደሚወር 
አሳወቀ። ይህን ተከትሎ ጦርነት ተጀመረ ። 
ኢትዮጵያውያን ተበድለናል በሚል ስሜት በአንድነት 
ተባብረው ከኢጣሊያ ጋር ባካሔዱት ጦርነት ድልን 
ተቀናጁ ። በዘመኑ ነጭ በጥቁር መሸነፉ የመጀመሪያው 
አስደማሚ ዜና ነውና ዓለም ተገረመ ። ይህ ድል እንዴት 
ሊገኝ እንደቻለ፣ ያስገኘው ጥቅም እንዲሁም ወደፊት 
ድሉን በሚመጥን መልኩ ምን መሠራት እንዳለበት 
ምሁራን የተለያዩ ትንታኔዎችን ይሰጣሉ ። 

የታሪክ እና የባሕል ተመራማሪው አቶ ዓለማየሁ 
ኃይሌ እንደሚያስረዱት፤ በዋናነት የድሉ መነሻ 
የሀገሬው ሕዝብ በጋራ እና በጠነከረ አንድነት የውጭ 
ኃይልን ለመከላከል ያደረገው ዝግጅት ነው ። ንጉሠ 
ነገሥቱ ከቀኝ ገዢው መልዕክተኛ ጋር ከፍተኛ ክርክር 
ሲያካሂዱ ብዙ ሕዝብ ያውቅ ነበር ። በዛ ክርክር ንጉሠ 
ነገሥቱ ብቻ ሳይሆኑ ብዙ ሕዝብና በንጉሠ ነገሥቱ ሥር 
ያሉ ንጉሶችን ቁጭት ውስጥ ጨምሯል ። በየአካባቢው 
የነበሩ በጉልበትም ሆነ በዲፕሎማሲ እንዲሁም 
በተለያዩ መንገዶች የተዛመዷቸው እና ያሰባሰቧቸው 
ንጉሶች፤ ንጉሠ ነገሥቱ ‹‹ሀገራችን ልትወረር ነው፤ 
ጉልበት ያለህ በጉልበትህ፣ ሀብት ያለህ በሀብትህ 
ያቃተህ ደግሞ በፀሎትህ እርዳኝ ።›› በማለት ላቀረቡት 
ጥሪ ምላሽ ለመስጠት ወደኋላ አላሉም ። 

መልዕክቱ ከስድስት ወር በኋላ ጥቅምት ላይ ወረሂሉ 
ድረሱ የሚል ሲሆን፤ በዛ ጊዜ የተመመው ሠራዊት 
የኢጣሊያን 20 እጥፍ አካባቢ ነበር ። ኢጣሊያ ንጉሶቹ 
ሁሉ በአንድነት ይዘምቱብኛል ብላ አልገመተችም ነበር 
። ነገር ግን ንጉሶቹ ወደኋላ አላፈነገጡም ። የትግራይ፣ 
የሐረር፣ የአማራ፣ የወሎ፣ የአፋር፣ የኦሮሞ፣ የሸዋ፣ 
የወለጋ፣ የወላይታ የጉራጌ ሁሉም ሕዝብ እና ንጉሶችም  
ከንጉሠ ነገሥቱ ጎን ቆሙ። በሌላ በኩል ዕለቱ የጊዮርጊስ 
ንግስ በመሆኑ ለኢጣሊያ ጦር ‹‹ንጉሠ ነገሥቱ ታቦት 
ለማንገስ ወደ ቤተክርስቲያን ሄደዋል ።›› የሚል 
የተሳሳተ መረጃ እንዲደርሰው ተደረገ ። ባሻ አዋሎኣምን 
የመሳሰሉ ጀግና ሰላዮች የኢጣሊያ ጦር በተሳሳተ መንገድ 
ከምሽጉ ወጥቶ ለወረራ እንዲነሳ መገፋፋታቸው ለድሉ 
መገኘት ከፍተኛውን ሚና ተጫውቷል የሚል እምነት 
እንዳላቸው አቶ ዓለማየሁ ይናገራሉ።

ሌላ በአስራ አንድ ሰዓት ሌሊት የተጀመረው 
ጦርነት በቀን ስምንት ሰዓት በኢትዮጵያ አሸናፊነት 
የተደመደመበት ምክንያት  በተለይ ሰሜን አካባቢ 
የነበሩ ለኢጣሊያ ያደሩ መስለው ኢትዮጵያን የረዱ 
ሰላዮችም ሆኑ ሀገራችንን አንወጋም ብለው በኢትዮጵያ 
በኩል ሆነው ኢጣሊያን ሲያስጨንቁ የነበሩ የኤርትራ 
ተዋጊ ኃይሎችም ሚናቸው ከፍተኛ ነበር ይላሉ አቶ 
ዓለማየሁ። 

የጦር መሪዎች በነጠረ ስትራቴጂ መመራታቸው 
ያበረከተው አስተዋፅኦ እንደተጠበቀ ሆኖ፤ መልከዓ 
ምድሩ የነበረው አስተዋፅኦም የሚናቅ አለመሆኑን 
ያስረዳሉ። መልከዓ ምድሩ የኢትዮጵያ ተዋጊዎች 

የኢጣሊያን ጦር እየከፋፈሉ ለመውጋት እና የጠላት 
ኃይል ሳይገናኝ ለመደምሰስ ምቹ ሁኔታን እንደፈጠረ 
ጠቁመዋል። በዋናነት መጠቀስ ያለበት ግን የሕዝቡ 
ተነሳሽነት እና በአንድነት የመዝመት ጉዳይ ነው የሚል 
ፅኑ እምነት እንዳላቸው አመልክተዋል። 

ሌላው የዓድዋ ድልን ምክንያት የሚያብራሩት 
የወለጋ ዩኒቨርሲቲ የታሪክ መምህር ደረጄ እነው 
(ዶ/ር) ግን በከፊል የአቶ ዓለማየሁን ሃሳብ በመደገፍ 
እና የተወሰነውን በመቃወም እርሳቸው የድሉ መገኘት 
ምክንያት ነው ብለው የሚያምኑበትን ያብራራል። 
ደረጄ (ዶ/ር) እንደሚገልፁት፤ በወቅቱ ኢትዮጵያ 
ኢጣሊያንን ታሸንፋለች ብሎ መገመት ቀርቶ፤ ሁለቱን 
በውትድርና አቅም ማወዳደር አይቻልም ነበር ። ለእዚህ 
ብዙ መላምቶች ያሉ ቢሆንም፤ በዋናነት ተጠቃሽ 
የሆነው ኢትዮጵያውያን በአንድነት በብዛት ጦርነቱ 
ላይ መሳተፋቸው ነው በማለት ከአቶ ዓለማየሁ ጋር 
የተመሳሰለ ሃሳብ ሰንዝረዋል። 

በተለይ የኢትዮጵያ የጦር መሪዎች እና አጠቃላይ 
ተዋጊዎች አንድነታቸው በዓለም ተወዳዳሪ 
እንዳልነበረው አስታውሰው፤ ለምሳሌ የሸዋ፣ የየጁ፣ 
የጎጃም፣ የሐረርጌ፣ የትግራይ፣ የወሎ፣ የቋራ እና 
የሌሎችም የኢትዮጵያ አካባቢዎች ፈረሰኞች እና 
ጠመንጃ ብቻ ይዘው የዘመቱት አርበኞች ውጊውን 
ተናበው በአንድነት ማካሔዳቸው ለድሉ መገኘት 
ከፍተኛውን ሚና እንደተጫወተ ያብራራሉ። 

በተጨማሪነት ግን ከዓድዋ ድል በፊትም ሕዝቡ 
በተደጋጋሚ በጦርነት ውስጥ ማለፉ ድሉ እንዲገኝ 
አስተዋፅኦ እንዳለው የሚጠቅሱት ደረጄ (ዶ/ር)፤ 
የዓድዋ ድል ከመገኘቱ ከሃያ ዓመታት በፊት ጀምሮ 
ኢትዮጵያ ከግብጾች፤ ከመሃዲስቶች ጋር ጦርነት አካሂዳ 
አሸንፋለች ። የዶጋሌ ጦርነትን ጨምሮ ኢትዮጵያውያን 
ሌሎችም ጦርነቶችን ማሳለፋቸው እና ልምድ ያላቸው 
መሆኑ ለመጣው ውጤት ልምዳቸው ያበረከተው 
አስተዋፅኦ በቀላል የሚወሰድ አይደለም ይላሉ። 

ደረጄ (ዶ/ር) ጨምረው እንደሚገልፁት፤ የወቅቱ 
የጦር መሪዎች  ጣይቱን ጨምሮ እነሃብተጊዮርጊስ እና 
ባልቻ አባነብሶ ጦርነቱን መምራት ብቻ ሳይሆን እነርሱም 
በወኔ ጦርነቱ ውስጥ ገብተው መዋጋታቸውም ሌላኛው 
ምክንያት ነው ብለዋል። በተጨማሪ የተዋጊዎቹ 
ቁርጠኝነትም ተጠቃሽ መሆኑን አስታውሰው፤ የጦር 
መሪዎቹ ‹‹በጥይት ከጀርባዬ ከተመታሁ ስሸሽ ነውና 
እንዳትቀብሩኝ አሞራ ይብላኝ፤ ግንባሬን ከተመታ 
ግን የትውልድ ቦታዬ ቅበሩኝ›› እያሉ ለሚመሯቸው 
መንገራቸው እንዲሁም፤ አንዱ ቢሞት ማለትም ገበየሁ 
ቢሞት ተተካ ባልቻ እንደተባለው አንዱ ሌላውን ተክቶ 
ውጊውን መርቶ በቁርጠኝነት መግፋቱ ለድሉ መገኘት 
ሌላኛው ምክንያት መሆኑን አመላክተዋል። 

ደረጄ (ዶ/ር) አቶ ዓለማየሁ እና ሌሎችም 
ቢሆኑ የዓድዋ ተራራ አስተዋፅኦ አለው እንደሚሉ 
አስታውሰው፤ ነገር ግን ተራራው ጦርነቱን ለማሸነፍ 
ምቹ ነው ከተባለ የሚሆነው ለሁለቱም ነው። 
ምክንያቱም እንደውም ተራራውን ቀድመው ይዘው 
የነበሩት ኢጣሊያዎች በመሆናቸው ኢጣሊዮኖች 
ማሸነፍ ነበረባቸው። ይሄ የኢትዮጵያን ጀግንነት 
የሚያደበዝዝ መሆኑን ጠቁመው፤ የድሉ መገኘት 
ምክንያት መልከዓ ምድሩ ነው ብለው እንደማያምኑ 
አመልክተዋል።  

አቶ ዓለማየሁ የዓድዋ ድል ያስገኘውን ጥቅም 
አስመልክቶ እንዳስቀምጡት፤ በአንኳርነት ሊጠቀስ 
የሚችለው የኢትዮጵያን አንድነት በማጠናከር በኩል 
ያበረከተው አስተዋፅኦ ነው ። የዓድዋ ድል ሰሜኑን 
ከደቡብ፣ ምዕራቡን ከምሥራቁ ያገናኘ እና ያዋደደ 
እንዲሁም ኢትዮጵያ ነጭን በማሸነፍ በዓለም ደረጃ 
የታወቀች እንድትሆን ያደረገ ነው ብለዋል ። 

ደረጄ ዶ/ር በበኩላቸው የዓድዋ ድል ትልቁ ትሩፋት 
ከኢትዮጵያውያን በላይ ከአፍሪካውያን አንፃር ቢታይ 
የተሻለ ነው የሚሉት እምነት አላቸው ። ምክንያታቸው 
ደግሞ ኢትዮጵያውያን በድሉ በመጠቀም በኩል 
ሰፊ ክፍተት እንደነበረባቸው ያብራራሉ። አንደኛው 
ክፍተት ድሉን የተወሰኑ ግለሰቦች ያመጡት ድል 
እንደሆነ ብቻ የማስቀመጥ ክፍተት ነበር ። በፆታም ሆነ 
በብሔር በሁሉም መስክ የተሳተፉትን መዘንጋት እና 
ድሉን ለአንድ ወገን ብቻ በመስጠት የመበረዝ ችግር 
እንደነበር ተናግረዋል። 

ሴቶች በውጊያ ከመሳተፍ ጀምሮ ቁስለኛን 

ማንሳት እና ማከም፤ ውሃ ማጠጣት እና ምግብ 
ማዘጋጀት ሌሎችም ተሳትፎዎችን ሲያደርጉ ነበር። 
በሌላ በኩል ውጊያው ላይ የተለያዩ ወገኖች  ለድሉ 
መገኘት ሰፊ ሚና ተጫውተዋል። ነገር ግን ድሉ 
በአንድ ወገን ብቻ እንደተገኘ በማስመሰል ድሉ ላይ 
ጥላ እንዲያጠላ ተደርጓል የሚል እምነት እንዳላቸው 
ደረጄ (ዶ/ር) ተናግረዋል። ያም ቢሆን ኢትዮጵያ 
በዓለም እንድትታወቅ ከማድረግ ጀምሮ ልጆቿ ጀግኖች 
መሆናቸውንን እና  በውትድርና ስኬታማ መሆን 
የሚችሉ መሆናቸውን ለዓለም ማሳያ ሆኗል ይላሉ። 

በኋላም ኢጣሊያ ኢትዮጵያን ለመበቀል ስትወር 
በጊዜው በድጋሚ ሕዝቡ የማሸነፍ መንፈስ ኖሮት 
ለአምስት ዓመታት ሃያ አምስት ሺህ ኢትዮጵያውያን 
ጫካ ውስጥ ሆነው እንዲዋጉ ጀግኖች በከተማ ውስጥም 
ግራዚያንን ለመግደል እንዲሞክሩ በማነሳሳት በኩልም 
ጥቅም አለው ብለው እንደሚያስቡ ተናግረዋል። 

ደረጄ (ዶ/ር)  እንደሚሉት  ድሉ ለሀገረ መንግሥት 
ግንባታ ሰፊ አስተዋጽኦ ማበርከት ቢችልም፤ በሚገባው 
ልክ ኢትዮጵያውያን አልተጠቀምንበትም የሚል ፅኑ 
እምነት እንዳላቸውም ገልፀዋል። ‹‹ኢትዮጵያ  ስታሸንፍ 
ጥቁር የነጭን የቀኝ ግዛት አስተሳሰብ ያሸነፈችበት 
በመሆኑ መንፈሱ ትልቅ ነው። ድሉን በበቂ መጠን 
አልተጠቀምንበትም፤ በአግባቡ ከመጠቀም ይልቅ 
በተቃራኒ በርዘነዋል። ከኢትዮጵያውያን ይልቅ 
አፍሪካውያን ተጠቅመውበታል። ፓን አፍሪካኒዝምን 
ከማቀጣጠል ባሻገር አፍሪካውያን በዓለም ደረጃ ቀና 
ብለው እንዲራመዱ አስችሏል ።›› ብለዋል። 

የድሉን ጉዳት አስመልክቶ የታሪክ እና የባህል 
ተመራማሪው አቶ ዓለማየሁ እንደሚናገሩት፤ ጦርነቱ 
ኢትዮጵያ ምንም አልተጎዳችም ማለት የማይታሰብ 
ነው ። በጦርነቱ ወቅት የከብቶች በሽታ ተከስቶ ነበር 
። የኅዳር በሽታ፣ ክፉ ዘመን የተባሉ ጊዜዎች ነበሩ ። 
በበሽታ እና በጦርነቱም ብዙ ሰው አልቋል ። ብዙ 
ቤተሰቦች ተጎድተዋል ። 

በሌላ በኩል ኢትዮጵያ አሁን ያላት ግዛት 
እንዲኖራት እና ወደብ እንዳይኖራት ትልቅ ምክንያት 
ሆኗል በማለት አብራርተዋል። እንደ አቶ ዓለማየሁ 
ገለፃ፤ በዛ ጊዜ የአውሮፓ ነገሥታት እነ እንግሊዝ እና እነ 
ፈረንሳይ የመሳሰሉት ሀገራት ኢጣሊያኖች በታች በኩል 
ኦጋዴንን ለቀው በልዑል ራስ መኮንን ተደራዳሪነት 
ወደታች ተመልሰዋል። በመቋደሾ በኩልም ወደኋላ 
ተመልሰዋል። በኬንያ በኩልም እንግሊዞች ነበሩ። 
በተለይ ኬንያን ሲገዙ ቦረናን ከፍለው አስቀርተዋል። 
በሱዳን በኩልም ያለው የድንበር ልዩነት ድሉ ከተገኘ 
በኋላ መቀመጡ ይታወቃል። ይሄ ሁሉ ከዓድዋ ድል 
ጋር የተያያዘ ነው ብለዋል።

የወደፊቱን አስመልክቶ የሚናገሩት ደረጄ (ዶ/ር)፤ 
አሁን የዓድዋ ድልን ለመጠቀም እየተሠራ ያለው ሥራ 
መልካም ቢሆንም፤ ምግብ ካበሰሉት ጀምሮ፣ ጦሩ 
እንዲበረታ እና በወኔ እንዲዋጋ እየዘፈኑ እየሸለሉ 
ሲያነሳሱ የነበሩትን ጨምሮ ሌሎቹንም በቀጣይም 
ማወሳት ያስፈልጋል ብለዋል። ከዚህ በፊት የነበረውን 
በመተው የዓድዋ ድል የጋራ ታሪክ መሆኑን በማመን 
ለአንድነት አንደኛው መጠቀሚያ እንደሆነ ማስቀመጥ 
ይቻላል ብለዋል። ለምሳሌ የሕዳሴ ግድብ ወደ አንድ 
እንዳመጣን ሁሉ፤ ዓድዋም ወደ አንድነት እንዲያመጣን 
ከዚህም በላይ ልንጠቀምበት እንደሚገባ ተናግረዋል ።   

የታሪክ እና የባህል ተመራማሪው አቶ ዓለማየሁም 
ያለፈውን ብቻ እያስታወሱ መኖር ሳይሆን ካለፈው 
ተምሮ የወደፊቱንም ማስተካከል እንደሚገባ ጠቁመዋል 
። የዓድዋ ድል የሚያስተምረን  አንድነት ምን ያህል 
ኃይል መሆኑን ማወቅ እንደሚገባ አመልክተው፤ የአሁኑ 
ትውልድ ዓድዋ የጥቁሮች የድል ተምሳሌት መሆኑን 
ከማወቅ ባሻገር የድሉን ታላቅነት  ለዓለም ማስተጋባት 
አለበት ብለዋል ። ሌላው ድሉን በትምህርት ካሪኩለሙ 
ውስጥ በአግባቡ በማካተት ከታች ጀምሮ ትውልዱ 
አውቆት እንዲያድግ መሥራት እንደሚስፈልግም 
ጠቁመዋል። 

አሁን ላይ አንዳንድ ማህበራዊ ችግሮች 
መኖራቸውን በማስታወስ፤ መሪውም ሆነ ተመሪው 
በመወያየት ወደ ሰላም በመምጣት ተማሪው እንዲማር፣ 
ገበሬው ወደ እርሻው እንዲሠማራ፣ ነጋዴውም 
እንዲነግድ፣ ወታደሩም  በአግባቡ ግዳጁን እንዲወጣ 
አንድ በሚያደርጉን እንደ ዓድዋ ድል ዓይነት ታሪኮች 
ላይ መግባባት እንደሚያስፈልግ ተናግረዋል።

ሴቶች በውጊያ ከመሳተፍ 
ጀምሮ ቁስለኛን ማንሳት 

እና ማከም፤ ውሃ ማጠጣት 
እና ምግብ ማዘጋጀት 

ሌሎችም ተሳትፎዎችን 
ሲያደርጉ ነበር። በሌላ በኩል 

ውጊያው ላይ የተለያዩ ወገኖች  
ለድሉ መገኘት ሰፊ ሚና 

ተጫውተዋል

ሴቶች
ማህበራዊ

አዲስ ዘመን   ማክሰኞ የካቲት 26 ቀን 2016 ዓ.ም

ለምለም መንግሥቱ

ሀረሪዎች ቤት በድንገት የገባ እንግዳ ዓይኑን ከቤቱ 
ግድግዳ ላይ መንቀል አይችልም። በተለያየ ቀለማት 
የተለያየ መጠን ያላቸው በግድግዳ ላይ የተሰቀሉ የተለያዩ 
የስፌት ጌጣጌጦች በእጅጉ ትኩረት ይስባሉ። ስፌቶቹ 
ለቤቱ ድምቀት ከመስጠታቸው በተጨማሪ ውብ 
በመሆናቸው አንዱን ከሌላው ለማስበለጥ ይቸግራል። 

በጥንቃቄ የተሰሩ መሆናቸው  የቀለም አገባባቸው፣ 
የሥራቸው ጥራት ምስክር ነው። እነዚህ የእጅ ጥበብ 
ውጤቶች የሀረሪ ሴቶችን የሚያስመሰግኑም ናቸው። 
የእጅ ጥበብ ውጤቶቹ ለሀረሪዎች መለያም ሆነዋል። 
በሀረሪ በስፌት የሚሰሩ ጌጣጌጦች ልዩ ቦታና ትርጉምም 
አላቸው። 

እነዚህን የእጅ ሥራዎች በሀረሪዎችና ሀረሪዎች 
ብቻ የሚታወቁና የሚሰሩ (ዲዛይን) የተደረጉ ናቸው 
ሲሉም የናቢዳን ኮሌጅ ዲን ወይዘሮ ፍርዶስ ቶፊቅ 
ይገልጿቸዋል። እርሳቸው እንዳሉት የስፌት ዓይነቶች 
ወደ 27 ናቸው። ከስፌቶቹ መካከልም በሀረሪ ባህል 
ሀመትሙት የሚባል የስፌት ዓይነት አለ። አንዲት 
ያገባች ሴት በሙሽርና ጊዜዋ ለባሏ እናት (ለአማቷ) 
በስጦታ የምታበረክተው የስፌት ዓይነት ነው። 

በሀረሪዎች ባህል ያገባች ሴት ጫጉላ ቤት የምትቆየው 
ለአንድ ዓመት ነው። አማቷ ዓመት ሙሉ የመንከባከብ 
ግዴታ አለባቸው። ሙሽራዋ ደግሞ ሀመትሙት 
የተባለውን ስፌት በአንድ ዓመት የቆይታ ጊዜዋ ሰፍታ 
ጨርሻ ለአማቷ በስጦታ ታበረክታለች። እያንዳንዱ 
ስፌት እንዲህ ያለ ትርጉም፣ ባህላዊ፣ ሥርዓትና ወግ 
አለው። አገልግሎቱም ይለያያል። ስፌቶቹ በመጠንም 
በይዘትም ይለያያሉ።

አሁን ላይ እንደጥንቱ ባህልና ወጉን ጠብቃ በአማቷ 
ቤት አንድ ዓመት ተቀምጣ  ሀመትሙት የተባለውን 
የስፌት ዓይነት ሰፍታ ለአማት በስጦታ የምታበረክት 
ሙሽራ ማግኘት ከባድ ሆኗል። ባህሉ እየቀረ ነው 
ማለት ይቻላል ። እዚህ ላይ ግን ልብ ሊባል የሚገባው 
ሀመትሙት የተባለውን ስፌት ለአማት በስጦታ 
ማበርከት አልቀረም። ሙሽራዋ ሰፍታ ከመስጠት 
ይልቅ ከገበያ ገዝታ ነው የምታበረክተው። ይህ ሁኔታ 
እየተለመደ በመምጣቱ በምትኩ ገበያው ነው የደራው።  
ህመትሙት የተባለው የስፌት አይነት 30ሺ ብር ዋጋ 
እየተጠየቀ ይገኛል። 

የሀረሪ ሴት ስታገባ የተለያዩ የስፌት ዓይነቶች 
ያስፈልጓታል። በቀደመው ጊዜ እናቶች በቤታቸው 
ውስጥ ይሰፉ ስለነበር ገበያው አይታወቅም። ልጆችም 
የእናታቸውን ስለሚከተሉ ክፍተቱ አልነበረም። 
አሁን ላይ ግን የመተካካቱ ነገር እየቀነሰ በመምጣቱ 
ስፌቶች ወደ ገበያ በመውጣታቸው በዋጋ ውድ እየሆኑ 
መጥተዋል። 

ወንዶች ሙሽራ ሲሆኑ እንዲሁ ሙሽራነታቸውን 
የሚገልጽ በእጅ የተሰራ ቆብ ነው የሚያደርጉት። 
ቆቡ በአዘቦቱ ጊዜ ከሚደረገው በተለየ ዲዛይን ነው 
የሚሰራው።  የእጅ ጥበብ ሥራውም ከበድ ይላል። 
ቀድሞ በቤት ውስጥ ሴቶች ያዘጋጁት የነበረው የወንድ 
ሙሽራ ቆብ አሁን ላይ ወደ ገበያ ወጥቷል። 

በመሆኑም ወደ ገበያ ወጥቶ ግዥው ከፍተኛ እየሆነ 
ነው። የአንድ ቆብ ዋጋም እስከ 15ሺ ብር እየተሸጠ 
ነው። እነዚህ የሀረሪ መገለጫ የሆኑ ሀገር በቀል እሴቶች 
ተዳክመው እንዳይጠፉ፣ ከትውልድ ወደ ትውልድ 
እንዲሸጋገሩ ለማስቻል ሥልጠና እየተሰጠ ቀጣይነት 
እንዲኖረው ማሰልጠኛ ኮሌጅ መክፈት አስፈላጊ ሆኖ 
ተገኝቷል።

ሥልጠናው የሚሰጥበት ኮሌጅ ታሪካዊ በሆነ ቤት 
ውስጥ መሆኑ ደግሞ ሌላው ገጽታ ነው ። ይህም ታሪክንና 
ባህልን በማስተሳሰር ጠብቆ ለማቆት የተደረገውን ጥረት 
ያሳያል ። የቤቱ አሰራር ጥንታዊነቱን ያሳብቃል። የኮሌጁ 
ዲን ወይዘሮ ፍርዱስ እንደገለጹልን፤ የእቴጌ ጣይቱ 
ጫጉላ ቤት ነበር ። በኋላም ቆንጽላ ጽሕፈት ቤት ሆኖ 
አገልግሎት ሰጥቷል ። ሰዎች ለመኖሪያም ሲጠቀሙበት 
ነው የነበረው።

 ቤቱ  ለረጅም ጊዜ በመቆየቱና ለተለያየ 

አገልግሎትም በመዋሉ ምክንያት ተጎድቶ ነበር። በአሁኑ 
ጊዜ ግን ከስፔን መንግሥት በተገኘ የገንዘብ ድጋፍ ጥገና 
ተደርጎለት በጥሩ ይዘት ላይ እንዲገኝ ማድረግ ተችሏል። 

ይህ ታሪካዊ ቤት እድሳት ከተደረገለት በኋላ 
በሀረሪ ክልል ባህል፣ ቅርስና ቱሪዝም ቢሮ ስር ሆኖ 
ከባህልና ታሪክ ጋር ተያያዥነት ያላቸው አገልግሎቶች 
እንዲሰጥባቸው ነው የተደረገው። ናያቢዳን የሚል 
ስያሜ የተሰጠው ሀገር በቀል  እሴት ማሰልጠኛ 
ኮሌጅ ይገኝበታል። ናያቢዳን እናት ማለት እንደሆነና 
የተሰየመውም በሙያቸው በሚታወቁ እናት እንደሆነ 
የናያቢዳን ኮሌጅ ዲን ወይዘሮ ፍርዶስ ቶፊቅ 
ገልጸውልናል።

በኮሌጁ ሀገር በቀል የሆኑ እውቀቶችን ለትውልድ 
ለማስተላለፍ የሀረሪ መገለጫ የሆኑ ስፌቶች፣ ባህላዊ 
አልባሳትና ተያያዥ የሆኑ ሥልጠናዎች እየተሰጡ 
እንደሆነ ነው ወይዘሮ ፍርዱስ የነገሩን። የሥልጠናው 
ዋና ዓላማ ከጥንት ጀምሮ ከትውልድ ትውልድ 
ሲሸጋገር የመጣው ባህላዊ ስፌት ቀጣይነት እንዲኖረው 
ነው ብለዋል። እናቶች ይዘው ያቆዩት ቢሆንም በተለያየ 
ምክንያት የማሸጋገሩ ነገር እየቀነሰ እንደሆነም ነው 
የገለጹልን። ወይዘሮ ፍርዱስ ኮሌጅ መኖሩ ዘላቂነቱን 
ለማረጋገጥ ያስችላልም ብለዋል። ለዚህም ሲባል 
ሥልጠናው በነፃ እየተሰጠ መሆኑን ተናግረዋል። በሌላ 
በኩልም ወጣቶች ትርፍ ጊዜያቸውን አላስፈላጊ ቦታ 
ከሚያውሉ ሙያ የሚያገኙበትን እድል በመፍጠር፣ 

የሙያ ባለቤት ከሆኑ በኋላም ለገቢ ማስገኛነት 
እንዲጠቀሙበት፣ ተማሪዎችም ትምህርት ቤት ሲዘጋ 
እንደጊዜ ማሳለፊያ እንዲሆናቸው ጭምር መሆኑን 
አስረድተዋል።

ወይዘሮ ፍርዱስ እንደገለጹት፤ በኮሌጁ ውስጥ 
የሀረሪ የቤት ግንባታን ጨምሮ የሀረሪን ባህል፣ ታሪክና 
ወግ የሚያንፀባርቁ ወደ 11 የሚሆኑ ሥልጠናዎች ናቸው 
የሚሰጡት። ከነዚህ ውስጥም አንዱ የስፌት ሥልጠና 
ነው። ስፌትን ቀለል አድርጎ ማየት አያስፈልግም። 
ሰልጣኞች በአንድ በኩል ባህልንና ታሪክን አቆይተው 
ለትውልድ በማሸጋገር፣ በሌላ በኩል ደግሞ በገቢ 
ማስገኛነት ስለሚጠቀሙበት ዘርፈ ብዙ ፋይዳ አለው። 

በተለይ ደግሞ ሴቶች የበለጠ ተጠቃሚ ይሆናሉ። 
ሥልጠናው የተለያየ እውቀት የሚያስጨብጥና 
የሙያ ክህሎትን የሚያስገኝ በመሆኑ፣ ጥቅሙ 
የጎላ ይሆናል። ከበድ ያለ የሥራ መሣሪያም ሆነ 
የመሥሪያ ቦታ አያስፈልግም። በቤት ውስጥ ሆና ገቢ 
ማመንጨት ትችላለች ። ኪሮሽና ክር ግብዓት ብቻ ነው 
የሚያስፈልገው።

ኮሌጁ እስከ ሌቭል 2 ነው አሰልጥኖ 
የሚያስመርቀው። ተማሪዎች የመመረቂያ ጽሑፍ 
የሚያቀርቡት የሰለጠኑባቸውን በተግባር በማሳየት 
ነው። ኮሌጁ ከአምስት ጊዜ በላይ ያሰለጠናቸውን  
አስመርቋል። በቁጥርም ከአንድ መቶ በላይ ይሆናሉ። 

ኮሌጁ ለሚሰጠው 11 የሥልጠና ዓይነቶች 

የሚያስፈልገው ግብዓት ሰፊና በዋጋም ውድ 
እንደሚሆን ይጠበቃል።  ይሄን እንዴት እየተወጣ 
ነው ብለን ወይዘሮ ፍርዱስ ላቀረብንላቸው ጥያቄ 
በሰጡን ምላሽ፤ ለሀገር በቀል እሴቶች ልዩ ትኩረት 
በመሰጠቱ ተሟልቶ ሥልጠናው እንዲሰጥ እየተደረገ 
ነው። አንዳንዴ ወረዳዎችና የተለያዩ የሥልጠና ጥያቄ 
የሚያቀርቡ ሲገኙ ከነርሱ በሚገኝ መጠነኛ ገቢም 
ክፍተቱን ለመሙላት ጥረት እየተደረገ መሆኑን 
ጠቁመዋል።

ኮሌጁ ስልጠና እየሰጠ ያለው ባህሉን ታሪኩን 
በሚያውቁና በሥራው ውስጥ ባለፉ እናቶች ነው። 
እናቶች ልምዳቸውንና እውቀታቸውን ለተተኪው 
ትውልድ እያሸጋገሩ የደመወዝ ተከፋይ ሆነው 
ተጠቃሚ መሆን ችለዋል። 

በኮሌጁ በስፌት ክፍል ውስጥ ሥልጠና እየሰጡ 
ካሉት መካከል አንዷ የሆኑትን ወይዘሮ ሰአዳ አብዶሽ 
አሊ እንደነገሩን፤ እየሰጡ ያለው ሥልጠና የሀረሪ የአለላ 
ስፌት ነው ። ኮሌጅ ተከፍቶ እንዲህ ሥልጠና ከመሰጠቱ 
በፊትና አሁን ያለውን ሁኔታ እንዲህ አጫውተውኛል 
‹‹ቀደም ባለው ጊዜ ሴት ልጅ በመንግሥትም ሆነ 
በግል ተቋም ተቀጥራ አትሰራም። ከወላጆችዋ ጋርና 
በኋላም ትዳር ስትይዝ ቤተሰቧን በመምራት ነው 
የምታሳልፈው። የቤት ውስጥ ሥራዋን ስትጨርስም 
ስፌት ትሰፋለች። ሁሉም ስፌትን ይማራል። ይሰፋል።  
በዚህ መልኩ ከትውልድ ወደ ትውልድ እየተሸጋገረ 
እስከዛሬ ቆይቷል››

በጊዜ ሂደት ግን ነገሮች እየተቀየሩ መምጣታቸውን 
የሚናገሩት ወይዘሮ ሰአዳ፤ ሴቶች በተለያየ ሥራ ላይ 
ተሰማርተው ውጭ መዋል በመጀመራቸው በጊዜ 
ማጣትና በተለያየ ምክንያት በቤት ውስጥ ሴቶች 
ስፌት መስፋት እየቀነሱ እንደመጡ ነው ያስረዱት ። 
የእደ ጥበብ ኮሌጅ መከፈቱ በጣም ጥሩ እንደሆነም 
ይገልጻሉ። 

እርሳቸው እንዳሉት ማሰልጠኛ ኮሌጁ ባይከፈት 
የባህል ስፌት እየቀነሰና ከነጭርሱም ሊጠፋ 
የሚችልበት አጋጣሚ ሊኖር ይችል ነበር። ብዙዎች 
ከመስፋት ይልቅ ወደ ግዥ ፊታቸውን እያዞሩ 
መጥተዋል ። ገበያ ላይ ደግሞ ዋጋው እየተወደደ 
በመሆኑ አቅምን ይፈታተናል። ይህ ሲሆን ደግሞ 
ወደ መተው ስለሚኬድ ባህሉ ይጠፋል። ይህ ሥጋት 
ሆኖባቸው አዝነው እንደነበርም ይገልጻሉ። አሁን ግን 
በኮሌጁ መከፈት ተስፋ አድርገዋል።

እርሳቸውም አስተማሪ ሆነው በሚከፈላቸው 
የወር ደመወዝ ኑሮአቸውን እየመሩ፣ እውቀታቸውንም 
እያሸጋገሩ በመሆኑ ደስተኛ ናቸው። 

በዚሁ በስፌት ሥልጠና ክፍል ውስጥ የወንዶች 
ቆብ በኪሮሽ እየሰራች ያገኘናት ሰልጣኝ ወጣት ሀምዲያ 
ነስሩ፤ በኮሌጁ የሚሰጠውን ሥልጠና ፈልጋ እንደገባች 
ነው የነገረችን። በቴክኒክና ሙያ ኮሌጅ የሂሳብ መዝገብ 
አያያዝ( አካውንቲንግ) እየተማረች ነው። በትርፍ ጊዜዋ 
ደግሞ በእደ ጥበብ ሙያ ማሰልጠኛ ትምህርት ቤት 
ውስጥ የእጅ ሙያ ለመማር ወስና በኮሌጁ መግባትዋን 
ነው ያጫወተችን። እርስዋ እንዳለችው፤ በቤት ውስጥ 
የስፌትም ሆነ የኪሮሽ ሥራ የሚሰራ የቤተሰብ አባል  
ባለመኖሩ ሞክራ አታውቅም። 

በኮሌጁ ከገባች ገና አጭር ጊዜ በመሆኑ ልምምድ 
እያደረገች ያለው የወንዶች ኮፍያ በመሥራት ነው ። 
ኮፊያው በኪሮሽ ነው የሚሰራው። በመቀጠል ስፌቱንም 
ተለማምዳ የሙያ ባለቤት ለመሆን አስባለች። ወጣት 
ሀምዲያ ለጊዜው እውቀቱ እንዲኖራት ነው ፍላጎትዋ ። 
ወደፊት ግን ገበያውን አጥንታ መነሻ ገንዘብ(ካፒታል) 
ፈልጋ ወደ ገቢ ምንጭነት በመለወጥ ተጠቃሚ ልትሆን 
እንደምትችል ነው የነገረችን። 

ወጣት ሀምዲያ እንደነገረችን  ስልጠናው 
አልከበዳትም። በአጭር ጊዜ ውስጥ ነው ወደተግባር 
የገባችው። ስልጠናው በነጻ መሰጠቱ ፍላጎትን 
ሊጨምር እንደሚችል ታምናለች። ወጣቶች እድሉን 
እንዲጠቀሙበትም መልእክቷን አስተላልፋለች ። 
ኮሌጁ የጀመረውን አጠናክሮ በመቀጠል የሀረሪዎች 
መገለጫ የሆነውን ሀገር በቀል እሴት እንደሚያስቀጥል 
ተስፋ ጥላበታለች። 

 የሀረሪ ሴቶች የእጅ ጥበብ ሥራ ዘመን ተሻጋሪ እንዲሆን  

ማረፊያ

ዓለም አቀፍ

አዲስ ዘመን ድሮ

ሙሉጌታ ብርሃኑ

አዲስ ዘመን ጋዜጣ እለታዊ ኩነቶችን እየዘገበ 
በርካታ ጉዳዮችን በትውስታ ማህደሩ በማኖር ታሪክን 
ለትውልድ ሲያሻግር ኖሯል። ከዘመን ዘመን አድማሱን 
እያሰፋ ዛሬን በደረሰበት መንገድ፤ የሚያስታውሰን 
ብዙ አለ። ለዛሬ መለስ ብለን ከቃኘናቸው ርእሰ 
ጉዳዮች በቁጥር ከፍ ያሉት ወንጀል ነክ ርዕሰ ጉዳዮችን 
የሚዳስሱ ሆነው እናገኛቸዋለን። አንደኛው ርእሰ ጉዳይ 
ወህኒ ቤት ገቡ ይለናል፤ ለመሆኑ  የገቡት ማናቸው? 
የግብጹን ፕሬዚዳንት በአዲስ አበባ ለመግደል የወጡት 
ሦስቱ አሸባሪዎች የመጨረሻው እጣ ፈንታቸው ሞት 
ሆኗል። ደራሲው ማሞ ውድነህ “ዋሻ ይሠራሉ” ሲል 
እኛስ ለምን? በማለት ከሚመጣው የጦርነት ቅኝቱ 
ያካፍለናል። በሌላ በኩል ደግሞ ከአንባቢው የጥያቄና 
የሀሳብ ድግሶች መሐከል ጥቂቱን በ”አንድ ጥያቄ አለኝ”  
ስር ከጳውሎስ ኞኞ ምላሾች ጋር ሰፍረዋል። 

ወህኒ ቤት ገቡ
በአንዲት የሞተች ጥጃ ምክንያት በተነሣው 

የወንጀል ክርክር አንዲት የ30 ዓመት ሴት ዘጠኝ 
ልጆቻቸውን ጥለው ወህኒ ቤት መግባታቸውን ከአዲስ 
አበባ ከፍተኛ ፍርድ ቤት በተገኘው ዜና ታውቋል ።

እመት እልፍነሽ ወልደየስ የተባሉት የልጆች እናት 
ወህኒ ቤት ለመግባት ዋና ምክንያት የሆነባቸው አንዲት 
ጥጃ ገዝተው አርደዋል ተብለው ተከሰው ፍርድ ቤት 
ከቀረቡ በኋላ ነው።

በተከሳሿ ላይ የቀረበው የዓቃቤ ሕግ ክስ 
እንደሚያመለክተው፤ ጥጃዋ ከታረደች በኋላ 
ተደርሶበት የቀረቡት ምስክሮች ቆዳዋ የተገኘው ጥጃ 
እመት ጌጤ የተባሉትን ሴት ጥጃ ትመስላለች በማለት 

ምስክሮች ባሰሙት ቃል ብቻ መሆኑን ከፍተኛ ፍርድ 
ቤት 3ኛ ወንጀል ችሎት የቀረበው የይግባኝ አቤቱታ 
ይገልጣል ።

እመት እልፍነሽ ፤በሞተች ጥጃ ምክንያት 
ተከሰው አዲስ አበባ አውራጃ ፍርድ ቤት ቀርበው 
በ፫ ወር እሥራት እንዲቀጡ ተፈርዶባቸው ወህኒ ቤት 
መግባታቸውን የተከሳሿ ጠበቃ ለፍርድ ቤቱ ባቀረቡት 
የይግባኝ ማመልከቻ ገልጠዋል ።

(አዲስ ዘመን  የካቲት 18 ቀን 1965 
ዓ.ም)  

ተቆጣጣሪ በመምሰል ያጭበረበረው ተቀጣ
ደሴ፣ ኢዜአ  በደሴ ከተማ ውስጥ ምንም አይነት 

ሥልጣን ሳይኖረው የአሥር አለቃ ነኝ በማለት ከገጠር 
ወደ ከተማ የሚገባውንና የሚወጣውን እህል፣ ስኳርና 
ልዩ ልዩ ሸቀጣ ሸቀጦች በመፈተሽ ሲያወናብድ 
የተገኘው ዓሊ መሐመድ በ3 ወር እስራት እንዲቀጣ 
የ04-01-01  ቀበሌ ማኅበር የፍርድ ሸንጎ ከትናንት 
በስቲያ ወስኖበታል። 

በተከሳሹ ላይ የእስራት ቅጣት ሊወሰንበት የቻለው 
ባልተሰጠው ሥልጣን በመንገድ ላይ እየጠበቀ ስኳርና 
ሸቀጥ ጭነው ወደ ገጠር የሚወጡትንና  እህል ጭነው 
ወደ ከተማ የሚገቡትን መኪናዎች እያስቆመ በመፈተሽ 
የተመቸውን ጥቅም በመቀበል ሲለቅ ያልተመቸውን 
ደግሞ ወደ 3ኛ ፖሊስ ጣቢያ በማቅረብ አወናብዶ 
ለማስቀጣት ሞክሮ እንደነበር በማረጋገጡ ነው።

(አዲስ ዘመን የካቲት 19 ቀን 
1969ዓ.ም)

በሦስቱ አሸባሪዎች ላይ የሞት ቅጣት 

ተበየነ
(ኢ.ዜ.አ) የግብጹን ፕሬዝዳንት ሆስኒ ሙባረክን 

አዲስ አበባ ላይ ለመግደል የሞከሩና ሁለት 
ኢትዮጵያውያንን ገድለው ሶስቱን ያቆሰሉ አሸባሪዎች 
በሞት እንዲቀጡ ትናንት ያስቻለው የፌዴራሉ 
ከፍተኛ ፍርድ ቤት ወሰነ። የፍርድ ቤቱ ቃል አቀባይ 
እንዳስታወቀው ሰውፊት ሃሰን፣ አብዱል ቃኒ፣ 
አብዱል ከሪም አብዱልናዲና አልአረብ ሳዲቅ ሃፊዝ 
በተባሉ ግብጻውያን ላይ ቅጣቱ የተበየነው አቃቤ ህግ 
ያቀረበባቸው ማስረጃ በዝግ ችሎት ላይ ሲመለከት 
በነበረው ፍርድ ቤት በመረጋገጡ ነው።

(አዲስ ዘመን መስከረም 11 ቀን 
1989ዓ/ም)

ዋሻ ይሠራሉ
በዛሬው በዚህ በሚያሰጋው ጊዜ ድንገት አንዱን 

ቀን የሚፈራው የ3ኛው የዓለም ጦርነት የተነሣ 
እንደሆን ሽማግሌዎች፤ አሮጊቶች፤ ሕጻናቶች ከተቻለም 
ቁስለኞች የሚገቡበት ዋሻ በየቦታው እየተሠራ ነው። 
ይህንንም ዋሻ የሚሠሩት ሰዎች በትርፍ ጊዜያቸው 
ፈቃደኛ የሆኑት ናቸው። ዋሻው ከሚቆፈርበት ቦታ 
ድረስ የሚሄዱት መኪና ያላቸው በራሳቸው መኪና 
ሲሆን፤ የሌላቸው ደግሞ የሚሄዱት በነጋዴዎችና በልዩ 
ልዩ ማኅበር ሥር በሚያገለግሉት አውቶቡሶች ትላልቅ 
መኪናዎችና በታናናሽ የቤት አውቶሞቢሎች ነው ። 
ይህም ሥራ የሚሠራው በሌላ ሀገር ነው እንጂ በኛ 
ሀገር መስሏችሁ ውሸት ነው እንዳትሉኝ ሌላዎቹ ሀገሮች 
ይህን ሲሠሩ እኛስ ምነው?

ማሞ ውድነህ(ዋግ ድሃና)
አንድ ጥያቄ አለኝ

-አዘጋጅ ጳውሎስ ኞኞ
*የወንድሜ ጥርስ ሁለቱ ከወለቀ ሦስት ዓመቱ 

ነው። ከዛሬ ነገ ይበቅላል ስንል ምንም አላወጣም።  
ጥርሱ የሚወጣው በስንት ዓመቱ ነው?

እመቤት ሽፈራው
-አሁን ዕድሜው ስንት ነው? ድዳም ሆኖ እናዳይቀር  

ከጥርስ  ሐኪም ዘንድ  ወስዶ ማሳየቱ ያስፈልጋል። 
ያለዚያ ሊበላሽ ይችላል።

*በጥንት ጊዜ ዝንጀሮ ሰው ነበር የሰው ገንዘብ 
ተበድሮ በልቶ የሚከፍለው ስላጣ በብረት ምጣድ 
ተቃጥሎ ወደ ዝንጀሮነት ተለወጠ ይላሉ ። እውነት ነው 
ወይንስ አፈታሪክ ነው?

ወ/ት ቀለመወርቅ በላይ
-ያፍ ታሪክ ነው።
*ከሥራ ወጥቼ እስከ ምሽቱ 6 ሰዓት ድረስ 

ለማምሸት እፈልጋለሁ። ከጓደኞቼ ጋር መጫወት 
እፈልጋለሁ። ግን ሚስቴ ከሥራ ወጥተህ እንደ ዶሮ 
መስፈር አለብህ ትላለች፤ ትጨቀጭቀኛለች። ብመክር 
ባስመክር አልሰማ አለች። ልፍታት?

-እንደሱ አይደለም ጌታው እኔንም አይቆጡኝና 
ሚስትዎን በድለዋል። ክሰው ከቤትዎ ማምሸት 
ይልመዱ። እንደራስዎ ይዩት። ነገሩ ተገላብጦ ሚስትዎ 
ከውጭ እያመሹ እርስዎ ቤት እንዲጠብቁ ቢደረግ 
ይወዳሉ ? ተናደው የቤቱን ሳህን ሁሉ ይፈጁ ነበር። 
የሚያስመሽዎ ጓደኞችዎም መጥፎዎች ናቸውና 
ይሽሹ። ጨዋ አባወራ ይሁኑ እንጂ ሚስትዎን አይፍቱ። 
ለመሆኑ እንዲያው ግን ለመሆኑ አመልዎን ሳያስተካክሉ 
ለምን ሚስት አገቡ?

(አዲስ ዘመን ታህሳስ 12 ቀን 
1958ዓ.ም)

በጋዜጣው ሪፖርተር 

አሜሪካ ለጋዛ የመጀመሪያውን ሰብአዊ እርዳታ ከ30 
ሺህ በላይ ምግቦችን በሦስት ወታደራዊ አውሮፕላኖች 
አማካይነት በፓራሹት ከአየር ላይ ማቅረቧን አስታወቀች።

ከዮርዳኖስ አየር ኃይል ጋር በጥምረት የተካሄደው 
ይህ ድጋፍ በፕሬዚዳንት ጆ ባይደን ለጋዛ ይሰጣል ተብሎ 
ከታወጀው የመጀመሪያው ነው።

ሐሙስ ዕለት ሕዝቡ ከመኪና ላይ እርዳታ ለመቀበል 
ሲሞክር ቢያንስ 112 ሰዎች ከተገደሉ በኋላ ፕሬዚዳንቱ 
እርዳታውን ለማጠናከር ቃል ገብተው ነበር።

የአየር ድጋፉ ወደ ጋዛ የተላከው አንድ ከፍተኛ 
የዩናይትድ ስቴትስ ባለሥልጣን በጋዛ ለስድስት ሳምንታት 
የሚቆይ የተኩስ አቁም ስምምነት ለማድረግ ዕቅድ 
መኖሩን ከተናገሩ በኋላ ነው።

የባይደን አስተዳደር ባለሥልጣን ቅዳሜ ዕለት 
እንደተናገሩት፤ እስራኤል አዲሱን የተኩስ አቁም 
ስምምነት “ይብዛም ይነስም ተቀብላለች” ብለዋል።

“ሐማስ የተጋላጭ ታጋቾችን ማለትም የታመሙትን፣ 
የቆሰሉትን፣ አዛውንቶችን እና ሴቶችን ለመልቀቅ 
ከተስማማ ከዛሬ ጀምሮ በጋዛ ለስድስት ሳምንታት 
የሚቆይ የተኩስ አቁም ስምምነት ተፈጻሚ ይሆናል”ሲሉ 

ስማቸው ያልተጠቀሰው ባለሥልጣን ተናግረዋል።
አንድ ባለሥልጣን እንደተናገሩት፤ በስምምነቱ 

ዙሪያ አንዳንድ ቴክኒካዊ ጉዳዮች አሁንም መፍትሄ 
እንደሚያስፈልጋቸው ተናግረዋል። ለምሳሌ ምን ያህል 
የፍልስጤም እስረኞች በሐማስ በተያዙ ታጋቾች ምትክ 
እስራኤል ትለቃለች የሚለው አንዱ ነው።

ቅዳሜ ዕለት ሲ-130 የተባሉ የማጓጓዣ አውሮፕላኖች 
በጋዛ የባሕር ዳርቻ ላይ ከ30 ሺህ በላይ ምግቦችን ከአየር 
ወደ መሬት መጣላቸውን የአሜሪካ ማዕከላዊ ዕዝ በሰጠው 
መግለጫ አስታውቋል።

“ይህ የአየር እርዳታ አቅርቦት በተሽከርካሪ 
የሚገባውን የእርዳታ ፍሰት ማስፋትን ጨምሮ ወደ ጋዛ 
ተጨማሪ እርዳታ ለማስገባት የሚደረጉ ቀጣይ ጥረቶች 
አካል ነው” ሲል አክሏል።

ዩናይትድ ኪንግደም፣ ፈረንሳይ፣ ግብፅ እና ዮርዳኖስን 
ጨምሮ ሌሎች ሀገራት በተመሳሳይ መንገድ እርዳታ ወደ 
ጋዛ ያደረሱ ሲሆን፣ ይህ ግን ለአሜሪካ የመጀመሪያዋ 
ነው።

የአሜሪካ አስተዳደር ባለሥልጣናት የሐሙሱ “አሳዛኝ 
ክስተት፣ ለአስከፊው የሰብአዊ ሁኔታ ምላሽ ለመስጠት 
የሰብአዊ እርዳታ ወደ ጋዛ እንዲደርስ ማስፋፋት እና 
ማስቀጠል ያለውን ጠቀሜታ” አጉልቶ አሳይቷል ብለዋል።

አሜሪካ ለጋዛ ነዋሪዎች ለመጀመሪያ ጊዜ ከአየር ላይ በፓራሹት እርዳታ አቀረበች
የእርዳታ ድርጅቶች ከአየር ላይ ወደ መሬት የእርዳታ 

አቅርቦትን መጣል በችግር ላይ ላሉት የጋዛ ነዋሪዎች 
ከሚያስፈልገው ድጋፍ አንጻር በቂ እና አስተማማኝ 
አይደሉም ብለዋል።

የጋዛ ከተማ ነዋሪው ሜድሃት ታሄር ለሮይተርስ የዜና 
ወኪል እንደተናገረው፤ እንዲህ ዓይነቱ ዘዴ ለሚጠበቀው 
እርዳታ በቂ ምላሽ አይደለም።

“ይህ ለትምህርት ቤት በቂ ይሆናል? ይህ ለ10 
ሺህ ሰዎች በቂ ነው? እርዳታን በድንበር በኩል መላክ 
በፓራሹት ከአየር ከማውረድ የተሻለ ነው” ብሏል።

ፕሬዚዳንት ባይደን አርብ ዕለት በሰጡት መግለጫ፤ 
ዩናይትድ ስቴትስ “የጋዛ ነዋሪዎች የሚያስፈልጋቸውን 
እርዳታ እንዲያገኙ ብዙ የጭነት መኪናዎችን እና 
በርካታ መንገዶችን እንድታመቻች እስራኤልን አጥብቀን 
እንጠይቃለን” ብለዋል።

የዩናይትድ ስቴትስ ምክትል ፕሬዚዳንት ካማላ ሃሪስ 
የእስራኤል የጦር ካቢኔ አባል የሆኑትን ቤኒ ጋንትዝን 
ሰኞ ዕለት ዋሽንግተን ውስጥ እንደሚገናኙ አንድ የዋይት 
ሐውስ ባለሥልጣንን ጠቅሶ ሮይተርስ ዘግቧል።

በሐሙሱ ክስተት በጋዛ ከተማ ደቡብ ምዕራብ ጫፍ 
ላይ የእርዳታ መኪኖችን የከበቡ 112 ሰዎች ሲገደሉ ከ760 
በላይ ቆስለዋል።

በሰላማዊ ሰዎች ላይ ተኩስ በመክፈቷ 
ፍልስጤማውያኑ ሕይወታቸው ማለፉን ጠቅሶ ሐማስ 
ቢከስም ቴል አቪብ ግን የማስጠንቀቂያ ጥይት ሲተኮስ 
በተፈጠረ መረጋገጥ አደጋው መድረሱን ገልጻለች።

በተባበሩት መንግሥታት ድርጅት የሰብአዊ ጉዳዮች 
አስተባባሪ (ኦቻ) የጋዛ ንዑስ ጽህፈት ቤት ኃላፊ 
ጊዮርጊዮስ ፔትሮፖሎስ እርሳቸው እና ወደ አል-ሺፋ 
ሆስፒታል የተላከው ቡድን በጥይት የተጎዱ በርካታ 
ሰዎችን ማግኘታቸውን ለቢቢሲ ተናግረዋል።

ሐማስ በበኩሉ ቅዳሜ ዕለት በደቡባዊ ጋዛ በራፋህ 
በሚገኝ የመጠለያ ጣቢያ ላይ በእስራኤል በተፈጸመ 
የቦምብ ጥቃት በትንሹ 11 ሰዎች መገደላቸውን ተናግሯል።

የዓለም ጤና ድርጅት ዋና ዳይሬክተር ቴድሮስ 
አድሃኖም ጥቃቱን “አስደንጋጭ” ሲሉ ጠርተውታል። 
የእስራኤል ጦር በበኩሉ በአካባቢው በሚገኙ እስላማዊ 
ጂሃድ ታጣቂዎች ላይ “ዒላማውን የጠበቀ ጥቃት” 
ፈጽሜያለሁ ብሏል።

የተባበሩት መንግሥታት የዓለም የምግብ ፕሮግራም 
በቅርብ ሳምንታት ውስጥ በጣም ትንሽ እርዳታ ባገኘችው 
እና 300 ሺህ የሚገመቱ ሰዎች በአነስተኛ ምግብ ወይም 
ውሃ በሚኖሩባት ሰሜናዊ ጋዛ ውስጥ ረሃብ ሊፈጠር 
እንደሚችል አስጠንቅቋል።

በጋዜጣው ሪፖርተር

የእስራኤል ተመራማሪዎች የወንድ ልጅ መካንነትን 
ሊፈታ የሚችል ፈጠራ ማግኘታቸውን ገለጹ፡፡ አዲሱ 
ግኝት በወንድ የዘር ፍሬ መጠን ማነስ ምክንያት ለሚፈጠር 
መካንነት መፍትሔ እንደሚሆን ተገልጿል፡፡

የእስራኤል ተመራማሪዎች ለወንዴ የዘር ፍሬ 
መመረት ምክንያት የሆነ ግኝታቸውን በቤተ ሙከራ 
መስራታቸውን ዩሮ ኒውስ ዘግቧል፡፡ በጨረር ሕክምና 
ምክንያት ለመካንነት የተጋለጡ ወንዶችም ልጅ ወልዶ 
መሳም እንዲችሉ ያደርጋልም ተብሏል፡፡

እንደዘገባው ከሆነ ተመራማሪዎቹ የሰሩት ግኝት 

አዲስ ፈጠራ ሲሆን፤ በወንድ የዘር ፍሬ መጠን መቀነስ 
ምክንያት ልጅ ወልደው መሳም ላልቻሉ ሰዎች መፍትሔ 
ይሆናል ተብሏል፡፡

በዓለም ላይ ካሉ የወንዶች መካንነት ምክንያቶች 
ውስጥ ቆለጥ ወይም የዘር ፍሬ ከረጢት በቂ የወንድ 
የዘር ፍሬ መጠን ማመንጨት አለመቻል ዋነኛው ሲሆን፤ 
አዲሱ ፈጠራ ይህንን ሊፈታ እንደሚችል ተገልጿል፡፡

ሰው ሰራሽ ቆለጥ የተባለው አዲሱ የእስራኤል 
ተመራማሪዎች ፈጠራ እስካሁን ካሉት የመካንነት ሕክምና 
የተሻለ መፍትሔ ያመጣልም ተብሏል፡፡

ከዚህ በተጨማሪም አዲሱ ፈጠራ በቀጣይ የወንድ 
የዘር ፍሬን በቤተ ሙከራ ማልማት እንደሚቻል ፍንጭ 

የሰጠ እንደሆነም የጥናቱ መሪ እና በባር ኢልሀም 
ዩኒቨርሲቲ ተመራማሪ የሆኑት ዶክተር ኒትዛን ጎነን 
ተናግረዋል፡፡

እንዲሁም በልጅነታቸው በካንሰር ህመም ተጠቅተው 
ነገር ግን በተደጋጋሚ በወሰዱት የጨረር ሕክምና 
ምክንያት ለመካንነት የተዳረጉ ሰዎች ልጅ እንዲወልዱ 
የማድረግ እድሉ ከፍተኛ ነውም ተብሏል፡፡

የዓለማችን ተመራማሪዎች ሰው ሰራሽ ሳምባ፣ 
ኩላሊት፣ ጉበት እና ልብን በቤተ ሙከራ መሥራታቸውን 
ከዚህ በፊት ያሳወቁ ሲሆን፤ ወደ በጎ ፈቃደኛ ሰዎች 
ላይ ለመግጠም ተጨማሪ ምርምሮችን በማድረግ ላይ 
ይገኛሉ፡፡

የእስራኤል ተመራማሪዎች የወንድ ልጅ መካንነትን ሊፈታ የሚችል ፈጠራ ማግኘታቸውን ገለጹ

ስፖርት
 አዳዲስ ኢትዮጵያውያን ኮከቦች የደመቁበት የዓለም የቤት ውስጥ ቻምፒዮና

ብርሃን ፈይሳ

በስኮትላንድ ግላስጎው ለሶስት ቀናት ሲካሄድ በቆየው 
19ኛው የዓለም የቤት ውስጥ አትሌቲክስ ቻምፒዮና 
ኢትዮጵያ ባልተለመደና በአዲስ  ርቀት የወርቅ ሜዳሊያ 
በማስመዝገብ ፈጽማለች። በሴቶች 800 ሜትር ወጣት 
አትሌት ጽጌ ድጉማ እንዲሁም 1500 ሜትር ፍሬወይኒ ኃይሉ 
የወርቅ ሜዳሊያዎችን አስመዝግበዋል።

ኢትዮጵያ በቤት ውስጥ ቻምፒዮና በ800 ሜትር 
ውድድር ብቸኛው የድል ታሪካ በሞሃመድ አማን የተጻፈ ነበር 
። መሃመድ አማን በ2013 የዓለም ቻምፒዮና ኢስታምቡል 
እና ሶፖት ላይ በቤት ውስጥ ውድድር በተከታታይ ባለድል 
ከሆነ በኋላ ለዓመታት ይህንን ታሪክ የሚጋራ አትሌት ሳይገኝ 
ቆይቷል ። በዘንድሮው ቻምፒዮና ግን ድንቅ ብቃት ላይ 
በምትገኘው ወጣት አትሌት ጽጌ ድጉማ የርቀቱ ሌላኛው ድል 
ሊመዘገብ ችሏል። 

አዲሷ ኮከብ ውድድሩን ተቆጣጥራ በመሮጥ 
የመጨረሻውን ዙር በፈጣን አሯሯጧ ልዩነት በመፍጠር 
አሸናፊ ልትሆን ችላለች። የ23 ዓመቷ አትሌት ከቤኒሻንጉል 
ጉምዝ ክልል የተገኘች ሲሆን፤ የጥሩነሽ ዲባባ አትሌቲክስ 
ማሰልጠኛ ማዕከል ፍሬ ናት። አሁን ላይ ለንግድ ባንክ 
አትሌቲክስ ክለብ በመሮጥ የተለያዩ ዓለም አቀፍ ውድድሮች 
ላይ በመሳተፍ ተስፋዋን በማሳየት ላይ የምትገኝ ወጣት ናት።

በዚህ የውድድር ዓመት የመጀመሪያ ውድድሯን 
በቤልጂየም አድርጋ በአሸናፊነት ስታጠናቅቅ፤ በቤልግሬድ 
የዓለም የቤት ውስጥ የዙር ውድድር ደግሞ 1ደቂቃ ከ59 
ሰከንድ ከ66 ማይክሮ ሰከንድ በሆነ ፈጣን ሰዓት በመግባት 
አሸናፊ እንደነበረች ይታወሳል ። 

አትሌቷ እአአ በ2017 በአልጄሪያ አዘጋጅነት በተካሄደው 
ከ20 ዓመት በታች የአፍሪካ አትሌቲክስ ቻምፒዮና በ200 

ሜትር የብር ሜዳሊያ ማጥለቅ ችላ ነበር። በ400 ሜትር 
ደግሞ ከ2019 እስከ 2022 በተከታታይ በኢትዮጵያ 
ቻምፒዮና የሜዳሊያ ባለቤት ሆና ነበር የቆየችው ። በረጅም 
ርቀት አትሌቲክስ ላይ በተመሰረተው የኢትዮጵያ አትሌቲክስ 
አዲሳ እንቁ አዲስ ነገር ማስመዝገቧን ቀጥላለች።

ልቃ በታየችበት በግላስጎው ዓለም ቻምፒዮናም 
ርቀቱን 2:01.90 በሆነ ሰዓት በማጠናቀቅ በቻምፒዮናው 
ሁለተኛውን ወርቅ ለኢትዮጵያ አስገኝታለች። ከውድድሩ 
በኋላም ከዓለም አትሌቲክስ ጋር በነበራት ቆይታ 
‹‹ውድድሩ ምን ያህል አስደሳች እንደሆነ የምገልጽበት 
ቃላት ይቸግረኛል። የተጠቀምኩት የአሯሯጥ ዘዴ ወደፊት 
እንድሄድ በማስፈንጠር አሸናፊ እንድሆን አድርጎኛል። ወደ 
ውድድሩ ስመጣ እንደማሸንፍ አውቅ ነበር፤ ምክንያቱም 
ጠንካራ ዝግጅት ሳደርግ ነበር። ከዚህ በኋላ ትኩረቴ 

ኦሊምፒክ ነው፤ የወርቅ ሜዳሊያውን በድጋሚ ወደ ሀገሬ 
መውሰድ እፈልጋለሁ›› በማለት ተናግራለች።  

ከሁለት ዓመት በፊት ቤልግሬድ ላይ በ800 ሜትር 
የብር ሜዳሊያ ባለቤት የነበረችው ፍሬወይኒ ኃይሉ ደግሞ 
በ1ሺ500 ሜትር ሌላኛውን የወርቅ ሜዳሊያ ለኢትዮጵያ 
ማስመዝገብ ችላለች። በአሳማኝ ብቃትም የውድድሩ ፈርጥ 
መሆኗን አስመስክራለች። በቤት ውስጥ የዙር ውድድር 
ሌቪን እና ቱሪን ላይ አሸናፊ የነበረችው የ23 ዓመቷ አትሌት 
በቻምፒዮናው ርቀቱን ለማጠናቀቅ 4:01.46 የሆነ ሰዓት 
ፈጅቶባታል። ድሏን ተከትሎም አትሌቷ ‹‹ይህ ውጤት 
ለእኔ እጅግ በጣም ጥሩ የሚባል ነው። ለዚህ ያበቃኝ ደግሞ 
በስልጠና ቡድናችን ውስጥ በመተጋገዝ መስራታችን ነው። 
ጠንክረን መስራታችን ለውጤት አብቅቶኛል፤ በቀጣይ 
ለኦሊምፒክም ከዚህ በተሻለ ጠንክረን እንሰራለን›› ስትል 

አብራርታለች።   
የተቀሩት ሜዳሊያዎች በሁለቱም ጾታዎች 3ሺ ሜትር 

የተገኙ ሲሆን፤ በርቀቱ እጅግ ትጠበቅ የነበረችው አትሌት 
ጉዳፍ ጸጋይ የብር ሜዳሊያ አስመዝግባለች። ጠንካራ ፉክክር 
በታየበት የወንዶች ውድድርም የርቀቱ የመጨረሻዎቹ 
ሜትሮች ላይ በነበረው ከባድ ፉክክር የብር ሜዳሊያው 
ለጥቂት ከሰለሞን ባረጋ እጅ ሊወጣ ችሏል። በዚህም 
ኢትዮጵያ በአጠቃላይ አራት ሜዳሊያዎች በማግኘት በደረጃ 
ሰንጠረዡ ከአፍሪካ አንደኛ ከዓለም ደግሞ አምስተኛ ደረጃን 
በመያዝ ፈጽማለች።

ኢትዮጵያ በቻምፒዮናው በ800 ሜትር፣ በ1500 
ሜትር እና በ3000 ሜትር በሴትና በወንድ በአጠቃላይ በ8 
ሴቶች እና በ5 ወንዶች በድምሩ 13 አትሌቶችን በመያዝ ነው 
የተካፈለችው። 

አትሌት ጽጌ ድጉማ በ800 ሜትር እና ፍሬወይኒ ኃይሉ በ1500 ሜትር የወርቅ ሜዳሊያ አጥልቀዋል ፤

